
NHYƐNMU 

Nhwehwԑmu yi fa Akwamufo ayiyɛ ho ne nsakrae a aba mu. Nea enti a meyɛɛ saa 

nhwehwɛmu yi ne sɛ mɛboa Akanfo na wɔahu nsakrae ahorow a aba Akwamufo ayiyɛ 

mu. Nhwehwɛmu yi mu na makyerɛ nsakrae a aba amu asiesie mu, ne deda, nnawɔtwe da 

a abusua di, fundaka ahorow, ayiase afade ne wɔn a wɔsoa fundaka mu. Afei makyerɛ 

nsakrae a aba kunayɛ mu, agoru a abusua fa wɔn, aduan ne nsa a wɔde som ahɔhow. 

Midii me dwuma no wɔ Apuei Mantam na mede nkurow ahorow anum a ɛyɛ Akwamufie, 

Gyakiti, Nnudu, Aboasa ne Akrade na ɛyɛe. Nea ɛboaa me ma mitumi dii dwuma yi ne 

sɛ, mede nkɔmmɔtwetwe, mfonitwa ne ahwɛe na ɛyɛɛ nhwehwɛmu yi. Mitwitwaa mfoni 

ahorow wɔ ayi a mekɔɔ ase. Mankyerɛw me nsɛmmisa no angu krataa so mmom mekɔɔ 

nhwehwɛmufo no nkyɛn ne wɔn kɔtwetwee nkɔmmɔ sɛnea ɛbɛboa me na metumi anya 

nea merehwehwɛ yiye. Nhwehwɛmu yi daa no adi sɛ, nsakrae ahorow bebree na aba 

Akwamufo ayiyɛ mu efi da a onipa no bewu kɔpem sɛ abusuafo besie no. Ne korakora 

no, nhwehwɛmu yi de nsunsuanso (papa ne bɔne) a nsakrae a aba wɔ Akwamufo ayiyɛ 

mu no de aba ne nea daakye biara misusuw sɛ ebetumi asi no de to gua. Dwuma no awiei 

no de to dwa sɛ, ɛtwa sɛ ɔmanfoɔ hwɛ nsakrae a aba no yie na aboa yɛn ama yɛatumi asi 

nsunsuanso bɔne no ano kwan na yɛde nsunsuanso pa no nso di dwuma. 

ƆFA BIAKO 

NNIANIM 

 

1.0 Nnianim 

Saa ɔfa yi kasa fa dwumadi yi nnianim ho na nsɛntitiriw a makasa afa ho wɔ ɔfa 

yi mu ne nhwehwɛmu yi nnyinaso, ɔhaw no gyinaesi, nhwehwɛmu yi botae, ɛho 

nsɛmmisa, ɔhaw a mihyiaa wɔ mu, beae a nhwehwɛmu yi pem, na ɛsan hwɛ beae a 

Akwamufo wɔ, wɔn ho abakɔsɛm. Nhwehwɛmu yi ho mfaso ne ɛho nhyehyɛe nyinaa wɔ 

ɔfa  yi mu. 

 

1.1 Dwumadi yi Nnyinaso 

Onipa wu a, Akanfo sie no san yɛ n‟ayi sɛnea ɛfata. Ayiyɛ ka Akanfo amammerɛ 

a ɛtumi ma wɔda nso no ho. Nneɛma a wɔyɛ bere a wɔreyɛ ayi no yɛ amanne. Ɔkwan a 

wɔfa so guare owufo, ɔkwan a wɔfa so siesie no, de no to mpa mu ma abusuafo, nnamfo 

ne wɔn a wɔkeka ho nyinaa besu gyam oniiko no yɛ amanne. Ɔkwan a na kan no wɔfa so 

yɛ obi ayi ne sɛnea ɛnnɛ yi wɔfa so yɛ ayi no da nso pii ne titiriw wɔ Akwamu ne ne 

mpɔtam. Dwumadi yi yɛ nhwehwɛmu a ɛfa nsakrae ahorow a aba Akwamufo ayiyɛ mu 

ne nsunsuanso a nsakrae yi de aba Akwamufo so (sɛ ɛyɛ papa anaa bɔne). 

Owu yɛ ade a ɛka onipa biara ho na abrabɔ a nnipa fa mu wɔ asaase yi so yɛ 

twamhyɛn de ma onipa nanso owu bi wɔ hɔ a Akwamufo ne Akanfo dodow no ara gye to 

mu sɛ ɛnyɛ kwa; ɛyɛ biribi foforo na etumi kum onipa. Eyi nti yetumi gyina owu koro no 

so kyerɛ sɛ owu no yɛ owu pa anaa atɔfo wu. Sɛ ebia; obi nya mfe bɛyɛ aduɔson anaa nea 

ɛboro saa na ɔto ne kɔn wu a, wohu owu no sɛ enyin na akum saa oniiko no, enti wɔkyerɛ 

eyi sɛ ɛyɛ owu pa a efi Ɔdomankoma hɔ. Mmom sɛ obi annya mfe aduoson na ɔto ne kɔn 

wu a, wohu no sɛ emfi Onyankopɔn, mmom efi baabi foforo. 

Akwamufo mu, sɛ obi annyin (ne mfe annuru 70) na owu a, mpɛn pii wosusuw sɛ 

efi abayifo anaa abosom hɔ. Bio, owu bi nso wɔ hɔ a wohu no sɛ efi sunsum anaa 

nsamanfo hɔ nanso eyi nyinaa mu ɔkwan a obi nam so bewu na ɛbɛkyerɛ kwan ne ayi 

koro a wɔbɛyɛ de asie saa onii no. 

Amu sie yɛ ɔkwan a wɔfa so de owufo no ma asase a ɔgye afunu. Akwamufo ne 

Akanfo mmusuakuw amu sie mu no, wotumi sie owufo no wɔ ne kurom, n‟akuraa anaa 

kurow a ɔte mu. Ebinom mpo tumi sie onii no wɔ ne fi a ɔte mu. Mpɛn pii saa gyinaesi yi 

gyina abusua no so na mpo sɛ obi da owuyare mpa so a otumi hyɛ sɛ, sɛ owu a, wonsie 

no wɔ ha anaa ɛha.  

Kan no sɛ obi wu a, wogyina kwan ne dekode a ekumm onipa no so yɛ ayi de sie 

n‟amu no. Ɛne sɛ, sɛ onipa no nam akwanhyia, akɔmfohyɛ, awudurunom, yare bi te sɛ 

kwata ne ɛtwirɛ so na ewui a, wɔnsie no sɛnea wɔyɛ afoforɔ. Mmom kwan a wɔfa so sie 

wɔne wɔn a wɔnam Ɔdomankoma kwan so wu de no da nso. Nanso ɛnnɛ wɔyɛ ayi a ɛfata 

de ma wɔn a wɔnam akwanhyia ne yare ahorow so wu nyinaa ayi pa. 

Akwamufo gye di sɛ owu nyɛ ade a etwa onipa abrabɔ so mmom ɛyɛ kwan a 

onipa nam so ne ne nananom nsamanfo kodi ahyia. 

 Mbiti (1969) kyerɛ sɛ gyidi a Abibifo wɔ wɔ owu akyi abrabɔ a obi kɔtoa so wɔ 

asamando nyɛ ade a ɛma obi hu sɛ ɔwɔ daakye anidaso wɔ baabi sɛ ɔbɛkɔ akɔbɔ ne bra 

sɛnea ɔpɛ mmom, ɔbra a wobɛbɔ wɔ asaase yi so nnɛ na ehia wɔ obibini biara abrabɔ mu.  

Botae biako nso a ɛwɔ abrabɔ mu ne sɛ, wo wu akyi no wobetumi abɛyɛ ɔsaman 

pa. Ɛno nti na sɛ obi wu a wɔyɛ awufosom ne ayi a ɛsɛ na ɛfata biara de sie oniiko no. Sɛ 

eyi antumi ankɔ so wɔ amu no sie mu a, owufo no tumi bɛyɛ „ɔsaman twɛntwɛn‟ (ɔsaman 

a ɔretwɛn wɔ asaase yi so) kyerɛ sɛ, ontumi ntena ase asomdwoe mu wɔ ne wu akyi. Eyi 

mpo tumi de amanenyasɛm bɛto ateasefo (abusua) no so. Gyidi a Akwamufo, Ayigbefo, 

Nkranfo, Fantefo ne Abibiman wɔ wɔ eyi ho nti na sɛ obi wu a, wɔfa kwan biara so yɛ 

ayi a ɛsɛ de kora amu no ma ɔkɔda dinn. 

 

1.2 Ɔhaw no Gyinae si 

Nsakrae a aba ayiyɛ mu wɔ Akwamufi ne nkurow bi a ɛbɛn no ka ho na mprewa 

nyinsɛn, nnubɔne nom, ne mmofra pii a wontumi nwie sukuu atu atese wɔ Asuogyaman 

Mansin mu. Ne saa nti na mereyɛ nhwehwɛmu yi na aboa atwe ɔmanfo adwene asi 

nsakrae a aba Akwamufo ayiyɛ mu no so, nsunsuanso a nsakrae a aba ayiyɛ mu de aba 

wɔ mansin yi mu nnipa so ne nea daakye ebetumi asi.  

 

1.3       Dwumadi yi Botae 

Botae titiriw a dwumadi yi gyina so ne sɛ ɛbɛda; 

i. Nsakrae ahorow a aba Akwamufo ayiyɛ mu fi afe 1990 de besi nnɛ no bi adi. 

ii. Nsunsuanso ahorow a nsakrae a aba yi anya wɔ Akwamufo abrabɔ so.  

iii. Akwamufoɔ ayiyɛ no daakye. 

 

1.4       Dwumadi yi ho Nsɛmmisa 

Nsɛmmisa ahorow abiɛsa a ɛwɔ ase ha yi na migyinaa so wɔ me nhwehwɛmu yi 

mu. 

i. Sɛn na na tete Akwamufoɔ ayiyɛ te na nsakrae ahorow bɛn na aba. 

ii. Nsunsuanso bɛn na nsakrae a aba yi anya wɔ Akwamufo abrabɔ so? 

iii. So daakye dɛn na nsakrae a aba wɔ ayiyɛ yi mu betumi de aba? 

 

1.5 Ɔhaw a Mihyiaa wɔ Dwumadi yi mu 

Sɛnea nnipa bi di dwuma a wɔfa ɔhaw mu ansa na wɔn dwumadi awie pɛyɛ no, 

saa ara na me nso mihyiaa bi ara nen. Ɛne sɛ nnipa pii ahu sɛ ka wɔ ayiyɛ mu. Eyi nti 

mpɛn pii no wɔntene wɔn ho ne me ntwetwe nkɔmmɔ fa ayi a wɔyɛe ho. Nsɛm bi wɔ hɔ 

a, sɛ mibisa nkurɔfo a, wɔkatakata so a wɔmpɛ sɛ wɔbɛka no pefee de akyerɛ me. Wogye 

di sɛ ɛka no bi yɛ abusua mu nsɛm a enni ho kwan sɛ ɔhɔho bi hu mu anaa ɔte bi. Obi nso 

wɔ hɔ na sɛ mekɔ ne nkyɛn a, dwuma a odi nti onnya kwan ne me nni nkɔmmɔ papa. Obi 

nso wɔ hɔ a ɔhyɛ me bere ma mekɔ nanso mɛba bio no ɔsan hyɛ me bere foforo. Ɛba saa 

a, minya ntoboase ma no, kɔpem sɛ ɔno nso benya bere ne me atwetwe nkɔmmɔ.    

Bio, mihyiaa sikasɛm ho haw bebree wɔ me dwumadi yi mu. Nnipa binom wɔ hɔ 

na mekɔ wɔn nkyɛn a, wɔbɔ me bo ansa na wɔatumi ne me atwetwe nkɔmmɔ abue nsɛm 

bi so akyerɛ me. Wɔkyerɛ sɛ ɛnyɛ obiara kɛkɛ na wotumi susuw wɔn nnwuma ho nsɛm de 

kyerɛ wɔn. Ebinom mpo tumi bisa oburoni nsa tumpan fi me hɔ ansa na wɔatene wɔn ho 

ne me atwetwe nkɔmmɔ. Ɛba saa a, mesrɛ pa kyɛw ma wɔte me ase. Ebinom nso wɔ hɔ a, 

wɔkyerɛ me sɛ ɛyɛ wɔn amanne nti wontumi nkwati. Ɛba saa a, mikyin kɔpɛ bi de brɛ 

wɔn.  

 

1.6 Beae a Nhwehwɛmu yi kɔpem 

Nhwehwɛmu yi fa Akanfo ayiyɛ ho ne titiriw wɔ Akwamu a ɛwɔ Asuogyaman 

Mansin mu. Ɛsan nso hwɛ nsakrae a aba Akwamufo ayiyɛ mu ne nsunsuanso ahorow a 

nsakrae yi de aba bɛyɛ mfe dunum ni. Nkurow ahorow pii na ɛwɔ Mansin yi mu nanso 

nkurow pɔtee a mede dii dwuma wɔ me nhwehwɛmu yi mu yɛ anum. Eyinom ne 

Akwamufie, Akrade, Gyakiti, Aboasa ne Nnudu. Nea enti a mefaa saa nkurow yi ne sɛ 

wɔmfa wɔn ayiyɛ nni agoru koraa na ahemfo a wodi nkurow yi so nso yɛ mpakanfo. 

Ɔmanfo a wɔtete nkurow yi mu no gye wɔn amammerɛ di na wonim biribiara a 

wɔyɛ. Kristosom kuw ahorow na aba nkurow yi mu na ama ntawantaw abɛtɔ Kristosom 

ne ɔmanfo amammerɛ no ntam. Ade biako ne sɛ, nnipa a wɔtete nkurow yi mu nyinaa ka 

Twi kasa kurugyenn. 

 

1.7 Beae a Akwamufo wɔ 

Akwamufo wɔ Apuei Mantam mu. Wɔne Firaw mantamfo bɔ hye wɔ Ghana ne 

Togo ahyeɛ so. N‟anaafo yɛ Nkranfo na Krɔbɔ ne Adaa a wɔyɛ Adangmefo wɔ 

Asuogyaman Atɔe fam (Hwɛ asaase mfoni 2). 

Adɔme Nsamso a agye din wɔ ɔman yi mu no nso wɔ Atimpoku a ɛno nso wɔ 

Akwamuman no mu. Afei Asuogyaman Mansin yi mu nso na Akosombo Nsumuban 

(dam) a ɛboa ma ɔman yi mu nnipa nya anyinam nkanea no wɔ. Akwamufo yɛ nnipakuw 

bi a wɔwɔ abakɔsɛm yiye, eyi nti ebehia sɛ yɛbɛka wɔn ho asɛm kakra.  

 

1.8       Akwamu Abakɔsɛm 

Akwamufo yɛ nnipakuw bi a wɔn ho abakɔsɛm yɛ pepeankoma. Eyi nti mɛka 

biribi kakra na ama akenkanfo ahu nnipakuw a meredi wɔn ho dwuma no. Akwamu yɛ 

ɔman bi a tete no wɔkyerɛ sɛ na wɔn ani yɛ den yiye. Na wɔwɔ agyapade ne nneɛma a na 

ɛma ɔman no korɔn paa ara. Wose edin „Akwamu‟ no ase kyerɛ ne sɛ, Otumfo Asare a 

ɔyɛ Akwamuhene a ɔtɔ so nsia saa bere no na ɔko ne atutena nti ɔne n‟asraafo ne Aberade 

abusua a wodi ade ne nkorɔfo kuw pii fi Heman ne Abakrampa reba no, faa Fante 

nkurow bi so. Fantefo no huu nnipa dodow yi saa no ɛyɛɛ wɔn nwanwa na wɔkyerɛ sɛ 

wohwɛ wɔn (Akwamufo) a na wo kɔn koraa rebu. Ɛnam eyi so ma wɔde edin „Akonbufo‟ 

too nnipakuw yi so. Edin yi na ɛnnɛ wɔasesa ayɛ no Akwamufo no.  

Ebinom nso kyerɛ sɛ atutenafo (Akwamufo) yi kɔtenaa Nyanawase a na ɛwɔ 

Nsawam ansa na wɔde edin „Akwamu‟ no refrɛ wɔn. Wɔkyerɛ sɛ bere a wɔkɔtenaa 

Nyanawase no na wɔmma ho kwan mma obiara mfa nneɛma mmɛtwa mu nkɔ mpoano ne 

aborɔfo no nkodi gua. Sɛ wode nneɛma rekɔ na wodu hɔ a, wosisi wo gye wo ho nneɛma 

nyinaa sɛnea kwan-mu-kafo dwumadi te pɛpɛɛpɛ no. Eyi nti na wɔfrɛ wɔn sɛ wɔyɛ 

‘akwan-mu-kafo’ a ɛno nso nnɛ asesa no ma abɛyɛ „Akwamufo‟ no (Agyekum, 2015). 

Otumfo Asare ne Akwamuhene a ɔkyekyeree Asamankɛse kurow no san dii hɔ 

hene bɛyɛ mfe dunum de ɛhɔ yɛɛ Akwamu kuropɔn saa bere no. Afe 1595 mu no, Akotia 

a ɔyɛ ne wɔfaase bedii Akwamuhene a ɔtɔ so asɔn. Ɔde Akwamufo no fii Asamankɛse 

kɔɔ Nyanawase na ɔde ɛhɔ kɔyɛɛ Akwamu kuropɔn. Akwamufo tena a wɔkɔtenaa 

Nyanawase no boaa wɔn pii. Kyerɛ sɛ, Densu a na ɛda hɔ nti, wofii ase gyee tow fii 

Akyem, Kwawu ne aguadifo biara a wotwa mu fa nsu no so hɔ. 

Agyekum (2005) ka se; Akwamufo fii ase de aman a atwa wɔn ho ahyia no faa 

ɔhaw ahorow pii mu. Esiane haw a na aman bi te sɛ Guanfo, Fantefo ne Nkranfo nam mu 

nti, wɔyɛɛ adwene sɛ wobetu Akwamufo so sa ako apam wɔn. Guanfo a ɛnnɛ wɔaka 

abom ayɛ Akuapem, Nkranfo ne Gyakitifo ka bɔɔ mu ne Akwamufo koe nea edi kan 

nanso wɔantumi anka wɔn (Akwamufo) angu. Saa bere no na Akyemfo nso yɛ nnipakuw 

bi a wɔadi nkunim wɔ ako pii mu enti, ɔko mu suahunu de na wɔwɔ bi pa ara. Eyi nti 

Nana Ɔfɛe Akwasi Agyeman a ofi Gyakiti na ɔyɛ wɔn hene maa wɔkɔpɛɛ asraafo (dɔm) 

wɔ Akyem Abuakwa hene Nana Ofori Panyin hɔ. Nana Ofori Panyin de ne wɔfaase 

Barima Safori ne ne nua kumaa Owusu Akyem Tenten maa wɔn ma wobedii wɔn anim 

ne Akwamufo kɔkoe. Ɔko no baa awiei no na wɔatumi adi Akwamufo so nkunim apam 

wɔn afi Nyanawase akogu Firaw agya. Saa ɔko kɛse yi na wɔkyerɛ sɛ ɛkɔɔ so wɔ Nsakye 

afe 1730 mu no (Hwɛ nhoma Ɔsabarima a E. O Koranteng kyerɛwee). 

Bere a Akuapemfo ko pam wɔn (Akwamufo) no, wɔkɔbɔɔ wɔn sese wɔ Firaw 

agya a ɛnnɛ yi wɔfrɛ hɔ Akwamufie. Beae a ɛnnɛ Akwamufo te yi, wɔkyerɛ sɛ na 

Nkonyafo a wɔyɛ Guanfo na na ɛtete hɔ nanso esiane suro, ehu ne ayamhyehye a wɔwɔ 

wɔ Akwamufo ho nti, wotu fii hɔ kɔɔ Krepe a ɛwɔ Kpando gyaee hɔ maa Akwamufo no 

((Koranteng, 1975 ne Agyekum, 2015). 

Bere a wɔwɔ Nyanawase no, na wɔyɛ kuadwuma nanso ɔko no twaa mu a 

wɔkɔsoe wɔ Firaw agya no wɔn adwumayɛ sesae. Firaw a ɛda Mansin no mu maa nnipa 

dodow no ara de wɔn ho wuraa namtɔn mu. Aboodoo, adɔde, mmɔnkɔ ne nkadoa/weevi a 

dodow no ara frɛ no „one man thousand‟ yɛ aduan ne nam a ɛnnɛ agye din wɔ hɔ paa ara. 

Eyi da nkyɛn a, ankorankorɛ a wɔtɔn ade nso yɛ nnwuma ahorow bebree. 

 

1.9       Dwumadi yi ho mfaso 

Dwuma biara a onipa di no, ɔhwɛ sɛ obenya so mfaso, sɛ ɛyɛ sika anaa 

animuonyam fam. Saa ara nso na dwumadi yi wɔ ne mfaso a ɛde nam. Nea edi kan ne sɛ, 

dwumadi yi bɛboa ma mahu nsakrae a aba Akwamufo ayiyɛ mu bɛyɛ mfe dunum mu ni. 

Afei ɛsan bɛboa ma mahu sɛnea aman foforo bi nso yɛ wɔn ayi ne amammerɛ ahorow a 

ɛwɔ wɔn ayiyɛ mu ne nsakrae a aba mu. Nea ɛtɔ so abien ne sɛ, ɛbɛboa ama Akanfo ne 

titiriw Akwamufo ahu nsakrae a aba wɔn ayiyɛ mu bɛyɛ mfe dunum a atwa mu na wɔde 

nneɛma agu akwan mu asesa dwumadi bi a wɔde awurawura ayiyɛ mu ma aboa wɔne 

wɔn nkyirimma. Nea etwa to ne sɛ nhwehwɛmu yi bɛyɛ nhwɛso ne fapem de ama 

nhwehwɛmufo (wɔn a wɔyɛ Akanfo ne wɔn a wɔnyɛ Akanfo) a wobedi dwuma afa Akan 

kasadwin ne amammerɛ ho ne wɔn a wɔpɛ sɛ wodi dwuma a ɛte sɛɛ mu. 

 

1.10 Dwumadi yi Nhyehyɛe 

Dwumadi yi wɔ afaafa ahorow anum. Ɔfa a edi kan no kasa fa dwumadi yi 

nnianim ho. Nea ɛkɔɔ so wɔ ɔfa nnianim yi mu ne nnianim, Akwamufo ho abakɔsɛm, 

ɔhaw no gyinaesi, dwumadi yi botae, dwumadi yi ho nsɛmmisa, ɔhaw a mihyiae wɔ 

dwumadi yi di mu, beae a nhwehwɛmu yi kɔpem, beae a Akwamufo wɔ ne dwumadi yi 

ho mfaso. Ɔfa a ɛtɔ so abien no kasa fa nea animdefo ne abenfo bi aka na ɛne dwumadi yi 

nam ɔkwan biako bi so ho. Ɔfa a ɛtɔ so abiɛsa no kyerɛ ɔkwan a mefaa so yɛɛ 

nhwehwɛmu yi ne sɛnea minyaa me nsɛm no nyinaa. Ɔfa yi mu na makyerɛkyerɛ sɛnea 

mede ahwɛe, nkɔmmɔtwetwe ne mfonitwitwa yɛɛ nhwehwɛmu no. Afei nnipa dodow a 

mede wɔn yɛɛ nhwehwɛmu no, beae a nhwehwɛmu no kɔɔ so. 

Ɔfa a ɛtɔ so anan no yɛ sɛnea mepɛnsɛmpɛnsɛn me nsɛm a minyae no mu ne 

nneɛma ahorow a efii nhwehwɛmu no mu bae. Ɔfa yi mu na yebehu nsakrae ahorow a 

aba ayi a wɔyɛ de ma onipa biara mu wɔ Akwamu, nsakrae a aba ɔpemfo anaa ɔbea a 

wakɔ awo atɔ ayiyɛ mu, nsakrae a aba ahemfo ayiyɛ mu ne nsakrae a aba kunayɛ mu. 

Afei nsunsuanso a nsakrae yi de aba Akwamufo abrabɔ so no bɛda adi wɔ ɔfa yi mu. Ɔfa 

a ɛtɔ so anum na ɛsan yɛ dwumadi yi ɔfa a etwa to no yɛ nhwehwɛmu/dwumadi yi tɔfabɔ 

ne nsusui. 

1.11 Muabɔ 

Ɔfa yi ahwɛ dwumadi yi nnianim na ɛde dwumadi yi ho haw, botae, ɛho 

nsɛmmisa ato gua. Afei mede beae a nhwehwɛmu yi kɔpem, ɔhaw a mihyiae, beae a 

Akwamufo wɔ, Akwamu abakɔsɛm, dwumadi yi ho mfaso ne dwumadi yi nhyehyɛe nso 

ato gua. Ɔfa a ɛtoa so no de nea animdefo bi aka na ɛne nhwehwɛmu yi nam mpasua 

biako so no to gua. 

ƆFA ABIEN 

NEA ANIMDEFO BINOM AKA A ƐNE DWUMADI YI WƆ TWAKA 

 

2.0 Nnianim 

Ɔfa yi kasa fa nea akyerɛwfo ne animdefo binom aka na ɛne dwumadi yi nam 

mpasua biako so ho. Nsɛmpɔ titiriw a yɛbɛhwɛ wɔ ɔfa yi mu bi ne; nea owu yɛ, 

owu ahorow, ayi ho dawurubɔ, amu ho asiesie, ɔpemfo ayiyɛ, ayi a wɔyɛ de ma ɔbea a 

wakɔ awo atɔ, fea ayiyɛ, ahemfo ayiyɛ ne Funnaka. 

 

2.1 Dɛn ne Owu? 

Akanfo gye di sɛ abrabɔ yɛ kyinhyia anaa kanko a enni awiei. Wɔwo onipa a, ɛyɛ 

bere a abrabɔ no afi ase. Sɛ ɔyɛ ɔbea na oduru ne mpanyin mfe so a, wɔgoro no bra yi no 

fi mmofra gyinabere mu kɔ mpanyin mu. Ɔtoa abrabɔ no so ware, wo, yɛ adwumaden 

biara a obetumi de boa n‟abusua kosi sɛ ɔdomankoma wu bɛba abɛfa no. 

Opoku (1978) kyerɛ sɛ, ɛyɛ ade a onipa biara ntumi nkwati wɔ n‟abrabɔ mu. Ɛyɛ 

kwan bi a ɛsɛ sɛ onipa biara tu na ɛnam so aboa no ama wakɔtoa n‟abrabɔ so wɔ 

asamando. Sɛnea Ramose (2002a), Bujo (1998) ne King (2013) de to gua wɔ Baloyi (n.d) 

mu ne Opoku (1978) kyerɛ sɛ onipa wu a, na ɛnyɛ n‟awiei nen, ɔnka ɛda a wosie no wɔ 

mu no mu mmom, ɔbɛyɛ honhom na ɔtoa so kɔ beae bi a wɔfrɛ no ‘Asamando’. Hackett 

(1989) nso foa asɛm a Opoku de to gua yi so kyerɛ sɛ Efikfo a wɔwɔ Calabar nso wɔ 

gyidi a ɛte saa wɔ owu mu. Akanfo nim sɛ nseɛdo/asamando ne fie na ɛyɛ beae bi a 

wɔmfa anikan (onipa a ɔwɔ nkwa ne honam) nkɔ hɔ. Bio, ɛyɛ beae bi a wokɔ a, 

worentumi nsan w‟akyi mma asaase yi so ha bio. Akanfo gye di sɛ ɛhɔ na yɛn nananom 

nyinaa wɔ na ansa na onipa betumi akɔka wɔn ho no, gye sɛ wawu.  

Gyidi a Akanfo wɔ wɔ owu mu ne sɛ, beae a owufo kɔ no wɔ akyirikyirikyiri 

nanso wotumi nya atenka bi sɛ onii no bɛn wɔn. Mpo ateasefo tumi fa mpaeyi ne amanne 

ahorow so de wɔn abisade biara to wɔn nsamanfo anim. Eyi nti ɛyɛ ateasefo asɛde sɛ obi 

wu wɔ abusua bi mu a, wɔyɛ amammerɛ gyaw no kwan fɛfɛɛfɛ san yɛ amanne bere ano 

bere ano de kae no. Afe so a, wɔma nananom nsamanfo aduan san gu wɔn nsa. Amanne a 

wɔyɛ de ma owufo no tumi boa ma biribiara a ateasefo de bɛto owufo no anim no ɔhwɛ 

yɛ ma wɔn pɛpɛɛpɛ. 

Mbiti (1975) nso kyerɛ owu ase sɛ ɛyɛ ɔkwan a eyi onipa fi sasa mu kɔ zamani 

mu. Ɔtoa so kyerɛ sɛ owu gyina hɔ ma wɔn a yɛde yɛn ani hu wɔn (ateasefo) ne wɔn a 

yɛmfa yɛn ani nhu wɔn sɛ ahonhom. Ɔtoa so kyerɛ sɛ obi wu a, ɛnyɛ prɛko pɛ na ɔyera fi 

asaase yi so mmom ɔkɔ so ara tena asaase yi so mmere kakra ma wɔn a wɔne no atena 

pɛn, abusuafo, adɔfo ne nnamfo kae no wɔ akwannuasa ahorow pii so. Eyi na wɔfrɛ no sɛ 

sasa bere no. Wotumi kae edin a na wɔde frɛ no nanso ɛyɛ a, wɔmmɔ so. Wɔkae ne nipa 

su, ne suban binom a ɔdaa no adi bere a na ɔte ase, ne nsɛm binom a ɔkae titiriw nea ɛyɛ 

afotu ne nea ɛde aserewsɛm bi bae ne nneɛma bi a ɛtotoo no wɔ n‟abrabɔ mu.  

Akanfo gye di sɛ obi nyin na owu a, otumi san ba asaase yi so ma wɔwo no bio. 

Alatafo mu, edin Babatunde ase kyerɛ sɛ „agya asan aba‟. Sɛ wɔwo abɔfra na ɔyɛ ɔbarima 

na ne nana barima awu a, edin yi na wɔde to no. Sɛ ɔyɛ ɔbea nso a ne nanabea awu a, 

wɔde edin Yetunde anaa Iyabo (Yurobafo) na ɛto no a ase kyerɛ sɛ „ɛna asan aba‟ (Mbiti, 

1975; Opoku, 1978). Saa ara na oba Akwamu a, wotumi to edin yi bi. Wotumi to edin 

Ababio bere a wogye di sɛ obusuani bi a wawu dedaw na wasan aba ma wɔawo no. Ɛtɔ 

mmere bi a wɔmfa onipa a wawu no din nto abɔfra bi so nanso wotumi (abusuafo no mu 

mpanyimfo) hu san kyerɛ oniiko a wasan aba no.  

Ɔkwan a ateasefo fa so hu eyi bi ne nneyɛe ne suban a abofra no bɛda no adi. 

Nipadua akwaa binom te sɛ nansoa ne abofra no anim tumi sɛ onii a wawu no. Eyi tumi 

toatoa so bɛyɛ awontoatoaso anan anaa anum so kɔpem sɛ obusuani (ɔpanyin) a onim 

owufo no nso bewu ansa na nea wawu dedaw no befi sasa bere mu ayera wɔ asaase yi so 

korakora. eyi na Mbiti frɛ no se zamani. 

Onyewuchi (n.d) kyerɛ owu ase sɛ, ɛyɛ bere a ɔkra ne nipadua no di ntetew mu. 

Ɔkyerɛ sɛ ɛnyɛ ade a onipa dasani biara de n‟ani ahu sɛ ɔkra a ɛte nipadua mu afi nipadua 

no mu da. Sɛnea Onyankopɔn de dɔte bɔɔ onipa homee nkwa honhom guu nipa mu ma 

ɔbɛyɛɛ ɔkra teasefo no, saa ara pɛpɛɛpɛ na sɛ onipa wu a, ɔkra no fi nipadua no mu ma 

nea ɛyɛ dɔte no kɔ baabi a efi. Eyi nti sɛ onipa wu a, ɔkra no ne nipadua no ntumi nkɔ 

baabi faako. 

Idowu (1962) ada no adi wɔ Asuquo (2011) mu kyerɛ owu mu sɛ ɛyɛ bere ne 

ɔkwan a Onyankopɔn nam so to nsa frɛ onipa biara a ɔwɔ asaase yi so a ne bere a ɔde 

ama no wɔ ne dwuamdi mu nyinaa aba awiei. So ɔkwan a onipa fa so wu nyinaa na efi 

Onyankopɔn anaa? 

 

2.2 Owu Ahorow 

Akwan ahorow beberee wɔ hɔ a onipa fa so wu. Obi tumi sɛn ne ho, obi tumi nya 

akwanhyia, nsu tumi fa obi, obi nso yare anaa onyin ansa na wawu. Ɛnam akwan ahorow 

yi so ma Akanfo gye di sɛ owu gu ahorow abien; atɔfowu ne Owupa 

Kobi (2010) ne Prempeh (2009) kyerɛ atɔfowu ase sɛ, ɛyɛ owu a Akanfo susuw sɛ ɛyɛ 

putupuru na asiane bi bata ho anaa obi bedi ne ho dɔm. Sɛ obi wu akwanhyia wu a, 

Akanfo frɛ no atɔfowu. Onipa a wawu no yɛ ɔtɔfo. Atɔfowu no bi ne sɛ lɔɔre bɛbɔ obi, 

anyinam kanea mu ahoɔden nso tumi kum obi, ɔdan bebu abɔ obi, aboa kɛse bi bɛkyere 

obi awe ne sɛ obi bɛkɔ awo so atɔ ne nea ɛkeka ho. Saa owu ahorow yi nyinaa yɛ 

akwanhyia wu. Akanman mu, sɛ obi wu akwanhyia wu a, wɔfrɛ ne saman no sɛ ɔtɔfo 

anaa ɔsamantwɛntwɛn.  

Atɔfowu no bi nso wɔ hɔ a nnipa no ara na wɔyɛe. Obi tumi de ahoma sɛn ne ho, obi 

tumi bɔ ne ho tuo anaa ɔnom awuduru. Obi nso tumi hyɛ da kɔtɔ nsu mu ma ɛfa no. Mpɛn 

pii Aknfoɔ gye di ne sɛ atɔfowu fi abayifo anaa duabɔ. Saa atɔfowu yi, Akanfo nyɛ no ayi 

efisɛ wɔmpɛ sɛ wogyigye so. Wogye di sɛ ɔkwan a obi faa so kum ne ho no tumi bɛtena 

abusua no mu.  

Kobi (2010) ne Prempeh (2009) san kyerɛ owupa ase sɛ ɛyɛ owu a obi nyin ansa 

na ɔreto ne kɔn awu. Mpɛn pii abusua no tumi pere onii no kra sɛ ɔbɛsan aba nkwa mu 

bio. Sɛ wɔyɛ eyi nyinaa na antumi antentam a, ofi mu. Sɛnea ɛte wɔ Akanfoɔ mu no, 

Akwamufo dodow no ara ntaa mfa sunsum mu nsɛm te sɛ nea efi abayifo, abosom ne 

duabɔ, mmata owupa ho mmom wɔde hyɛ onii no nyin. Akanfo gye di sɛ, sɛ obi nyin 

ansa na wawu a, ɛnkyɛ na wasan aba asaase yi so ama wɔasan awo no bio. Sɛ obi wu 

owupa a, Akanfo yɛ amanne gyaw no kwan fɛfɛɛfɛ sɛnea ɛbɛyɛ na ɔbɛkɔ akopue 

asamando hɔ animuonyam mu. Ɛno na wɔfrɛ no Ayiyɛ no. 

Ɛnnɛ ayi a wɔyɛ de ma nnipa a wowu owupa ne atɔfowu nyinaa yɛ pɛ. Kyerɛ sɛ, 

wɔyɛ wɔn nyinaa ayipa. Nnipa bi kyerɛ sɛ, saa ade yi ka ho na ama asiane wu ne owu 

hyew pii abu so wɔ Ghana no. 

2.3 Ayi ho Dawurubɔ 

Akwan ahorow bebree wɔ hɔ a nnipa fa so bɔ ayi ho dawuru anaa wɔse ayie. 

Yɛwɔ nea wogyina ano so ka anaa se ayi ma anuanom ne adɔfo te ne nea wonnyina ano 

so. Akwamufo hu eyinom no sɛ ɛyɛ abɛɛfosɛm a abewurawura ayi dawurubɔ mu. 

 

2.3.1 Dawubɔ a egyina Ano so 

Akwan ahorow beberee na nnɛ nnipa fa so wu. Saa ara nso na mmeae ahorow 

bebree na owu tumi si. Beae a obi bewu no na ɛbɛkyerɛ ɔkwan a wɔbɛfa so abɔ ɛho 

dawuru de akyerɛ n‟abusua. Sɛ owu no yɛ atɔfowu a, mpɛn pii nnipa a wobepue wɔ 

akwanhyia no so na wɔde telefon frɛ onii no abusua ka kyerɛ wɔn nea asi nyinaa. Sɛ onii 

no kopue wɔ ayaresabea na Onyame anyɛ no adom na ofi mu a, ntɛm paa ara nnipa a 

wɔde oniiko no kɔe ma abusuafo aso te nea ato wɔn busuani no. 

Achana (1993) kyerɛ sɛ, sɛ ɔbea panyin bi wu wɔ Kasena-Nankana a nea ɛsɛ sɛ 

ɔbɔ owu no ho dawuru de kyerɛ abusuafo, betumi ayɛ obusuani anaa nnipa bi a wɔde 

nneɛma hyehyɛ wɔn anim a Akwamufo frɛ wɔn kaakaamotobi no.  

Adizie (1993) nso kyerɛ sɛ Somey abusua mu sɛ obi wu a, nea edi kan a mmea no 

yɛ ne sɛ, wɔde agyaadwotwa, benabɔ ne dede ahorow si mmɔnten so de wɔn ho toto fam 

yɛ nneyɛe ahorow bebree de kyerɛ ɔmanfo sɛ biribi asi wɔ ofi anaa borɔno bi so. Saa 

mmea yi bi tumi fi owufo n‟abusua mu anaa yɛ mpɔtamfo no bi. Ɔkyerɛ sɛ, esiane sɛ 

mmea yɛ nnipa bi a wɔte owu ho nsɛm a wɔn kra boto na wɔn werɛ how ntɛm nti ɛno na 

ɛkanyan wɔn ma wɔda nneyɛe a ɛte saa adi.  

Shino (1997) kyerɛ sɛ sɛ obi tɔ wɔ Luo a ɛwɔ Kenya a, wɔmmɔ ho dawuru awia 

mmom anɔpa anaa anwummere nkutoo. Eyi nso begyina onipa a wawu no so sɛ ɔyɛ ɔbea 

anaa ɔbarima, ne mfe a wadi ne adwuma a ɔyɛ so. Ɔtoa so kyerɛ sɛ sɛ abɔfra wu anɔpa a 

wɔbɔ ne wu no ho dawuru amonom hɔ ara na ade kye anɔpa a wosie no. Sɛ owufo no yɛ 

ɔpanyin a, wɔtwɛn ma awia tɔ ansa na wɔabɔ ne wu no ho dawuru na mpo mmea nni ho 

kwan sɛ wosu gye sɛ awia atɔ ansa.   

So nnipa bɛn na sɛ owu si wɔ abusua bi mu a, wɔbɔ wɔn amanneɛ wɔ 

Akwamuman? Migye di sɛ Akwamu ne Akanman mu nyinaa no nnipa titiriw bi wɔ hɔ a 

wɔbɔ wɔn ayi ho amanneɛ bere a obi atɔ wɔ abusua bi mu. Nnipa yi bi ne owufo no 

abusuafo na eyi tumi yɛ wɔn a wɔne owufo no te kurow anaa ɔman no mu, asafo 

mpanyimfo eyi gyina sɛ onipa no de ne ho adɔm asɔre bi, ahemfo, nnamfo, owufo no 

mpɔtamfo ne wɔn a wɔkeka ho.  

Akanman mu, mpanyimfo na wɔyɛ nnipa titiriw a wɔfa amane kwan so de se wɔn 

ayi bere a obi awu wɔ kurow bi so anaa abusua bi mu. Kan no sɛ obi wu wɔ abusua bi mu 

a wodi kan de nsa kɔbɔ ɔhene amanneɛ. Nsa no tumi yɛ aborɔfo nsa anaa abibifo nsa 

(apetehyi). Mpɛn pii nsa a wɔde kɔ no taa gyina onipa a wawu no so (sɛ ɔyɛ ɔpanyin, 

abofra anaa ɔhempɔn). Sɛ wɔde nsa no kɔma onii no anaa ɔhene no a, ɛno na ɛkyerɛ sɛ 

amammerɛ kwan so no wɔabɛse no ayi. Sɛ wɔyɛ amammerɛ yi na sɛ mpo oniiko anaa 

ɔhene no antumi amma ayi da no a, wotu wɔn ananmusini ma wɔkɔ ayi no ase ayi da no. 

Etumi nso ba sɛ obi wɔ hɔ na sɛ wɔanyɛ eyi anse no ayi a, ɔpɛ a, ɔmma ayi da no. Nea 

ɔbɛka ara ne sɛ „wɔammɛse no ayi‟ anaa wɔammɔ ho dawuru biara ankyerɛ no. Eyi 

betumi ayɛ obusuani anaa abɔnten so ni. Obi nso wɔ hɔ a otumi kɔ ayi da no na ɔtwe 

abusuafo adwene si so ma akyiri no wɔfa kwan pa so kɔse no ayi ma asɛm de n‟asɛm kɔ.  

Wɔse nnipa titiriw yi ayi nyinaa wie a, ansa na wɔatumi abɔ kuromma no nyinaa  

amanneɛ. Afei wɔte asomafo gu kwan so kɔbɔ abusuapɔn no mufo nyinaa amanneɛ ma 

wɔba. Wɔse owufo no papa, ne maame ne yere anaa kunu ne ne mma (sɛ ɔwɔ bi nkutoo 

de a) ayi. Ɛnnɛ akwan ahorow pii so na wɔnam bɔ ayi ho dawuru ma abusuafo, nnamfo ne 

wɔn a wɔkeka ho nyinaa aso te. Eyi bi na edidi so yi: 

Radio: Nnɛ radio sitehyen bebree na aba a abusuafo binom fa so bɔ wɔn ayi ho 

dawuru. Radio sitehyen ko a abusua no bɛpɛ sɛ wɔbɛkɔ akɔbɔ dawuru wɔ so no gyina 

abusua no so. Sɛnea nsatea nyinaa nyɛ pɛ no, saa ara na abusua nso te. Abusua bi wɔ hɔ a 

sika wɔ mu enti wotumi kɔ radio sitehyen a agye din wɔ ɔman yi mu, sɛ ɛwɔ mpɔtam, 

mansin anaa borɔno a wɔwɔ so kɔbɔ wɔn ayi ho dawuru. Abusua binom tumi ma wɔbɔ 

ayi no ho dawuru mpɛn abien de kɔ ne mprɛnsa so nnawɔtwe biara kɔpem sɛ ayi da no 

bedu so. Ebi nso wɔ hɔ a, wɔbɔ dawuru biako pɛ kɔpem ayi da no. Abusua bi mpo tumi fa 

radio sitehyen abien de kɔ abiɛsa so bɔ wɔn ayi ho dawuru. Wɔkyerɛ sɛ eyi boa ma wɔn a 

wɔwɔ mmeae mmeae ahorow a wonim oniiko no tumi te hu nhyehyɛe ne ntotoe biara a 

abusua no ayɛ afa ayi no ho ma wɔtumi te de ba ayi no ase bi.  

Ɛnnɛ ayi ho dawurubɔ wɔ radio so ayɛ dwuma a nnipa binom di de pɛ sika gu wɔn 

kotoku mu. Nana Agyei Sikapa a ɔwɔ „Peace Fm‟ a ɛwɔ Nkranman no tumi bɔ bena bɔ 

ayi ho dawuru ma ɛyɛ fɛ kwa. Eyi mu ɛbo a wɔde bɛbɔ wo no gyina mpɛn dodow a 

abusua no pɛ sɛ wɔbɔ ayi no ho dawuru wɔ nnawɔtwe no mu, simma dodow ne bere a 

abusua no pɛ so. Abusua bi wɔ hɔ a, wɔpɛ wɔn ayi no dawurubɔ anwummere efisɛ saa 

bere no na wogye di sɛ obiara a ɔkɔɔ adwuma aba fie. Ebi nso pɛ wɔn de awia anaa 

anɔpa. Eyi taa ba kaseɛbɔ no akyi anaa ɛyɛ kaseɛbɔ a etwa to. Sɛ abusua bi mpɛ sɛ 

wɔbɛyɛ wɔn de saa a, ɛnde wotua ho sika a ɛsɛ ma wɔyɛ no nkaebɔ berɛ.   

Ɔkwan foforo a abusua bi fa so bɔ wɔn ayi ho dawuru biako nso ne Telefisan 

(TV) so. Abusua bi nso de ne sɛ, sɛ ayi ba wɔn fie a, telefisan so nkutoo na wɔbɔ ho 

dawuru. Telefisan so dawurubɔ nyɛ bese a aberewa we. Ne bo yɛ den yiye. Sɛ obi betumi 

abɔ ayi ho dawuru wɔ telefisan so a, ebia na onipa no busuani bi yɛ adwuma wɔ hɔ, ɔwɔ 

adamfo bi wɔ hɔ anaa na owufo no ankasa yɛ adwuma wɔ hɔ. Sɛ ɛba saa de a, sika a 

wogye oniiko no nyɛ te sɛ nea wogye abɔntensoni. Eyi kyerɛ sɛ wɔtew sika no so. Mpɛn 

dodow, simma dodow ne bere (anɔpa, awia, anwummere) a abusua no pɛ sɛ wɔbɔ ɛho 

dawuru nyinaa gyina abusua no so. Eyi nso wɔ sika pɔtee bi a wotua. Mpɛn pii wɔde ka 

nkaebɔ a wɔbɔ no ho nanso sɛ abusua bi pɛ no bere pɔtee bi de a, wotua ho sika na wɔyɛ 

no saa ma wɔn.  

Dawurubɔ no bi wɔ hɔ a wotumi de owufo no mfoni, bere a ɔyɛ ababaawa anaa 

aberante ne ne nyin bere a ɔde wui nyinaa ba telefisan no so ma ɔmanfo hu kae no.  

Ebi nso wɔ hɔ a wɔde nhwiren anaa asɛndua pɛ na ɛba na wɔde owufo no din aka 

ho. Eyi nyinaa gyina sɛnea abusua no pɛ sɛ wɔbɔ wɔn dehye no wu ho dawuru kyerɛ 

ɔmanfo so. Wɔkyerɛ sɛ, nea wɔde owufo no mfoni, titiriw ne mmerante bere anaa 

mmabaawa bere mu ba no bo yɛ den sen nea wɔde nhwiren ne asɛndua ba no. 

Abusua bi nso mfa kwan ahorow yi mu biara so mmom wɔde kasafiri toto ahyɛn 

so na wɔde abɔ ayi bi ho dawuru akyerɛ ɔmanfo. Ebi nso kɔ ɛnnɛ yi dawurubɔ mmeae 

ahorow bi a ɔmanfo abuebue na wɔnam so ma ɔmanfo te kaseɛ biara a wɔbɔ wɔn ayi ho.  

 Ɛnnɛ abɛɛfo kwan a egyina ano so a nnipa binom nam so bɔ ayi ho dawuru ma 

ɔmanfo te bi nso ne „skype‟, „Imo‟ ne „Viber‟. Sɛ obi wu wɔ abusua bi mu a abusuafo no 

bi, titiriw wɔn a wɔakɔ sukuu no nam saa kwan ahorow yi so bɔ ayi no ho dawuru kyerɛ 

abusuafo binom a wonni ɔman no mu a wɔwɔ amanɔne, nnamfo ne mpo abusuafo binom 

a wɔte ɔman no mu.  

2.3.2 Dawubɔ a ennyina Ano so 

Akwan ahorow bi wɔ hɔ a abusua bi fa so bɔ ayi ho dawuru a wɔn mfa wɔn ano 

nka nkyerɛ anuanom ne adɔfo nanso ɔkwan bi so no wɔrese wɔn ayi. Eyi bi na edidi so 

yi.  

 Mfoni a wɔde fam ban ho: Ɔkwan biako a nnɛ ɔmanfo fa so bɔ ayi ho 

dawuru titiriw pa ara gyina mfoni a wɔde femfam ban ho so. Wɔnam eyi so ma ɔmanfo 

hu owufo no, da, beae ne baabi a wobesie no adi. Kan no na wɔde ahosu tuntum ne fitaa 

na ɛyɛ mfoni no nanso nnɛ wɔagyae eyinom nyinaa de ahosu ahorow te sɛ; kɔkɔɔ, 

tuntum, fitaa, ahabanmono, akokɔsrade a adi afra na ɛyɛ. Akɔba sɛ nnɛ nnadi te sɛ; 

nnawɔtwe da no mpo wɔyɛ ho mfoni de femfam Akwamu kurow no mmeaeɛ ahorow pii. 

Mpɛn pii nnawɔtwe da mfoni a wɔyɛ no wɔmfa da a wɔbɛyɛ ayi no, beae a wɔbɛyɛ, bere 

ne owufo no ho nsɛm biara nto gua mmom, owufo no mfoni ne ne din nkutoo. Sɛ ɔwɔ din 

bi a nnamfo taa de frɛ no nso a wɔde ka ho sɛ ebia; A. K. A ….. 

 

Mfoni 1 

Abusua no hyia di nnawɔtwe da no de yɛ ayi no ho ntotoe biara wie a, wɔsan yɛ 

owufo no mfoni foforo de ne ho nsɛm biara a ɛsɛ sɛ wɔma anuanom ne adɔfo hu sɛ ebia; 

beae a wobesie amu no, da a wɔbɛyɛ n‟ayi ne nea ɛkeka ho nyinaa to gua wɔ mfoni no so.  

Mfoni 2 

 

Mfoni a wɔde femfam ban ho no so na wɔkyerɛ baabi a owufo no fi, mma dodow 

(sɛ ɔwoo bi de a), abusua ne ntɔn a ofi mu anaa ɔbɔ, ne yere/kunu (okunafo) din (sɛ 

ɔwaree a), ne na ne n‟agya din ne wɔn a wɔkeka ho. Sɛ ɔyɛ okristoni a ɔkɔ asɔre a, 

wɔkyerɛ asɔre a na ɔdɔm na beae nso a na ɔyɛ adwuma nyinaa wɔda no adi pɛpɛɛpɛ ka ne 

mfonin no ho. Mfoni a wɔde fam ban ho no bi wɔ hɔ a owufo no mfoni a ɛwɔ so no yɛ ne 

mmerante anaa mmabaawa bere mu de ka mfoni no ho. Ebi nso wɔ hɔ a wɔde abien no 

nyinaa ba ma ɛboa wɔn a wonim no fi tete ma wohu no kae no.  

Owufo no mfoni a wɔde bɛba ma anuanom ne adɔfo ahu no no nyinaa gyina 

abusua no so. Wotumi de ne mfoni bi a otwaa wɔ asɔre na ɛyɛ, wotumi nso de nea otwaa 

wɔ beae a ɔyɛ adwuma anaa fie a ɔte mu na ɛyɛ. Mpɛn pii abusua no de owufo no mfoni a 

otwae a ɛyɛ fɛ na ɛyɛ. Sɛ ɛba sɛ onyin pa ara ansa na ɔrewu a wɔde ne mmerante anaa 

mmabaawa bere mfoni bi a otwae ka ho. Saa mfoni yi de wɔtaa de hyɛ ne mprempren de 

no ase.  

Wotumi de mfoni yi bi kɔfemfam kurow no mu, ofi a na ɔte mu, asɔre a na ɔkɔ ne 

mmeae mmeae ahorow pii. Sɛ ɔyɛ ɔkyerɛkyerɛni a wɔde bi kɔfam sukuu a na ɔkyerɛ ade 

wɔ mu no mu. Sɛ ɔwɔ mma a wɔyɛ adwuma wɔ baabi a wɔde ne mfoni no bi kɔfam 

adwuma no mu nanso ɛnyɛ nnwumawuranom nyinaa na wɔpene eyi so. Eyi mu, baabi a 

na owufo no yɛ adwuma nkutoo na wotumi de ne mfoni no bi femfam hɔ sɛ na ɛyɛ aban 

anaa ankorankorɛ adwuma. Sɛ owufo no yɛ dorɔbani a adorɔbafo a wɔne no yɛ adwuma 

wɔ borɔn no so nyinaa de ne mfoni no bi femfam wɔn ahyɛn ho de bɔ dawuru ma ɔmanfo 

hu nea aba. Adorɔbafo yɛ nnipa bi a wokyin yiye, eyi nti sɛ owufo no mfoni fam ne hyɛn 

ho na ɔkɔ beae bi a wonim owufo no na wonyaa ntee nea aba a, ɛboa ma adɔfo no nso te.  

Ɛnnɛ owufo mfoni a wɔyɛ de femfam ban ho no, woyɛ ebi akɛse paa ara de bobɔ 

mmeae mmeae ahorow pii. Ebi mpo wɔ hɔ a wɔyɛ no kɛse de bɔ bɔɔdo so ma baabi biara 

a obi nam no otumi hu oniiko a wawu no. Wɔkyerɛ sɛ esiane sɛ kaade a wɔde to nsa frɛ 

anuanom ne adɔfo ma wobegyam wɔn dɔfo no yɛ nketewa na ebetumi ayera anaa nea 

wɔde akɔma no betumi de ato baabi a ɔrenkae nti na wɔyɛ mfoni no akɛse de bobɔ kwan 

ho no. Abusua no tua sika ansa na wɔanya ho kwan de mfoni no abɔ bɔɔdo no so. Bɔɔdo 

awuranom binom nso wɔ hɔ a, wogyina beae a wɔayɛ bɔɔdo no asi so na wɔbɔ ho bo. 

Sɛ mfoni a wɔde femfam ban ho, nnua ho ne mmeae mmeae ahorow pii da nkyɛn 

a, abusua bi nso nam kaade so bɔ ayi ho dawuru san to nsa frɛ anuanom ne adɔfo ma 

wɔbɛboa de gyam wɔn wɔ ayi no yɛ mu. Wotumi de kaade yi kɔma owufo no adwuma 

mufo, mpanyimfo binom a wonim no, nnamfo ne wɔn a wɔkeka ho nyinaa. Sɛ owufo no 

wɔ mma na wɔyɛ adwuma wɔ baabi a, wɔde kaade no bi kɔ adwuma no mu kɔse wɔn ayi 

de bɔ wɔn agya wu no ho dawuru kyerɛ adwuma mu fo no. Ɛtɔ mmere bi a wotumi de 

owufo no mfoni ba kaade no so na ebi nso wɔ hɔ a enni so. Sɛ abusuafo no hyia 

nnawɔtwe da no yɛ ayi no ho ntotoe nyinaa wie a, aka nnawɔtwe abien de kɔ abiɛsa so 

ma ayi da no adu na wɔde kaade no kɔ. Abusuafo no bi mpo tumi de telefon frɛ anuanom 

ne adɔfo a wɔato nsa afrɛ wɔn no kaakae wɔn bere ano bere ano kɔpem sɛ ayi da no 

beduru so.  

Ɛnnɛ abɛɛfo kwantenpɔn biako nso a agye din na ɔmanfo nam so bɔ ayi ho 

dawuru ne „Facebook‟, „Whatsapp‟ ne „Twitter‟. Wɔnam ɛyinom so de owufo no mfonin 

ne ayi no ho nhyehyɛe biara a abusua no ayɛ to gua ma ɔmanfo hu. Wɔn a wobenya ho 

akɔ ayi da no ma obusuani no hu no prɛko pɛ. Wɔsan nam kwantenpɔn yi so tumi ma 

obusuani no yaakɔ. 

Amponsah (1975) nsɛm mu no, ɔkyerɛ sɛ sɛ obi wu a abusuafo mpɛ ntɛm mmɔ ho 

dawuru nkyerɛ ɔmanfo kɔpem sɛ abusuafo bɛyɛ ho ntotoe nyinaa awie ansa wɔ Brong 

Ahafo. Ɔkyerɛ sɛ sɛ wɔbɔ ho dawuru kyerɛ anuanom ne adɔfo a, wɔde su bɛba beae a 

owufo no da no. Ɔde toa so sɛ ansa na obi betumi asu, gye sɛ wodi kan kɔbɔ ɔhene a ɔwɔ 

kuro no mu amanneɛ wɔ nea aba ho anyɛ saa a, wɔbɛbɔ abusua no ka GHȻ0.93 asanu ne 

nsanu. 

Akwamuman mu no, sɛ ɔhene bi wu a, wɔmmɔ ho dawuru prɛko pɛ nkyerɛ 

ɔmanfo. Abusua, ahemfo ne nnipa a wodi n‟ayi no ho akotene yɛ ɛho ntotoe nyinaa wie 

ansa na wɔabɔ ho dawuru ama ɔmanfo nyinaa aso ate. Sɛ obi pɛ ne ho asɛm kɔbɔ ɔhene 

ne titiriw ɔhempɔn bi wu ho dawuru ntɛm so kyerɛ ɔmanfo a, wɔkyere no na wɔne no di 

no anibere so. Etumi ba sɛ ɔhene bi wu a, ebedi bɛyɛ bosome abiɛsa de kɔ anan so ansa 

na wɔabɔ ɛho dawuru akyerɛ ɔmanfo. Ebi mpo tumi di bɛyɛ afe ne akyi ansa wɔabɔ ɛho 

dawuru sɛ ɔhene no kɔ n‟akuraa. Nea enti a wɔyɛ eyi ne sɛ, wodi kan toto ɔhene no akyi 

pɛ oniiko a ahenni no adu no so kyerɛkyerɛ no amanne ne amammerɛ nyinaa ansa na 

wɔasie no. Eyi da nkyen a, ahensɛm mu ntawntawa ne nsɛnsɛm bi nso tumi twe ɔhene bi 

ayi ho dawurubɔ kɔ akyi. Ɛnnɛ wɔnam abɛɛfo kwan ahorow yi so tumi bɔ ɔhene bi wu ho 

dawuru a anka kan no na ɛnte saa.   

 

2.4  Amu ho Asiesie 

Onipa wu a, na ɛnkyerɛ sɛ n‟awiei ara nen mmom yɛwɔ gye di a Akwamufo ne 

Akanfo gyedi sɛ onipa wu a, ɔkɔtoa n‟abrabɔ so wɔ asamando. Adwen a ɛtaa saa gyedi yi 

akyi nti wohu owufo no sɛ obi a ɔretu kwan nti wɔnkɔtow owufo no nkyene kɛkɛ mmom 

wosiesie ne ho de nneɛma biara a obehia n‟akwantu mu ka ne ho.  

Amu ho asieisie yɛ ade a ɛho hia efisɛ ɛwɔ sunsum mu nsunsuanso. Ateasefo 

apɔwmuden ho hia yiye bere a obi resiesie amu/funu ho. Nea osieisie amu ho tɔ ne bo ase 

yɛ no yiye, yi efi biara a ɛwɔ ne ho efisɛ, wosusuw sɛ ɔrekɔ baabi foforo akɔtoa n‟abrabɔ 

so. Wosiesie amu no ho sɛnea ɔhyew  mma amu no nsɛe ntɛm. Sɛ obi Akwamuman mu a, 

akwan ahorow abien na wɔfa so siesie amu ho. Nea edi kan yɛ nea abusuafo no ara yɛ 

ɛnna nea ɛtɔ so abien nso yɛ nea wɔde ma wɔn a wosiesie amu ho no yɛ. 

 

2.4.1 Abusua Asɛde 

Kan no na ɛnanom mpanyimfo no wɔ kwan pɔtee bi a wɔfa so twe nsu fi amu mu 

sɛnea ɛbɛda hɔ a ɛmporɔw kɔpem sɛ wobesie no. Wɔde no to fam (baabi a wɔakwaw 

anaa wɔaka hɔ sɛmɛnte) na wɔde gyeenegyeenedua anaa gbedegbededua ne akyampɔn 

ahaban akata ne so. Ebinom nso de sɛmɛnte sa amu no ma ɛkye ne yam nneɛma no 

nyinaa na wɔyam akakaduru, hwentea, wisa, pɛprɛ de sra ne ho. Nea wɔyɛ yi tumi ma 

amu no da hɔ kyɛ a ɛmporɔw nyi hwa biara. Wowie a, wɔde no si kuruwaba so tweri 

tokuro bi mu ma ne mu nsu no nyinaa twe fi ne mu gu kuruwaba no mu. Ebinom nso de 

nsahyew gu n‟anom ma ɛkɔnoa ne yam nneɛma no. Ɛnnɛ adɔkotafo wɔ akyenkyen nnuru 

ahorow a wɔde wɔ amu no twe ne mu nsu nyinaa.   

Ɛnnɛ yi wotumi guare amu no wɔ ayaresabea (mɔkyere) anaa ofi a onipa no tenaa 

mu. Mpɛn pii sɛ woguare no wɔ mɔkyere na wɔde no ba fie a, abusua no nsan nguare no 

bio na mmom ebi nso de nsu popa ne ho ansa na wɔasiesie ne ho. Eyi nti abusuafo no bi 

tumi kɔ mɔkyere hɔ na wɔma woguare amu no sɛnea wɔpɛ. Abusua bi nso wɔ hɔ a wɔde 

amu no ba fie beguare wɔn ade, kyerɛ sɛ mɔkyerefo aguare no nsɔ wɔn ani.  

Sɛ wɔde amu no fi mɔkyere ba na ansa na wobeguare no anaa popa ne ho no, 

wɔyɛ amanne a ɛsɛ biara ansa na wɔde nsu aka no. Sɛ ebia owufo no hyiaa akwanhyia 

anaa ɔtoo ne kɔn na ɔde wui a, wogu nsa frɛ no ka kyerɛ no sɛ wɔde no aba fie nti 

ɔmmɛhwɛ na biribiara nkɔ so waano waano kɔpem n‟ayi no yɛ mu. Shino (1997:241) 

kyerɛ sɛ obi tɔ wɔ Kenya nnipakuw bi a wɔyɛ Luofo mu a, amanne ahorow du nan na 

wɔyɛ de ma owufo no kɔpem sɛ wɔde no bɛkɔ amusie akosie no. Amanne yi ne sɛ; 

 Wodi kan bɔ owu no ho dawuru  

 Wosi pɛ  

 Wɔkɔbɔ ɛda  

 Wɔyɛ ayi na ɛha na abusua no ka owufo no ho nsɛm biara kyerɛ adɔfo. 

 Wɔde amu no kɔ baabi a abusua no hyia di asɛm  

 Woyi ɔyere/okunu ne mma ti so nwi. Sɛ oyi ɔyere anaa okunu no de a, nnawɔtwe 

abiɛsa anaa bosome baako ansa na wɔayi mma nso de.  

 Abusuafo no kɔ wɔn fi (ɔba panyin na odi kan kɔ na nea ɔtɔ so abien ne abiɛsa 

atoa so kɔpem sɛ wɔn nyinaa befi abusuafie hɔ) 

 Wɔnoa aduan de kogu owufoɔ  no nna so (mmea awarefo na ɛyɛ eyi mpɛn abien) 

 Abusuafo no noa aduan didi gye wɔn ani. 

 Wɔkɔ okunafo (ɔbarima anaa ɔbea) no fi nsrahwɛ. Sɛ owufo no yɛ ɔbarima a, 

ɔbea kunafo no ne ba barima a odi kan kɔ ne nanabea fi. 

 Agyapade kyɛ 

 Nkaakae (saa bere yi na abusuafo no hyia wɔ ofi a owufo no sii mu kae no) 

 Nsewnom noa aduan brɛ abusuafo no. 

 Mmom ɛnyɛ nnipa no nyinaa na wɔyɛ amanne yi ma wɔn. Sɛ ɔyɛ ɔpanyin a, wɔyɛ 

amanne no nyinaa de ma no. Sɛ ɔyɛ ɔbea anaa ɔbarima, ɔwɔ yere anaa onni yere ne ne 

mfe a wadi no na ɛbɛkyerɛ sɛ wobeyi amanne no bi afi mu anaa wɔrenyi.   

Wɔde amu no fi mɔkyere ba na wobeguare no a wɔde nsu si ogya so na wɔma ɛdɔ 

sɛnea onipa a obeguare no betumi de ne nsa ato mu. Wɔmfa nsunwin mfra nsuhyew a 

wɔde guare amu no mu. Kan no na wɔma nsu no dɔ (huru) yiye nanso nnɛ yi de wɔmma 

no nnɔ saa. Nea wɔyɛ ne sɛ wodi kan bubu amu no mmɔwerɛ yi ne ho nwi nyinaa kama. 

Wowie a wɔkyekyere aworɔw ne nwi no wɔ ntamagow bi mu to kyɛn. Adu-Gyamfi 

(2010) kyerɛ sɛ wɔde amu no awerɛw a woyi no yɛ suman de pam owufo no sasa biara a 

ebedi ne mma no akyi. Asante ne Bono mmeae bi mpo de wɔde mmɔwerɛw (nan ne nsa) 

ne nwi no gu fundaka no mu ma ɔde kɔ. Ɔkyerɛ sɛ wɔyɛ eyi nyinaa sɛnea ɛbɛyɛ na wɔwo 

owufo no ba asaase yi so bio a obetumi aba sɛ onipa mu.  

Akwamuman mu mma anaa agya mma tumi guare amu no. Wodi kan ma agya no 

akyi mma biako sɛ ɔyɛ ɔbea anaa ɔbarima betu nsuhyew gu amu no so mprɛnsa na ɔkasa 

kyerɛ amu no sɛ wɔde no aba fie ansa na wɔafi ase aguare no. Amponsah (1975) kyerɛ sɛ 

Asante ne Bono mmeae bi mu, owufo no mma anaa abusuafo no bi na woguare siesie 

amu no ho. Ɔtoa so kyerɛ sɛ, sɛ owufo no dɔm asafo kuw bi a wɔn nso tumi besiesie ne 

ho. Wɔde sapɔw a wɔboro na eguare amu no. Ɛyɛ wuram ahama bi a wɔfrɛ no sonantew 

anaa ahensaw na ɛyɛ sapɔw no. Ahensaw no yɛ ahama a ɛwɔ dua ho na sonantew no nso 

yɛ ahama saa ara. Sɛ wokotwa nhama yi a wɔde sonantew no ka ogya kakra ma ɛyɛ 

mmerɛw na wɔbobɔ so yiyi hohono no fi ho na wɔboro ma ɛyɛ te sɛ sawere na wɔtetew 

mu nketenkete ma emu nwura no nyinaa porow gu. Wɔde gu awia mu hata ma ɛwo ansa 

na wɔayi bi de aguare amu no. Nneɛma binom a wɔde siesie amu ho bi ne samina, 

mpopaho, danta, pawda, nku, sumii, afe, ntaare, bɔbrapa bokiti, nnuhuam. Saa nneɛma yi 

nyinaa yɛ foforo. Sɛ owufo no yɛ ɔbarima a ɔwɔ yere a, ne yere no na ɔtotɔ nneɛma yi. 

Adu-Gyamfi (2010) kyerɛ sɛ, kan no sɛ obi wu na wosiesie ne ho a, wɔde borɔde baha na 

ɛyɛ sapɔw guare no wɔ Bonoman mu.  

Wɔyɛ sapɔw yi wie a abusuafo no di kan yam pɛprɛ, hwentea, nketenkete, salaase 

ne wisa bɔ to hɔ. Mfare a nneɛma yi de ba no te sɛ krobo. Krobo yɛ aduhwam bi a kan no 

sɛ ɔbea wo a, ɔde bobɔ ne ho. Woguare amu no sɛnea onipa biara guare pɛpɛɛpɛ. 

Woguare no fi ne tirim de besi ne nan ase. Wodi kan guare n‟anim wie ansa na wɔadan 

no abutuw aguare n‟akyi. Wotumi nso de no tena ase guare no. Sɛ ɔyɛ ɔbarima panyin a 

ɔwɔ mma mmarima a wɔbɛpagya pagya no ma mmea mpanyimfo no guare no. Woguare 

no wie a, wɔpopa ne ho de no to kɛtɛ so. Wɔbɔ no pawda, sra no nku na sɛ kuru bi wowɔ 

ne ho a wɔde pawda no bi hyehyɛ mu ma ɛwo sɛnea ɛbɛyɛ na nwansena mmesisi kuru no 

so mma emmfi ase mporɔw. Wowie eyi a, wɔmo no amoase. Sɛ amu no yɛ ɔbea a, 

wosina ahene foforo gu n‟asen sɛnea wobetumi de amo no amoase. Wɔmo no amoase hyɛ 

no pieto wie a wɔsan mo no danta. Afei wɔhyɛ no ataare na mmarima a ɛwɔ abusua no 

mu ma ne so de no kɔma wɔn a wosiesie amu ho no ma wɔn nso fi ase yɛ wɔn adwuma.   

2.5 Ɔpemfo Ayiyɛ 

Ɔpemfo wu a, Akwamufo bu no sɛ ɛyɛ mmusu na ɛyɛ atɔfo wu nso. Eyi nti 

wɔnnyɛ no ayi te sɛ nea wɔato ne kɔn awu. Sɛ bere du na wɔde no fi mɔkyere reba a, 

wɔmfa no mma kuro no mu mmom wɔde no besi kurotia. Ɛhɔ na wɔde berɛw yɛ danto bi 

de no to mu. Amu no aguare ne nsiesie nyinaa kɔ so wɔ ɔdan yi mu. Kurotia hɔ na wɔma 

anuanom ne adɔfo kogyinagyina ne ho. Wɔmma kwan mma wonsu no. 

Sɛ wɔde amu no kɔ amusie a wodi kan pae ɔpemfo no yi abɔfra no sie ɔno nkutoo 

wɔ maaame no nna nkyɛn. Opoku (1973) kyerɛ sɛ Akanman bi mu, wɔde ntama fitaa 

kyekyere maame no sisi de gyabiriw yɛ nsensan wɔ ne koko so. Adu-Gyamfi (2010) nso 

de to gua sɛ, ɛyɛ mmusu wɔ Asante amammerɛ mu sɛ wobesie nnipa baanu wɔ fundaka 

anaa ɛda biako mu. Ɔkyerɛ sɛ woyi abɔfra no to kuku mu sie no wɔ ɛda foforo mu bere a 

wɔde maame no to adaka mu sie no. Akwamuman mu no, wɔkyekyere abɔfra no wɔ 

adedenkuruma ahaban mu na wotu fam wɔ sumina so de no hyɛ hɔ. Adedenkuruma yɛ 

wura bi a ɛtaa fifi wɔ sumina so. 

Achana (1993) de toa so sɛ, sɛ ɔpemfo wu wɔ Kasena-Nankana a wɔyɛ n‟ayi 

sɛnea onipa biara wu a wɔyɛ n‟ayi pɛpɛɛpɛ nanso wonyi abɔfra no wɔ maame no yam. 

Wodi kan sie wɔn baanu no nyinaa wɔ ɛda biako mu. Ɛda a wɔde wɔn to mu no wɔnkata 

so amonomu hɔ ara. Achana kyerɛ sɛ gyidi a wɔwɔ wɔ eyi mu ne sɛ, ebia na ɔdasum no 

nananom nsamanfo abɛyɛ maame no mmoa awo abɔfra no. Ade kye a, wɔkɔ nna no so kɔ 

hwɛ nea asi. Sɛ nea wɔn gyidi kyerɛ wɔn sɛ ebesi sɛ nananom nsamanfo bɛboa ma wawo 

no antumi ansi a, funsiefo kɔpae ɛna no amu no yi abɔfra no sie no wɔ ne maame no amu 

no atifi. Afei wɔkata maame no da no so. 

Wosie amu no wie a abusua no ntena kurotia hɔ nyɛ ayi no mmom wɔkɔyɛ ayi no 

wɔ kuro no mu. Abusua no bɛtena ase gye nsawabɔde. Adu-Gyamfi (2010) kyerɛ sɛ kan 

no sɛ obi wu wɔ Asanteman mu a, wɔbɔ apata wɔ wuram ma ɔbarima okunafo no kɔtena 

mu adaduanan. Mmea mpanyimfo nkutoo na wɔwɔ ho kwan sɛ wɔde aduan ne nsu kɔma 

no wɔ wuram hɔ. Da a ɛtɔ so dunan wɔ adaduanan no akyi wokoyi ɔbarima no ti so nwi 

nyinaa bubu ne nan ne ne nsa mmɔwerɛw nyinaa kama ansa na wɔde no aba kuro no mu. 

Wɔyɛ eyi sɛnea ɛbɛyɛ na mmusu a ɛte saa mmma ɔbarima no so bio. Wogye di sɛ wɔyɛ 

Kristofo enti amammerɛ no nni wɔn so tumi bio. Ɛnnɛ yi sɛ ɔpemfo wu wɔ Akwamuman 

mu a, abusua dodow no ara mfa wɔn amu no mmesi kurotia/akwantifi bio. 

 

2.6 Ayi a wɔyɛ ma Ɔbea a wakɔ awo atɔ 

Sɛ ɔbea rekɔ awo a Akwamufo kyerɛ sɛ ogyina akono a ɛnyɛ agoru koraa. Ɛnyɛ 

mmea nyinaa na wɔkɔ ɔko yi a, wotumi ba fie bio. Eyi gu mu ahorow abiɛsa. Nea maame 

tumi fi ɔko no mu ba fie nanso ne nsa nka ne ba, nea ɔbea no ne abɔfra no nyinaa tumi tɔ 

wɔ ɔko no mu ne nea ɔbea no nso tumi tɔ nanso ne ba no nya nkwa. Ɛba sɛ ɔpemfo bi ko 

awo tɔ a, n‟ayi a wɔyɛ ma no te sɛ nea wɔyɛ ɔpemfo a watɔ pɛpɛɛpɛ. Ɛne sɛ wɔde amu no 

fi mɔkyere ba a, wɔde no besi kurotia bɔ apata guare siesie ne ho yɛ biribiara wɔ apata no 

mu. Wowie a, wɔma anuanom ne adɔfo kwan ma wobesu no. Ɛno akyi wɔde no kɔ 

amusie kosie no. Mmom ansa na wɔde no bɛkɔ akosie n‟amu no, wodi kan yi apae ma 

amu no srɛ nananom nsamanfo sɛ wonsiw mmusu a ɛte sɛɛ ano mma wɔn. Wɔyɛ eyi wie 

a wotumi de amu no kɔ amusie kosie no. Wofi amusiei ba a, abusua no bɛtena ase wɔ 

kuro no mu yɛ n‟ayi gye nsawabɔde. 

Ade titiriw a ɛwɔ ɔbea a wako awo atɔ ho ne sɛ, sɛ wɔde n‟amu no ba kurotia hɔ a 

enni ho kwan sɛ ɔpemfo biara ba saa beae hɔ bi kɔpem sɛ wobeyi mpae akosie no aba. Sɛ 

wokosie amu no ba a, ɔpemfo biara tumi kɔ beae a wɔreyɛ ayi no. Sɛ mpo ɔbea koro no 

fa yafunu na ɔte sɛ n‟adamfo ako awo atɔ a, onni ho kwan sɛ ɔkɔ hɔ koraa. Bio, sɛ mmea 

mpanyimfo rebedi nkɔmmɔ a ɛfa ɔbea a wako awo atɔ ho na ɔpemfo bi wɔ hɔ a, wɔka 

kyerɛ no ma ɔpra n‟aso akyi. Eyi kyerɛ sɛ wɔma oyi n‟adwen fi asɛm a wɔreka no so. 

Enni ho kwan sɛ ɔwɔ saa tebea no mu no ɔte asɛm a ɛte saa. Mpo sɛ ɔpemfo no hwɛ na 

ɛbɛhaw no a, ɔsɔre fi adi. Mmom sɛ wodi saa nkɔmmɔ no wie de a, otumi san ba beae hɔ 

bio. 

Kan no anka ɔpemfo ko wɔ awoe a, wɔtaa tɔ paa ara nanso ɛnnɛ ɛntaa nsi efisɛ 

adɔkotafo wɔ mfiri ahorow a wotumi de hwɛ abɔfra a ɔda yafunu mu kyerɛ da anaa 

bosome a maame no betumi de awo. Sɛ mpo ɛkɔba sɛ awo no mu kɔyɛ den a, wɔwɔ mfiri 

a wotumi de pae maame no yi abɔfra no a hwee nyɛ maame no. Indexmundi yɛ abɛɛfo 

kwantenpɔn na ɛde to gua sɛ afe biara mmea a wɔko awo tɔ no so ate wɔ ɔman Ghana 

mu. Afe 2014 yɛ 7.37% na afe 2016 yɛ 7.1%. Nabofa (1998) akyerɛ wɔ Adu-Gyanfi 

(2010) mu sɛ, sɛ ɔbea bi wo na amonomu hɔ ara owu a, wɔwɔ gyidi bi sɛ maame no 

saman no bɛba abɔfra no ho. Eyi nti wɔyɛ amanne de pam maame no sasa fi abɔfra no ho. 

Ɔkyerɛ sɛ wɔbobɔ fundaka ketewa (eyi taa yɛ pepa adaka) bi de aboduaba to mu de to 

maame no nkyɛn wɔ fundaka no mu ansa na wɔakosie no. Wɔyɛ eyi sɛnea ɛmma maame 

no ani ntan no na ɔmmɛfa ne ba a ɔte ase no nkɔ. 

 

2.7 Fea Ayiyɛ 

Sɛ ɔwofo bi ba nwuu da na ɔbiako fi mu a, wɔfrɛ owufo no sɛ ɔyɛ fea. Fea ayiyɛ 

nnyɛ ade a Akwamufo taa sɛe bere wɔ ho tena ase yɛ no ayi papa biara. Ɛne sɛ sɛ awofo 

no ba bi wu sɛ ɔyɛ ɔpanyin anaa abɔfra a wɔnyɛ no ayi. Mpɛn pii sɛ fea no yɛ abɔfra a, 

wosie no da da sɛ owuu atɔfo wu anaa owu pa.Wɔmfa amu no nkɔ amusie mmom wɔde 

no kɔ wuram baabi a nnipa ntaa nkɔ hɔ na ebinom mpo tumi kosie no wɔ kookoo ase. 

Awofo no nnidi gye sɛ wɔakosie no aba. Sɛ wɔba a, wokum akokɔ yɛ aduan ma awofo no 

didi. Ebi nso wɔ hɔ a wofufuw tɔ de nkesua to so ma awofo no tena ase didi. Wɔyɛ eyi de 

kyerɛ sɛ wɔmpɛ saa mmusu no ba abusua no mu bio. Wokosie amu no ba a, abusuafo no 

ntena ase nyɛ ayi biara.  

Kan no sɛ awofo bi ba wu saa a, wɔmma adɔfo a wobegyam wɔn no hwee na saa 

ara na wɔmmɔ nsawa nso. Wofi amusie ba a, obiara kɔ ne fi na wɔma awofo no koguare 

fura ntama fitaa. Nea enti a wɔfura ntama fitaa ne sɛ ebia na awofo no mma no bi wɔ hɔ 

anaa ɔbea no ntwaa awo. Sɛ wofura ntama tuntum de a, na ɛkyerɛ sɛ awo no atwa nanso 

fitaa a wofura no kyerɛ sɛ awo nsan mmra. Mmom sɛ abusua no pɛ de a, wɔma ahɔho no 

nsu nom. Wɔmmɔ nsawa mmom sɛ adɔfo no wɔ biribi de ma awofo no de a, wɔde ma 

wɔn. Ɛnnɛ Akwamuman nkurase binom de eyi bi di dwuma nanso ɛnɔɔso. Bio sɛ onipa a 

wawu no yɛ ɔpanyin na awofo no renwo bio a, wɔdeda no yɛ no ayi. 

 

2.8 Ahemfo Ayiyɛ 

Sɛ ɔhene bi wu wɔ Akwamuman mu a, wɔntaa nka se ɔhene no awu mmom wɔka 

se „nana kɔ n‟akuraa‟. Wɔka eyi sɛnea ɛbɛyɛ na wɔte sɛ nana awu a, basabasa biara mma 

kuro no mu. Bonsu (1993) ada no adi wɔ Adu-Gyamfi (2010) mu sɛ, Akanman mu sɛ 

ɔhene yare a, wɔnka no traa mu saa mmom wɔka sɛ ɔkyeame na ɔyare. Ɛba sɛ ɔkyeame 

yare de a, nsumankwahene wura kwae mu tew aduru bɛyɛ nana. Akan amammerɛ mu no 

ɛyɛ Gyaasehene asɛde sɛ ɔhwɛ ma ɔhene ho tɔ no bere a ɔyare. Sɛ nea nsumankwaahene 

ne ahemfi hɔ nnipa bɛyɛ biara antumi antentam na nana kɔ n‟akuraa a, nnipa a ɛwɔ hɔ no 

University of Education,Winneba http://ir.uew.edu.gh



30 
 

nyinaa fi adi ma ɛka Dabehene nkutoo. Ɔkɔbɔ ɔhemmea amanneɛ sɛ mmɛnkɛnsoro asi ne 

ti ase nti ɔmmɛma no bresu. Sɛ ɔhemmea de bresu no rema nana a, ɔka nsɛm a ɛwɔ ase ha 

yi; 

Nana Asomasi 
Owu kura ade a, nkwa ntumi nnye 
Sɛ ɛbaa sɛ yɛmfa sika anaa 
Nnipa mpere wo nkwa a, 
Anka abusua ne wo manfo bɛyɛ 
Nanso amma no saa. 
Nea onipa pɛ na owu nso pɛ 
Worekɔ akɔto mpanyimfo 
Yɛsrɛ wo kɔbɔ amanneɛ pa. 
Kosi nsamankwan 
Abusua kakra a aka akyiri yi nkwa so 
Mma obi nwu bio. 
Wo manfo bɛyɛ w‟ayi fɛfɛɛfɛ de ahyɛ wo animuonyam 
Yɛsrɛ wo, mma basabasa biara nsi w‟ayi ase 
Abodin-a- keka nyɛ dɛ 
Ɛka biara a yɛbɛbɔ no, yenya sika ntua. 
     
     (Hwɛ Adu-Gyamfi 2010:32) 

 

Sɛ ɔhemmea yɛ eyi wie a Gyaasehene toto apon a ɛwɔ ahemfi hɔ nyinaa mu ma 

ɛhɔ yɛ dinn. Nnipa a ɛwɔ ahemfie hɔ nyɛ biribiara mmma obiara nhu sɛ biribi asi wɔ hɔ. 

Soodofo noa aduan da biara sɛnea ɛbɛyɛ na ogya nnum wɔ ahemfie hɔ. Gyaasehene ne 

adehye abusua no hyia yɛ ntotoe biara pɛ da a wɔde bɛyɛ nana ayi. Saa bere yi na wotumi 

bɔ Kurontihene amanneɛ wɔ nea asi.  

Ɔhene tɔ a ɛnyɛ amonomu hɔ ara na wɔbɔ ho dawuru kyerɛ kuro mma mmom, 

wɔtwɛn bere kakra ansa. Etumi mpo ba sɛ ɔhene bi tɔ a edi abosom asia de kɔ afe so ansa 

na wɔabɔ kuro mma amanneɛ. Ɔhene tɔ a, wɔsoma kɔbɔ ne wu no ho amanneɛ kyerɛ 

n‟abusuafo, adɔfo, ahemfo binom ne mpo ɔmanpanyin. Aban mu mpanyimfo binom wɔ 

hɔ a wonim ɔhene no nso a, wɔbɔ wɔn amanneɛ pɛpɛɛpɛ. Abusuafo no hyia hyɛ da a 

wɔde besi pɛ. Ansa na eyi betumi akɔ so no gye sɛ wɔpɛ nea ahenni no adu no so si no 

hene ansa na wɔbɛyɛ n‟ayi no ho ntotoe biara a wɔayɛ. Abusuapanyin, mma ne ɔhemmea 

fura kɔbene.  

Ade biako a ɛwɔ ahemfo ayiyɛ ho ne sɛ wɔde nnawɔtwe biako na esi hɔ de yɛ 

n‟ayi. Wɔyɛ eyi ma ahemfo na nnipa titiriw biara a wonim ɔhene no ne no bedi nkra. Ɛsan 

boa ma ahemfo nkae a ɛhyehyɛ n‟ase no besuae kyerɛ no.  

Wɔn a wosuae kyerɛ ɔhene no de kasakoa, ɛbɛ ne nneyɛe ahorow bi ka se; 

 Me Kotoropɛe hene a mete 
Kotoropɛe akongua so, 
Wo Nifahene ne me 
Ɔdomankoma Wu a ekura 
Ade a onipa ntumi nnye 
Sɛ anka ɔsa na yɛkɔe 
Na wotɔe na sɛ manhuri 
Antra wo ankotwa ɔsahene no ti 
Ammesie wo a,  
Anka meto ntankɛse 

       (Maame Comfort Obeng Kwayisibea) 

 Fosu (2000) kyerɛ sɛ ɔhene wu a, wɔde agude, ahenemma mpaboa, sika futuru, 

kawa a wɔde sika kɔɔkɔɔ ayɛ ne akofena hyehyɛ ne ho bere a wɔde no atɔ mpam. Saa 

nneɛma yi de ahemfo nkutoo na wɔde hyehyɛ wɔn bere a wɔatɔ.  

 Sɛ bere du na wobeguare ɔhene no a, ɔhemmea ma ɔkyeame yi apae ansa. Ɛno 

akyi Dabehene ma wɔn a ɛyɛ wɔn asɛde sɛ woguare amu no ne Ahenemma koguare no. 

Akanfo amammerɛ mu no, Ahene mma na wɔde sapɔw (nea wɔde sonantew ahama ayɛ 

no) foforo tu nsu gu agya no so mprɛnsa ansa na wɔaguare no ankasa. Woguare no sɛnea 

woguare amu biara (wɔn a wɔnyɛ ahemfo). Wɔde no kosi akongua so ma ne sunsum no 

tena akongua koro mu. Saa akongua yi na wɔde kɔhyɛ nkoguadan no mu. Woguare ɔhene 

no wie a, wɔde no kɔma nea ɛsɛ sɛ osiesie ɔhene no ho. Nea edi kan a ɔyɛ ne sɛ ɔde sika 

futuru gu ntama ketewa bi mu kyekyere bɔ ne sisi. Afei ɔde sika futuru no bi sra ɔhene no 

na ɔhemmea ma wɔyɛ ɔtɔ de kosi adidibea. Ahemmea nketewa ne Ahene mma tena amu 

no ho didi. Wodidi ma ɛyɛ sɛ hwee nsii yɛ. Wowie a, Dabehene ma wɔde amu no kɔ 

dabekɛse mu kɔhyɛ no ataare. Wɔde no to mpa mu siesie no hyehyɛ no agude nneɛma 

ahorow pii. Ahenemahene ne mpanyimfo binom kura mmena tena amu no anim. Saa bere 

no wɔn a wɔbɔ nana mframa nso yɛ krado bɔ n‟amu no mframa pam nwansena biara fi 

ho.  

Wosiesie ne ho wie a, Gyaasehene ne abusuapanyin soma ɔkyeame kɔbɔ 

Kurontihene amanneɛ. Sɛ asomafo no rekɔ a, wofura birisi anaa kuntunkuni de gyabiriw 

yɛ nsensan wɔ wɔn mmati de mmerɛnkɛnsono kyekyere wɔn kɔn mu. Wɔyɛ eyi de kyerɛ 

awerɛhow a wɔwɔ mu. Wɔnam na wodu kurow biara so a, wɔse ɔkyeame no ma ɔkɔse 

ɔhene a ɔwɔ kuro no mu ayi. Ɔhene no te nea aba no a, ɔfrɛ ahemfi hɔ nnipa de to wɔn 

anim ma wɔkɔfurafura wɔn birisi ne kuntunkuni ba. Ɛno akyi ansa na wɔabɔ kuromma no 

nyinaa amanneɛ. 

 Ansa na wɔde amu no bɛto adaka mu no, ɔkyeame yi apae ma ɔhene no kyerɛ 

n‟ahofama ne mmoa a ɔde abɛboa kuro no. Ɛno akyi ahemfo a ɛhyɛ n‟ase no nyinaa 

besuae kyerɛ amu no. Ahemfo binom tumi to tuo gu wim de kyerɛ sɛ wɔredi awerɛhow, 

pam ahonhom na wɔde kyerɛ wɔn akokoduru nso. 

Abrafo ne Adumfo na wosie ɔhene. Wosie ahemfo ɔdasum bere a obiara ada. 

Ebinom nso wɔ hɔ a wɔma wosie wɔn wɔ ofi a wɔte mu. Ahemfo binom wɔ hɔ a wɔde 

sika futuru ne sika kɔɔkɔɔ/agude ahorow bebree gu fundaka no mu sie wɔn. Eyi nti na 

wɔmma obiara nhu beae a wosie wɔn amu no, ɛnyɛ saa a, nnipa bɔnefo bɛkɔ akotu ayiyi 

saa nneɛma no nyinaa.  

Kan no agorudwom bi te sɛ Adenkum, Nnwonkoro, Adowa, Kete na wogoru wɔ 

ahemfo ayi ase gyegye ɔmanfo ani nanso ɛnnɛ „live band‟ ne „spinners‟ na agye atese wɔ 

ahemfo ayi ase. 

 Achana (1998) kyerɛ sɛ Kasena-Nankana sɛ ɔhene bi wu a, wɔmmɔ ne wu no ho 

dawuru ntɛm so. Wobu ahemfie no nkyɛn baabi tu amena wɔ hɔ sie n‟amu no. Wowie a, 

wɔnoa nantwibin ne dawadawa kwa dan no ho. Ɔkyerɛ sɛ wosie ɔhene no wie a, wɔpɛ da 

bɔ ɔhene no wu no ho dawuru kyerɛ kuro mma no. Ade titiriw a Achana de too gua na 

ɔkyerɛ sɛ ɛkɔ so wɔ Kasena-Nankana ne sɛ, ɔhene wu a, wɔtwe no wɔ fam na ɛkɔ amusie 

hɔ. Ɔkyerɛ sɛ wɔyɛ eyi sɛnea ɔmmɛfa wɔn a wɔkosie no nkɔ. Ɔtoa so kyerɛ sɛ wɔde 

nkuto na ɛsra ɔhene no amu no wɔ Kasena-Nankana. 

Kan no sɛ ɔhene wu a, ɛnyɛ ne nkutoo na wosie no mmom wokum obi de ka ne 

ho kɔ. Ɛnnɛ eyi kɔ so wɔ Akwamufie nanso esiane sɛ kuro no mufo nim eyi nti, sɛ ɔhene 

tɔ a, wɔmma mmɔfra biara mpue abɔnten bere a nnɔnsɔn abɔ. Bio, nnɛ wɔdeda ahemfo a 

wotumi de wɔn tena ase anaa gyina hɔ ma anuanom ne adɔfo bɛhwɛ no. 

 

2.9 Funnaka 

Onipa wu a Akwamufo mfa no nkɔhyɛ fam wɔ amusie hɔ saa ara mmom wɔyɛ 

fundaka a ɛfata de amu no to mu (Osei-Mensah, 1999). Fundaka a wɔyɛ no mpɛn pii taa 

gyina oniikoro a wawu no so, sɛ ɔyɛ ɔhempɔn, abofra anaa ɔpanyin. Ɛnnɛ wotumi gyina 

adwuma anaa biribi a onipa no yɛ anaa pɛ so yɛ ɛho fundaka de sie no. Eyi nti ama ɛnnɛ 

nsakrae beberee na aba fundaka a wɔde sie amu mu. Sɛ fundaka a wɔde besie amu no da 

onipa a wawu no adwuma anaa biribi a ɔte ase no ɔpɛ paa ara adi a, mpɛm pii ɛtaa gyina 

abusua no so sɛ wɔwɔ sika anaa wonni sika. Abusua bi tumi kra fundaka fi amanɔne de 

besie wɔn dehye na ebinom nso yɛ no wɔ ɔman yi mu ara. Ɛnnɛ fundaka ahorow beberee 

no ara na wɔyɛ wɔ ɔman (Ghana) yi mu.  

Fosu (2000) kyerɛ sɛ kan no, sɛ obi wu a nnua bi te sɛ wawa, odum ne danwoma 

na wɔde yɛ fundaka. Sɛ wɔde dua yi mu bi bɛyɛ fundaka asie obi a na ɛkyerɛ sɛ onii no 

som bo anaa ɔyɛ onipa titiriw a n‟anim wɔ nyam wɔ abusua no mu. Ahemfo afam de 

ɔdanwoma ne odum na wɔde yɛ fundaka sie wɔn efisɛ ɛyɛ dua a ɛyɛ papa na ne bo nso yɛ 

den. Fundaka bi wɔ hɔ a wɔde nneɛma bobɔ ho ma ɛyɛ hyirenn. Nneɛma a wɔtaa de bobɔ 

ho no yɛ nea ɛma fundaka no tew gya. Akapentafo tumi de ahwehwɛ yɛ fundaka ma 

wogyina akyirikyiri mpo a wotumi hu amu no wɔ mu.  

Eyi da nkyɛn a, ahosu ahorow na wɔde ka fundaka ho. Ebi tumi yɛ biako (fitaa) 

anaa nea ɛboro saa (fitaa ne tuntum anaa tuntum ne kɔkɔɔ). Mpɛn pii sɛ onipa no yɛ 

ɔpanyin a wabɔ bra, wɔ animuonyam wɔ abusua no mu a, wɔtaa de fundaka fitaa na esie 

no nanso eyi taa gyina abusua koro no so.  

Ɛnnɛ fundaka bo wɔ soro yiye esiane nneɛma a wɔde hyehyɛ ho san de sesɛw mu 

ma ɛyɛ fɛ nti. Etumi mpo ba sɛ akapentafo no bi tumi beyiyi nneɛma a wɔde abobɔ 

fundaka no ho ansa na abusua no de amu no ahyɛ fam. Eyi taa yɛ ntease apam a ɛkɔ so 

wɔ abuaua ne Akapentafo no ntam. Ɛba saa de a, wote fundaka no bo no so ma abusua 

no. Ɛba sɛ eyi betumi asi a, na ɛkyerɛ sɛ abusua no ani gye fundaka koro ho pa ara nanso 

ɛnnɛ eyi ntaa nsi.  

Teshie-Nungua yɛ borɔn bi a ɛwɔ Nkran. Ɛhɔ na fundaka a nnɛ aba guaman so 

hyɛɛ ase wɔ. Wogyina nneɛma a atwa yɛn ho ahyia ne nnwuma a nnipa yɛ so de yɛ 

fundaka ahorow bebree tɔn. Wotumi yɛ fundaka bi te sɛ mpaboa, ɛnam, lɔɔre, kyerɛw 

kronkron, kyerɛwdua, kookoo, sanku, tetefon, wimhyɛn, etuo, mako, sigareeti ne nea 

ɛkeka ho. Mpɛn pii sɛ abusua no pɛ sɛ wɔde fundaka yi mu bi sie wɔn dehye no a, wɔbɔ 

ho ka kɔtɔ besie no. Kan no sɛ wobehu sɛ abusua bi de fundaka a wɔde dua ayɛ de 

nneɛma abobɔ ho sie wɔn dehye bi a, na ɛkyerɛ sɛ biribi wɔ abusuafo no nsam paa ara 

nanso nnɛ woyɛ ɛno mpo a, nnipa hu sɛ wunni sika. Bɛyɛ mfe dunum akyi ni, na asiesie 

papa biara nhyɛ da nni fundaka ho saa nanso ɛnnɛ de wosiesie ho paa ara ma ɛyɛ fɛ yiye. 

 

2.10 Muabɔ 

Ɔfa yi ahwɛ animdefo binom adwenkyerɛ a wɔakyerɛ na ɛne dwumadi yi nam 

kwan baako so. Atwe adwen asi so sɛ bɛyɛ mfe dunum ni na nneɛma pii wɔ ayiyɛ mu a 

ɛnnɛ asesa, ɛkyerɛ sɛ nsakrae aba mu pii. Ebi ne fundaka a wɔde sie amu, ayi a wɔyɛ de 

ma atɔfo, fea, ɔpemfo a wakɔ awo atɔ, ɔpemfo a wawu ne nea ɛkeka ho. Afei ɔfa yi aboa 

ama yɛahu kwan ahorow a bɛyɛ mfe 15 na wɔfa so siesie amu ho na ada adi sɛ saa bere 

no na wɔn a wɔde funsiesie ayɛ adwuma siesie funu gye ho sika nni hɔ saa. Ɔfa a ɛtoa so 

no hwɛ ɔkwan a mefaa so yɛɛ me nhwehwɛmu yi.  

ƆFA ABIƐSA 

ƆKWAN A MEFAA SO YƐƐ NHWEHWƐMU YI 

 

3.0 Nnianim 

Ɔfa yi fa akwan ahorow a mefaa so yɛɛ nhwehwɛmu yi ne akwan ahorow a 

menam so de nyaa me nsɛm no nyinaa. Nneɛma titiriw a ɛda adi wɔ ɔfa yi mu ne 

nhwehwɛmu kwan, nnipa dodow a mepaw wɔn yɛɛ nhwehwɛmu yi, ɔkwan a mefaa so 

nyaa saa nnipa yi ne sɛnea mefaa so yiyii nnipa pɔtee a mihia no. Bio, nhwehwɛmu kwan 

ahorow a ɛne mfonitwa, ahwɛe ne nkɔmmɔtwetwe nso wɔ ɔfa yi mu na makyerɛkyerɛ 

ɔkwan a mefaa so dii dwuma ahorow yi nyinaa.  

 

3.1 Nhwehwεmu Kwan 

Mede nhwehwɛmu nkyerɛkyerɛmu ne nhwehwɛmu a egyina nsɛm papa so na edii 

dwuma. Nhwehwɛmu a egyina nsɛm papa so no boa ma wotumi hu suban a 

nhwehwɛmufo no tumi da no adi na ɛboa wo ma wotumi nya nyiano ma wiase mu nsɛm 

bi a ɛkyere w‟adwen so fi nhwehwɛmufo no hɔ (Dawson, 2002). Nhwehwɛmu kwan yi so 

na nhwehwɛmuni no nam tumi bisa nsɛm bi te sɛ; adɛn nti, ɔkwan bɛn so, bere bɛn, ɛhe 

fa, de boa ma otumi twa beae a biribi kɔɔ so mfoni kyerɛ no bere a ɔne ɔkasafo no rekasa 

(Kothari, 2004). Nhwehwɛmu kwan yi na ɛtaa yɛ nhwehwɛmu ayɛde/adwumayɛde efisɛ 

nsɛm a efi nhwehwɛmu no mu ba no mu dodow no ara na nhwehwɛmufo no de wɔn ho 

ka ho (nkɔmmɔtwetwe, ahwɛe, mfonitwa) wɔ beae a dwumadi no kɔɔ so. Afei ɔkwan yi 

so na nhwehwɛmuni no tumi paw nnipa a wobetumi aka biribi afa ne nhwehwɛmu no ho 

akyerɛ no (Dawson, 2002).  

Nhwehwɛmu nkyerɛkyerɛmu botae ne sɛ ɛbɛkyerɛkyerɛ sɛnea biribi te ne su a 

dekode no wɔ mu fann (Kothari, 2004). Nhwehwɛmu akwan yi so na migyinae sɛnea 

ɛbɛboa ma biribiara a mehwɛe ne nsɛm a minyae no metumi akyerɛkyerɛ mu yiye. 

Nhwehwɛmu yi mu, mankyerɛw me nsɛm a mikobisaa nkurɔfo angu nkrataa so 

ankyekyɛ amma wɔn sɛ wonyi me ano. Mmom, obiara a ɔboaa me na minyaa mmuae 

maa me nsɛm no, mekɔɔ ne nkyɛn ne no kɔtwetwee nkɔmmɔ. Nea enti a mankyerɛw me 

nsɛmmisa no ankyekyɛ sɛ obiara a ne nsa bɛka bi nyi nsɛmmisa a mede ama no ano (sɛ 

ɔbɛkyerɛw anaa ɔbɛsan mmuae bi ase) ne sɛ, na mepɛ sɛ minya mmuae a ɛfata na edi mu 

nso. Nnipa binom nso wɔ hɔ a, wɔyɛ mpanyimfo a wonnim atwerɛ na wɔde wɔn mmuaeɛ 

no awura mu. Bio, nsɛmmisa a mebisa wɔn no bi wɔ hɔ a ne nyiano a wɔde bɛma me no 

tumi san kɔfa nsɛmmisa/nkyerɛkyerɛmu foforo ba. Eyi nti sɛ mannya onipa no ne no anni 

nkɔmmɔ anim-ne-anim na migyae ma wɔn sɛ wonkoyi nsɛm no ano sɛnea ɛte no ara mma 

me a, merenya nyiano a edi mu na eyi bɛma nhwehwɛmu a mereyɛ no nni mu sɛnea mepɛ 

no. 

Ɛno da nkyɛn a, sɛ me ne nnipa no te hɔ retwetwe nkɔmmɔ a, ne nneyɛe bi ne 

kwan a ɔbɛfa so abua me nsɛmmisa no ano no bɛma mahu sɛ nyiano a ɔde ama me no, 

wabua no yiye anaasɛ nyiano no hia nkyerɛmu foforo. Sɛ wote onipa no nkyɛn na wo ne 

no retwetwe nkɔmmɔ a, otumi nya atenka ne anigye bi po sɛ wode nnidi ama no sɛ waba 

n‟anim rebɛpɛ nea ehia wo biara. Ɛba saa a wohu sɛ wɔyɛ nnipa titiriw. Sɛ onii no nim 

obi a wakwadare wɔ nsɛm a wopɛ no bi mu a, otumi fi akoma pa mu kyerɛ wo oniiko no 

ma wokɔ ɔno nso nkyɛn.  

3.2 Nyiyimu 

Mede nyiyimu akwan ahorow abien na edii dwuma wɔ me nhwehwɛmu yi mu. 

Eyi ne botae nyiyimu ne annidiso nyiyimu a ɛyɛ tiawa. Kothari (2004) kyerɛ sɛ annidiso 

nyiyimu a ɛyɛ tiawa mu no, nhwehwɛmuni no tumi paw nhwehwɛmufo no mu biara a 

onnyina dekode pɔtee a oniiko no yɛ so yɛ ne nhwehwɛmu no. Saa kwan yi so na menam 

paw nnipa aduosia ne wɔn twetwee nkɔmmɔ no. Nnipa a miyiyii wɔn saa no boaa me 

maa mihuu sɛnea Akwamufo dwene fa wɔn ayiyɛ ho. Afei mede botae nyiyimu a ɛno nso 

nnipa a wɔn dwuma pɔtee a wodi no hia ma me nhwehwɛmu no. Mekɔɔ nnipa yinom 

nkyɛn efisɛ, wɔn dwuma a wodi no bɛboa ma mahu sɛnea dwumadi no te wɔ 

Akwamuman nyinaa mu. Eyi na ɛmaa mekɔɔ nnipa binom te sɛ amu ho asiesiefo, 

fundaka soafo ne kapentafo hɔ.  

 

3.3 Nnipa dodow a mede wɔ yɛɛ Nhwehwɛmu yi 

Nhwehwɛmu yi fa Akwamufo ayiyɛ ho. Ne saa nti nnipa dodow a me ne wɔn 

twetwee nkɔmmɔ no nyinaa yɛ Akwamufo a wɔwɔ Akwamuman mu. Ahemfo a ɛdeda 

nkurow a atwa Akwamufie ho ahyia nyinaa, Ɔmanhene ne Akwamuhene. Eyi nti wɔn 

nyinaa yɛ Akwamufo prɛko pɛ. 

Mekyɛɛ nnipa a mede wɔn yɛɛ nhwehwɛmu yi mu kuw abien. Wɔn a wɔn 

dwumadi fa ayi ho na ɛboa ma ayiyɛ tumi kɔ so ne wɔn a wɔn dwumadi biara mfa ayiyɛ 

ho na dwuma biara a wodi no nso mmmoa mmma ayiyɛ nkɔ so. Me dwumadi yi mu 

mepaw nnipa aduasa (30) na ɛyɛɛ nhwenhwɛmu no. Saa nnipa yinom nyinaa fi 

Akwamuman mu; beae a nhwehwɛmu yi kɔɔ so. Nnipa ahorow a mepaw wɔn no mu 

binom yɛ mmabunu, mpanyimfo, mmarima ne mmea, wɔn a wɔwɔ sukuu ho nimdeɛ ne 

wɔn a wonni sukuu ho nimdeɛ ne wɔn a wɔyɛ aban adwuma ne wɔn a wɔyɛ wɔn ankasa 

adwuma. Mede nnipa a wɔn dwumadi biara mfa ayiyɛ ho binom te sɛ akyerɛkyerɛfo, 

ntamatɔnfo, asɔfo mpanyimfo, adepamfo, akuafo ne ankorankorɛ du anum (15) na mede 

wɔn a wɔn dwumadi fa ayi ho na ɛboa ma ayiyɛ kɔ so nso du anum (15) na ɛyɛɛ 

nhwehwɛmu yi. Nnipa aduasa (30) no, wɔn mu du anan (14) yɛ mmea. Mede mmea 

mpanyimfo a wɔadi mfe bɛyɛ aduanan de kosi aduɔsɔn (40-70) ne mmea mmabunu a 

wɔadi mfe bɛyɛ aduonu de kosi aduasa anum (20-35) na ɛyɛɛ nhwehwɛmu yi. Nea enti a 

mefaa mmea mpanyimfo ne mmabunu a wɔadi mfe a ɛte saa ne sɛ, ɛbɛboa me ma mahu 

sɛnea kan ne nnɛ no na Akwamufo fa so yɛ wɔn ayi ne nsakrae a aba mu. Mmea du a 

mefaa wɔ no, emu mmea mpanyimfo yɛ awotwe (8) na mmabaawa nso yɛ asia (6). 

Mede mmarima dunsia (16) a, emu mpanyimfo a wɔadi mfe bɛyɛ aduanan de kosi 

aduɔsɔn (40-70) yɛ nkrɔn (9) ne mmabunu nso a wɔadi mfe bɛyɛ aduonu de kosi aduasa 

anum (20-35) yɛ asɔn (7) na ɛyɛɛ nhwehwɛmu yi. 

Ne nyinaa mu, kurow biara a mekɔɔ so no, me ne mmea anaa mmarima 

mpanyimfo abiɛsa na ɛtwetwe nkɔmmɔ wɔ hɔ. Saa ara pɛpɛɛpɛ nso na meyɛ de maa 

mmea mmabunu no nanso mmarima mmabunu no de me ne nnipa abien abien na 

ɛtwetwee nkɔmmɔ wɔ Gyakiti, Nnudu ne Aboasa na me ne nnipa abiɛsa abiɛsa na 

ɛtwetwee nkɔmmɔ wɔ Akwamufie ne Akrade. Nea enti a mefaa nnipa dodow ne wɔn 

twetwee nkɔmmɔ wɔ Akrade ne Akwamufie ne sɛ, Akrade ne kurow a edi kan ansa na 

wawura Asuogyaman Mansin no mu na Akwamufie nso yɛ Ɔmanhene kurow. 

Ɛno da nkyɛn a, nnipa du anum (15) a wɔn dwumadi fa ayiyɛ ho no, emu 

kapentafo yɛ anum (5), fundaka soafo de wɔyɛ akuwakuw nti mede kuw anan (4) na ɛyɛɛ 

nhwehwɛmu yi na nnipa a wosiesie amu ho san siesie baabi a wɔdeda no nso yɛ asia (6). 

Ɔkwan a mefaa so de eyi dii dwuma ne sɛ, kurow biara a mekɔɔ so no, me ne kapentafo 

mpanyimfo a wɔn ankasa abue wɔn nnwuma, afa nkurɔfo kyerɛ wɔn adwuma abien na 

ɛtwetwe nkɔmmɔ. Saa ara na meyɛe de maa wɔn a wosiesie amu ne baabi a wɔdeda amu 

no nso. Wɔn a wɔsoa funnaka de saw nso me ne kuw abien biara twetwee nkɔmmɔ wɔ 

kurow biara a mekɔɔ so mu. Ɔpon 1.1, 1.2, 1.3, 1.4 ne 1.5 de nnipa dodow no nkyekyɛmu 

to gua. 

Ɔpon 1.1 Nnipa a mepaw wɔn dodow  

Nnipa Dodow  Ɔha mu Nkyekyɛmu % 

Mpanyimfo               17  56.7 

Mmabunu               13 43.3 

Mmoano                30 100 

 

Ɔpono 1.2 Wɔn sukuukɔ mu 

Sukuukɔ        Dodow Ɔha mu Nkyekyɛmu % 

Wɔn a wɔakɔ sukuu           18            60 

Wɔn a wɔnkɔɔ sukuu           12            40 

Mmoano           30            100 

Ɔpon 1.3 Wɔn adwumayɛ mu nsɛm 

Adwuma        Dodow Ɔha mu Nkyekyɛmu % 

Aban adwumayɛfo           10 33.3 

Ankorankoro adwumayɛfo           20 66.7 

Mmoano           30 100 

 

Ɔpon 1.4 Nnipa a wɔn dwumadi mfa ayiyɛ ho 

Nnipa Mmea Mmarima Dodow Ɔha mu 

Nkyekyɛmu % 

Mpanyimfo 

(mfe 40-70) 

4 3 7 46.7 

Mmabunu 

(mfe 20-35) 

3 5 8 53.3 

Mmoano 7 8 15 100 

Ɔpon 1.5 Nnipa a wɔn dwumadi fa ayiyɛ ho 

Nnipa Mmerewa Mmerante/ 

Mmabaawa 

Kuw Mmoano      Ɔha mu 

Nkyekyɛmu % 

Funnaka Soafo − − 4 4 26.7 

Kapentafo − 4 − 4 26.7 

Amu ho Asiesiefo 3 4 − 7 46.7 

Mmoano 3 8 4 15 100 

 

3.4 Nhwehwɛmu kwan ahorow a Mefaa so 

Nhwehwɛmu kwan a mefaa so yɛɛ me nhwehwɛmu yi gu ahorow a ne nyinaa nso 

boaa me yiye maa minyaa nyiano a ɛfata nso. Nhwehwɛmu kwan ahorow a migyinaa so 

dii dwuma yi ne mfonitwa, ahwɛe ne nkɔmmɔtwetwe. 

 

 

 3.4.1 Mfonitwa 

Mfonitwa yɛ nhwehwɛmu kwan biako nso a mefaa so nyaa me nsɛm no bi yɛɛ 

nhwehwɛmu yi. Esiane sɛ me werɛ betumi afi nneɛma binom a mehwɛe nti, ɛmaa mitwaa 

mfoni sɛnea ɛbɛboa me wɔ me nhwehwɛmu yi mu. Eyi nti mekɔtɔɔ „Digital Olympus 

Camera‟ a ne bo som GHȻ 300.00 de twitwaa me mfoni a mihia no.  

Nea meyɛe ne sɛ, abosome asia a mede sii m‟ani so nyaa me nsɛm yɛɛ 

nhwehwɛmu yi no, nkurow anum a mekɔɔ so no mitwaa mfoni wɔ ayi biara a mekɔɔ ase. 

Nnipa binom te sɛ amu ho asiesiefo, kapentafo ne wɔn a wɔsoa fundaka de saw a me ne 

wɔn twetwee nkɔmmɔ nyinaa mitwitwaa wɔn mfoni. Ebinom wɔ hɔ a mitwaa wɔn mfoni 

no wɔ wɔn adwuma mu (kapentafo ne fundaka soafo) na ebinom nso no mitwaa wɔn wɔ 

wɔn afi mu.  

Memaa obiara a mitwaa no mfoni tee ase sɛ mede mfoni no rekɔyɛ nhwehwɛmu 

na ɛbɛboa ama makae onipa a me ne no twetwee nkɔmmɔ no na mmom ɛnyɛ sɛ mede 

rekɔyɛ biribi atɔn anya ho mfaso agu me kotoku mu mmom ɛyɛ nhomasua ho dwuma na 

mede rekodi.  

Mewɔ ayi ntama nti mehyɛ kɔ ayi biara ase. Memma nnipadɔm no nyinaa nhu 

dwumadi a esi m‟ani so gye sɛ wɔn a me ne wɔn twetwe nkɔmmɔ twa wɔn mfoni no 

nkutoo. Esiane sɛ mede me ho wuraa ayi biara a mekɔɔ mu nti, mfoni no bi wɔ hɔ a 

mitumi twa a me ne nnipa no nni nkɔmmɔ biara. Ebi te sɛ ɔkwan a nnipa fa so kyia wɔ 

ayi ase (efi nifa kɔ benkum so) ne adabɔw a wobesi wɔ guam. Nea enti a me ne nnipa no 

nni nkɔmmɔ ne sɛ, wɔn a wodi saa dwuma yi nyɛ onipa biako, bɛyɛ awotwe de kɔ ne du 

ne du anum so. Eyi nti na akɔyɛ den sɛ metumi afrɛ wɔn mu biara biako biako agyina hɔ 

aka nea mede mfoni no rekɔyɛ akyerɛ wɔn. Ɛno da nkyɛn a, ankorankorɛ binom nso wɔ 

mu a wonni adagyew esiane sɛ ayi no fa wɔn ho nti. Bio, nnawɔtwe da mfoni a wɔde 

femfam ban ho nso mitwaa bi a me ne obiara anni ho nkɔmmɔ. Nnuan a wɔde ba ayiase 

ma ɔmanfo bɛkyerɛ nea wobedi nso mitwaa bi mfoni. 

Ankorankoro binom wɔ hɔ a, wɔma me ho kwan ma mitwa mfoni no na ebinom 

nso mma me kwan. Sɛ mitwa mfoni no wie (a menka nkyerɛ wɔn) na akyiri mede 

kɔkyerɛ wɔn kyerɛ dwuma a mede rekodi a, ebinom nte wɔn ho ase koraa. Ɛba saa a, miyi 

mfoni no fi afiri (camera) no so ma wohu nanso ɛnyɛ nnipa no nyinaa na wɔde me faa saa 

kwan yi so, kyerɛ sɛ ebinom maa me ho kwan ma mede kɔe. Wɔn a wɔampene no mu 

biako kaa se: “ Nnɛ nnipabɔne aba wiase enti minnim sɛ wode mfoni no rekodi dwuma a 

waka no anaasɛ wode yɛn kɔto abɛɛfo nkrato kwantempɔn (internet) so akeka nsɛm a 

ɛmfata afa yɛn ho”. Memaa wɔtee wɔn ho ase sɛ ɛnyɛ saa na mede mfoni no rekɔyɛ nanso 

wɔannye anto mu.  

Mfoni no bi nso wɔ hɔ a, ansa na manya kwan akotwa bi no gye sɛ masrɛ kwan 

afi nnipa binom hɔ ansa. Eyi bi ne amu a wɔadeda no mfoni a mekotwaa wɔ kurow biara 

a mekɔɔ so bere a wɔadeda amu no da adaka mu. Me ne wɔn a wogyinagyina amu no ho 

na edii saa nkɔmmɔ yi. Nnipa dodow no ara na ɛmaa me kwan ma mitwaa mfoni (owufo) 

no. Afei afiri anaa lɔɔre a wɔde amu to mu kɔ amusie nso mitwaa bi mfoni. Agorukuw 

ahorow a wɔba ayi ase begyegye ɔmanfo ani bi te sɛ „live band‟, kete, adowa, wɔn a 

wɔbɔ dwom fa kasafiri mu ne „brass band‟ nso mitwaa wɔn mfoni bere a wogu so redi 

wɔn agoru no. Saa kuw ahorow yi de midi kan twa wɔn mfoni no ansa na mede akɔkyerɛ 

wɔn. Nea enti a meyɛ eyi ne sɛ, agoru a wodi no pɛ nhwɛ na wogye di sɛ ɔmanfo dodow 

no ara ani gye ho sɛ wobenya ho mfoni na wɔn nso ani gye sɛɛ nkurɔfo po betwa wɔn 

mfoni nti, mekaa dwuma a mede rekodi kyerɛɛ wɔn no, wɔampopo wɔn ti koraa.  

Fundaka ahorow ne wɔn a ɛnnɛ wɔsoa fundaka de saw nso mitwaa wɔn mfoni. 

Fundaka no bi wɔ hɔ a mikotwa wɔ kapentafo no adwuma mu na ebi nso wɔ hɔ a mitwa 

wɔ ayi a mekɔ no ase. Fundaka soafo no de mitwaa wɔn mfoni no bere a na wɔde 

fundaka no resaw. Kurow biara a mekɔɔ so no, na ɛnyɛ me nkutoo na meretwa wɔn 

mfoni. Obiara a okura tetefon na ɔpɛ sɛ otwa wɔn mfoni no bi biara twae. Esiane sɛ ɛnyɛ 

ade a nnipa dodow no ara te wɔn ase, ɛyɛ nwanwa na asaw a wɔde saw no yɛ ɔmanfo fɛ 

nti, ɛyɛ a na wɔpɛ sɛ ɔmanfo po twa wɔn mfoni kɛkɛ. Saa mfoni yi nso mitwa wie a, 

mede kɔkyerɛ wɔn panyin a ɔda wɔn ano ma ɔma me ho kwan ma mede kɔ. “Sɛ eyi po de 

enhia sɛ wode bɛkyerɛ me efisɛ wɔn a wotwae no mu biara nni hɔ a ɔde bɛkyerɛɛ me, sɛ 

ɔde kɔto „internet‟ so anaa ɔde rekodi ne dwuma bi po minim” (Fundaka soafo panyin 

biako a ɔwɔ Gyakiti na ɔkaa eyi).  

Eyi da nkyɛn a, abusuafo binom a wɔatwa ayi ntama biako apam anaa afura hyɛ 

nso mitwaa bi mfoni. Me ne saafo no twetwee nkɔmmɔ ansa na wɔremaa me ho kwan 

maa mitwaa wɔn mfoni no. Mitumi twa mfoni no bi bere a nnipa baanu gyina hɔ redi 

nkɔmmɔ, nam kwan so rekɔ, gyina beae a wɔkyɛ aduan ne anomdeɛ anaa nsa 

(dɔkɔdɔkɔ/nsaden). Bio mitwaa mfoni no bi bere a me nua panyin wui na yɛkɔyɛɛ n‟ayi 

wɔ Akrade. 

 

3.4.2 Ahwɛe 

Ɔkwan biako nso a mefaa so nyaa nimdeɛ fii afoforo nkyɛn yɛɛ me nhwehwɛmu 

yi ne ahwɛe. Kontromfi se: ‘Me suman ne m‟ani‟. Eyi nti na mepɛ sɛ mede m‟ani to fam 

hwɛ sɛnea nnipa no binom yɛ wɔn ayi fa. Ahwɛe mu no, etumi ba sɛ nea ɔreyɛ 

nhwehwɛmu no gyina nkyɛn baabi a ɔmfa ne ho nhyɛ dwumadi a ɛrekɔ so no mu na 

mmom, ogyina baabi hwɛ nea ɛrekɔ so no sua biribi fi mu de boa ne nhwehwɛmu no. 

Ɔkwan foforo a ɛwɔ ahwɛe dwumadi mu nso ne sɛ, sɛnea ɛbɛyɛ na nhwehwmuni no 

benya nea ɔrehwehwɛ no pɔtee no, gye sɛ ɔde ne ho hyɛ dwumadi a ɛrekɔ so no mu bi 

ansa. 

Nea meyɛe ne sɛ, bosome asia no mu no mekɔɔ nkurow a mede wɔn dii dwuma 

no nyinaa mu so kɔhwɛɛ sɛnea obiara (abusua) yɛ n‟ayi fa. Mekɔɔ nkurow anan so 

bosome biako biara nanso ebi wɔ hɔ a mitumi de dakoro kɔ nkurow abien so kɔhwɛ ayi a 

ɛkɔ so wɔ hɔ.  

Akanfo nna a wɔde yɛ ayi hyɛ ase fi Fida de kosi Kwasida. Eyi nti ayi biara a 

mekɔɔ ase no mifii ase Fida de kosii Kwasida. Ayi bi wɔ hɔ a mede me ho hyɛ dwumadi 

no mu hwɛ nea ɛkɔ so nyinaa na ebi nso wɔ hɔ a mikogyina baabi dinn hwɛ sɛnea wɔfa so 

yɛ ayi no ne nneɛma a ɛkɔ so wɔ ase nyinaa. 

Bosome biara wɔ nea mekɔhwehwɛ wɔ kurow biara so. Nneɛma a mekɔhwɛɛ bi 

ne fundaka ahorow a wɔde sie amu, ɔkwan a wɔfa so deda amu ne baabi a wɔdeda wɔn, 

akuw ahorow a wɔsoa fundaka de saw, hyɛn ahorow a wɔde fundaka to mu kɔ amusie, 

agoru ahorow a ɛba ayiase begyegye ɔmanfo ani, ntama ahorow a abusua no twa yɛ wɔn 

ayi, adabɔw a wosi, nkataso (canopy) ahorow, nkongua ne nea ɛkeka ho. Nea enti a 

mekɔhwɛɛ saa nneɛma yi ne sɛ na ɛbɛboa me ma mahu sɛnea abusua biara yɛ wɔn ayi wɔ 

Akwamuman mu na afei matumi akae akyerɛw me nhwehwɛmu no yiye. Nnipa binom 

ayi a ɛkɔɔ so a mekɔhwɛɛ bi ne kapentani, osikani, okuani, mpaboayɛni, ɔhene, drɔbani, 

ɔsɔfo ne ankorankorɛ a wɔnyɛ nea mabobɔ so yi mu biara ayi.  

Etumi ba sɛ, mitumi kɔ ayi bi ase kɔhwɛ nea merehwehwɛ san kɔ baabi foforo. Sɛ 

ebia fundaka a wɔde sie amu no, sɛnea wɔdedaa amu no, wɔn a wɔsoa fundaka de saw ne 

hyɛn a wɔde amu to mu kɔ amusie. Nanso ebi wɔ hɔ a mantumi anhwɛ ansan ankɔ baabi 

foforo ankɔhwɛ ɛhɔ nso de. Eyi bi ne ntama a abusuafo no twa. Ɛne sɛ, ansa na abusuafo 

no befura ayiase ntama a wɔn nyinaa atwa no, gye sɛ wɔakosie wɔn dehye, ama ahɔho 

aduan nyinaa awie ansa na wobefura ntama no aba baea a wɔreyɛ ayi no. Eyi nti ɛbɛba 

saa no na bere kɔ enti ɛmma mintumi nkɔ baabi foforo bio nkɔhwɛ ɛhɔ nso de. 

Mfaso a ɛwɔ ahwɛe ho a ɛboaa me ne sɛ, nea mepɛ biara no mitumi hwɛe a 

mammisa kwan amfi ɔkasafo biara hɔ. Bio, sɛ mehwɛ nea ɛkɔ so no a, ɛma mihu sɛ saa 

dwumadi no ara na ɛnnɛ ɛrekɔ so. Afei nso, sɛ mebisa ɔkasafo bi ama wayi anaa onyi 

nsɛm ano biara nni mu te sɛ sɛnea nkɔmmɔtwetwe te no. Nea ɛwɔ ahwɛe mu nso a ɛyɛɛ 

ɔhaw maa me ne sɛ ɛtɔ mmere bi a nea merehwɛ no, obi tumi begyina m‟anim siw kwan 

ma nea merehwɛ no minhu no yiye, na afei nso nsɛm a minya fi mu no nso nnnɔɔso efisɛ 

nea m‟ani tua no nkutoo na mitumi ka ho asɛm. Nea meyɛe de siw ɔhaw yi ano ne sɛ, 

mehwɛe sɛ dwumadi biara a ɛbɛkɔ so wɔ ayi no ase a ehia me no, ntɛm pa no ara mɛsɔre 

akogyina hɔ ahwɛ nea ɛrekɔ so. Sɛ nnipa no nso dɔɔso a, mikogyina baabi a metumi ahu 

nea ɛrekɔ no bi. 

 

3.4.3 Nkɔmmɔtwetwe 

Nkɔmɔtwetwe nso yɛ nhwehwɛmu kwan biako a migyinaa so nyaa me nsɛm no 

bi. Nea enti a mede eyi dii dwuma ne sɛ ɛboaa me maa me ne akasafo no nyaa nkitaho dii 

nkɔmmɔ ma wɔkyerɛɛ me biribiara a wonim fa wɔn adwuma a wodi no ho ne sɛnea wohu 

ayiyɛ wɔ Akwamuman mu ma ɛboaa me wɔ me nhwehwɛmu yi mu.  

Nnipa a mede wɔn yεε nhwehwεmu no mu dodow no ara na me ne wɔn twetwee 

nkɔmmɔ de „VN-702 PC Olympus Digital Voice Recorder‟ afiri kyeree nkɔmmɔbɔ biara 

a ɛkɔɔ so wɔ me ne akasafo no ntam. Saa afiri yi, m‟ankasa na memia so hwɛ sɛ ɛrekyere 

nkɔmmɔbɔ no mmom, ɛnyɛ nea n‟ankasa te kasa bi a na afi ase rekyere nsɛm a oniiko no 

reka no. Esiane sɛ minim afiri no mu nti, menhwɛ so ansa na mamia baabi ama afi ase 

ayɛ adwuma. Afei nso sɛ me ne ɔkasafo foforo biara rekɔtwetwe nkɔmmɔ a, mehwɛ sɛ 

mede batre foforo ahyɛ afiri no mu, sɛnea ɛbɛyɛ na menhwɛ so no nti ɛrennum a minhu. 

Sɛ me ne akasafo no retwetwe nkɔmmɔ na merekyere agu afiri no so, na mewɔ nsɛm 

foforo bi bisa wɔn a, mehome afiri no so na mesan toa so bere a makasa awie na ɔkasafo 

no rebua me nsɛm no ano. Eyi nti menkyere me nsɛm no bi ngu afiri no so.  

Me ne kapentafo, amu ho asiesiefo, fundaka soafo, wɔn a wɔka lɔɔre a ɛde amu kɔ 

amusie, akuafo, akyerɛkyerɛfo, adepamfo, adetɔnfo, asɔfo mpanyimfo ne ankorankorɛ a 

wɔnyɛ adwuma yi mu biara na ɛtwetwee nkɔmmɔ. Nea enti a me ne nnipa yinom twetwee 

nkɔmmɔ ne sɛ mehu sɛnea ebinom (amu ho asiesiefo, kapentafo ne fundaka soafo) 

dwuma a wodi de boa ma ayiyɛ kɔ so te ne sɛnea ankorankorɛ (akuafo, akyerɛkyerɛfo, 

adepamfo, adetɔnfo, asɔfo mpanyimfo) nso hu na wɔdwen fa sɛnea ayiyɛ kɔ so wɔ 

Akwamuman mu.  

Nea midii kan twetwee ho nkɔmmɔ no fa ntama a Akwamufo (abusuafo) twa de 

yɛ wɔn ayi ho. Me ne wɔn a wɔtɔn ntama ne abusuafo binom a wɔapam ayi ntama no bi 

ahyɛ twetwee nkɔmmɔ. Nea enti a me ne ntamatɔnfo twetwee nkɔmmɔ ne sɛ mehu botae 

titiriw nti a nnɛ mmusuafo binom gyina so de bɛtɔ ayi ntama no. Afei mmusuafo a 

wɔapam abusua no ayi ntama afura nso boaa me ma mihuu abusuafo pɔtee a wɔatwa anaa 

wofura saa ayi ntama no.  

Mfaso a ɛwɔ nkɔmmɔtwetwe ho a ɛboaa me ne sɛ, sɛ me ne akasafo no retwetwe 

nkɔmmɔ a ɛboa ma biribiara a wonim fa nsɛmmisa no ho no, wɔka kyerɛ me ma minya 

nsɛm pii. Ɛno da nkyɛn a, mitumi hwɛ nneɛma a ɛwɔ hɔ saa bere no. Esiane sɛ 

nkɔmmɔtwetwe yɛ baanu dwumadi nti, ɛmaa akasafo no fii wɔn pɛ mu a ɔhyɛ biara nso 

nna wɔn so ma woyii me nsɛm no nyinaa ano maa me pɛpɛɛpɛ. Bio, ɛboaa me ma 

nsɛmmisa a mibisaa akasafo a wɔante ase no, mitumi sesaa mu (mede kasa a ɛmaa wɔtee 

nea merepɛ akyerɛ no ase dii dwuma) ma wɔtee ase yiye maa wɔn nso kaa nea ehia biara 

kyerɛɛ me maa minyaa nea merehwehwɛ no.  

Afei migyinaa akasafo no sukuu kɔ mu so na mede bisaa wɔn nsɛm no. Ɛne sɛ 

nsɛmmisa no bi wɔ hɔ a meka ne nyinaa wɔ Twi kasa mu a memfa Borɔfo kasa biara 

mfra ne titiriw bere a na me ne mpanyimfo (mmerewa) retwetwe nkɔmmɔ no nanso 

mmabunu no de mitumi de kasa abien (Twi ne Borɔfo) no nyinaa di dwuma a ɛno po boa 

ma wɔte nea merepɛ akyerɛ no ase yiye ne ntɛm so sen Twi kasa no nkutoo. Ɛnam eyi so 

ma yetumi de kasa ntease dii dwuma maa ɛboaa me ne akasafo no nyinaa.  

Ɛwom sɛ nkɔmmɔtwetwe yi a mede dii dwuma no boaa me wɔ akwan ahorow pii 

so de nanso, mihyiaa ɔhaw wɔ me dwumadi no mu. Nea edi kan a ɛhaww me ne sɛ egye 

bere, na afei nso ɔkasafo no tumi keka nsɛm foforo bi a ɛmfa nsɛmmisa a merebisa no ho 

esiane sɛ ɔpɛ sɛ nkɔmmɔ a yɛretwetwe no yɛ anika nti. Esiane sɛ me na ade ahia me na 

mepɛ nimdeɛ afi ɔmanfo no hɔ nti, mintumi ntwa n‟ano bere a wafi ase reka nsɛm a enhia 

mma me nhwehwɛmu no mmom nea meyɛe ne sɛ, sɛ ɔkasafo no rekasa na ofi ase ka 

nsɛm a enhia mmma me nhwehwɛmu no a, ntɛm pa no ara na matwentwɛn m‟afiri no so. 

Sɛ owie na ofi ase ka nea ehia me no a, na matoa so akyere ne nsɛm no.  

 

3.4.3.1 Amu ho Asiesiefo  

Amu ho asiesiefo a me ne wɔn twetwee nkɔmmɔ no nyinaa yɛ adwuma wɔ 

nkurow ahorow a mekɔyɛɛ nhwehwɛmu no wɔ so no mu. Me ne mmerewa a kan no na 

wosiesie amu ho ne mmerante ne mmabaawa a nnɛ wodi dwuma yi bi twetwee nkɔmmɔ. 

Nea enti a me ne nnipa yi twetwee nkɔmmɔ ne sɛ, na merepɛ nsonsonoe a ɛda kwan a kan 

no na wɔfa so siesie funu ho ne sɛnea wɔyɛ no nnɛ de no ntam. Mmerewa a me ne wɔn 

twetwee nkɔmmɔ no nni dwuma yi bio nanso wɔkyerɛɛ me sɛnea na wodi no pɛpɛɛpɛ. 

Wɔadi mfe aduonum kosi aduɔsɔn (50-75). Mmerante ne mmabaawa no nso adi mfe 

aduonu abien kosi aduanan anum (22-45). Me ne mmerewa baasa (3), mmerante baanan 

(4) ne mmabaawa baasa (3) na ɛtwetwee nkɔmmɔ no. Mmerewa no de mekɔɔ ofi a wɔtete 

mu na me ne wɔn kɔtwetwee nkɔmmɔ no. Ebinom wɔ hɔ a ɛda a edi kan a mekɔɔ hɔ no, 

wɔannya bere ne me anni nkɔmmɔ biara mmom, wɔhyɛɛ me da foforo ma mekɔ san bae 

ne wɔn bedii nkɔmmɔ. Ebinom de, ɛda edi kan a mekɔɔ hɔ no, wonyaa bere ne me dii 

nkɔmmɔ.  

Me ne Maame Akua Akɔnɔbea a ofi Aboasa na ɔte kuro no so a wadi mfe 

aduosɔn biako (71), Maame Comfort Obeng Kwayisibea a ofi Nnudu na ɔte kuro no so a 

wadi mfe aduosia anum (65) ne Maame Afia Agyakwabea a ofi Akwamufie na ɔte kuro 

no so a wadi mfe aduɔwɔtwe (80) ne Maame Amoafi Obobisa a ɔte Akrade na wadi mfe 

52 twetwee nkɔmmɔ. Ɛnam Afua Agyakwabea so na mede huu maame Comfort Obeng 

Kwayisibea ne maame Akua Akɔnɔbea. Nkɔmmɔ a me ne maame mpanyimfo twetwee 

no buee nneɛma pii ani so kyerɛɛ me maa ɛboaa me wɔ me nhwehwɛmu yi mu paa. 

Mmearante no de na mitumi kɔ wɔn adwuma mu ne wɔn kɔtwetwe nkɔmmɔ na 

ebinom po tumi kyerɛ me sɛ, sɛ mepɛ sɛ mihu wɔn dwumadi no yiye a, me ne wɔn nkɔ 

beae a wɔrekɔyɛ adwuma no. Sɛ me ne wɔn kɔ na wɔreyɛ adwuma no a, nea m‟ani hu 

biara no mitumi bisa ho asɛm biara a mepɛ sɛ mibisa. Sɛ obi wɔ ho kwan a otumi yi me 

ano sɛ onni ho kwan nso a ɔma m‟aso te. Ansa na metwa funu no mfoni no, odi kan ne 

amu no kasa kyerɛ no sɛ mede ne mfoni no rekodi dwuma titiriw a ɛbɛboa nhomasua 

ansa na matwa mfoni no. 

Mfoni 3 

 

3.4.3.2 Kapentafo  

 Me ne kapentafo a wɔyɛ fundaka ne nnua nwuma ahorow bi nso twetwee 

nkɔmmɔ. Me ne wɔn dii nkɔmmɔ sɛnea ɛbɛboa me ama mahu botae nti a wɔde yɛ 

fundaka a nnɛ aba no, bere dodow a edi ansa na wɔatumi ayɛ fundaka no awie ne 

nsonsonoe a ɛda kan fundaka ne nnɛ de no ntam. Kapentafo a me ne wɔn twetwee 

nkɔmmɔ no nyinaa yɛ mpanyimfo a wɔdeda wɔn nwuma no ano. Me ne Wɔfa Akotua a 

ɔwɔ Akrade a wadi mfe aduasa anum (35), Nana Yaw a ɔwɔ Akrade a wadi mfe aduasa 

abiɛsa (33) ne Yaw Ahwiren a ɔwɔ Gyakiti a wadi mfe aduanan abien (42) twetwee 

nkɔmmɔ. Kapenta adwuma no nkutoo na nnipa yi yɛ a wɔnyɛ adwuma foforo biara nka 

ho. Mekɔɔ wɔn adwuma mu na me ne wɔn kɔtwetwee nkɔmmɔ no.  

Esiane sɛnea wɔn adwuma no te nti, bere biara a mɛkɔ no wɔhyɛ me da foforo ma 

mekɔ san ba. Ebinom hyɛ me nnawɔtwe, nnansa na ebinom po kyerɛ me sɛ memmɛhwɛ 

bere-ano-bere-ano sɛ wɔnyɛ hwee a na me ne wɔn atwetwe nkɔmmɔ no. Bere a obiara 

hyɛɛ me no minyaa abotare ne wɔn kodii nkɔmmɔ pɛɛ nea merehwehwɛ.  

3.4.3.3 Funnaka Soafo 

Me ne wɔn a wɔsoa fundaka de saw nso twetwee nkɔmmɔ. Nea enti a me ne wɔn 

twetwee nkɔmmɔ ne sɛ mehu botae titiriw nti a wɔde di dwuma a ɛte saa, nsunsuanso a 

wonya fi wɔn dwumadi no mu ne nea wɔyɛ ansa na wɔabɛma fundaka no so. Me ne kuw 

mpanyimfo na ɛtwetwee nkɔmmɔ. Me ne Frank Ofei a wadi mfe aduonu akrɔn (29) a ɔte 

Atimpoku twetwee nkɔmmɔ. Adwuma ankasa a ɔyɛ ne sɛ ɔtɔn sini na ɔde fundaka 

adwuma no aka ne sinitɔn no ho. Ɔbiako nso a wɔfrɛ no Opare Sakyi a wadi mfe aduasa 

biako (31) a ɔte Akrade nso twetwee nkɔmmɔ. Oyi de ɔyɛ kapentani na ɔsan soa fundaka 

nso. Ɔne ne nkurɔfo a ɔkyerɛ wɔn adwuma no na edi saa adwuma yi. Wɔn nso a wɔnyɛ 

mpanyimfo nso me ne ebinom twetwee nkɔmmɔ.  

 

3.5  Nhoma Akenkan 

Nyansa ne nimdeɛ anaa osuahunu fi mpanyimfo hɔ. Esiane sɛ mpanyimfo anaa 

animdifo binom akyerɛw nhoma bebree afa ayiyɛ ho wɔ Borɔfo kasa ne Akan kasa mu no 

nti, minyaa bere kenkann nhoma ahorow yi bi wɔ nhomakorabea. Saa dwumadi yi kɔɔ so 

wɔ Legon Asuapɔn, Winneba Asuapɔn, SDA Akyerkyerɛfo nteteebeae a ɛwɔ Koforidua, 

Amammerɛ nhomakorabea a ɛwɔ UTV. Afei eyi da nkyɛn a mekenkan dwuma a asuafo 

binom adi afa ayiyɛ ho wɔ Kwame Nkrumah Asuapɔn ne Winneba Asuapɔn 

nhomakorabea mu. Eyi bi ne dwuma a Paul Adu-Gyamfi di faa Adanse ayiyɛ ho, nea 

Achana di faa Kasena-Nankana ne nea Adizie nso dii wɔ Someyman mu. Nhoma bi a na 

mihia na manya bi wɔ nhoma korabea ahorow yi mu no, metɔɔ bi ɛna mefɛmm bi nso fii 

nnipa binom nkyɛn de dii me dwuma no. Mmom, nimdeɛ a minyaa fii nhoma a 

wɔakyerɛw no Borɔfo kasa mu no, mebɔɔ mmɔden kyerɛɛ ase kɔɔ Akan kasa mu sɛnea 

ɛbɛyɛ a ne ntease no bewie mudi.  

Nhoma ahorow a me nsa kae de yɛɛ me nhwehwɛmu dwumadi yi boaa maa 

minyaa nimdeɛ ahorow pii a ɛfa ayiyɛ ho ne sɛnea ɛkɔ so wɔ Akanman mu ne Aman 

afoforo bi so de kaa nea minim dedaw no ho. Bio, ama manya suahunu pii wɔ yɛn daadaa 

asetena ne abrabɔ mu.  

Ɛno akyi no migyinaa me nimdeɛ a mewɔ so na edii me dwuma yi. Baabi a ɛnyɛ 

me nsɛm no mada nea ɔkaa saa no adi pɛpɛɛpɛ wɔ me nhwehwɛmu yi fa biara mu. 

 

 3.6 Ɔkwan a Mefaa so yɛɛ Mpɛnsɛmpɛnsɛmu no 

Miwiee akwan ahorow a mefaa so nyaa me nsɛm no nyinaa wiei no, mebetiee 

nkɔmmɔbɔ biara a ɛkɔɔ so wɔ me ne ɔkasafo biara ntam kyerɛw guu nhoma mu. Nea 

mɛkɔ akɔyɛ no nnawɔtwe biara no meba fie a, mebɛkyerɛw to hɔ kɔpem sɛ meyɛɛ me 

nhwehwɛmu no nyinaa wiei. „Digital Olympus Camera‟ no de meyɛɛ nhwehwɛmu no 

nyinaa wiei ansa na mebeyii mfoni biara a ɛwɔ so de guu me „laptop‟ so de mfoni no 

nyinaa kɔɔ akuw akuw mu. 

 

 3.7  Muabɔ  

Ɔfa yi ahwε nhwehwɛmu akwan ahodoɔ a megyinaa so yεε me nhwehwεmu yi. 

Ɛde kwan a mefaa so nyaa nnipa de wɔn yεε nhwehwεmu no, a ɛyɛ wɔn a wɔn dwuma a 

wodi no fa ayiyɛ ho ne wɔn a wɔn dwuma a wodi no mfa ayiyɛ ho ato gua. Mada no adi 

sε mede nhwehwεmu akwan ahorow abiɛsa a εnonom ne ahwεe, nkɔmmɔtwetwe ne 

mfonitwa na enyaa me nsɛm no bi. Masan akyerεkyerε akwan ahorow a mefaa so de me 

nhwehwεmu akwan yi dii dwuma ne nea efii mu bae nyinaa nso. Baabi nso a minyaa 

nhoma kae nso mada no adi pɛpɛɛpɛ. 

ϽFA ANAN 

DWUMADI YI MPƐNSƐMPƐNSƐMU 

 

4.0  Nnianim 

Ɔfa a εtɔ so anan yi yε dwumadi yi mpεnsεmpεnsεmu. Ɛde nsɛm a epuee wɔ 

nhwehwɛmu no mu nyinaa to gua. Ɔfa yi mu na makyerɛkyerɛ nsakrae ahorow a aba, 

nsunsuanso a saa nsakrae yi anya wɔ Akwamufo so ne nea ebetumi afi mu aba daakye. 

 

 4.1  Nhyɛnmu 

 Nhyɛnmu yi kasa fa ɔkwan a wɔfa so di nnawɔwɔtwe, amu ho asiesie ne amu 

deda ho. Masan akyerɛ ayiase afade ahorow a tete no ne ɛnnɛ yi wɔde yɛ ayi, funadaka 

ahorow a aba ne fundaka soafo ne wɔn dwumadi. Dwumadi yi san kyerɛ damoa a wosie 

amu wɔ mu, agoru ahorow a wodi wɔ ayiase ne sɛnea wɔde aduan ne nsa som ahohow a 

wɔbɛboa ayiyɛ no. Masan akyerɛ mpɛmpɛnso a kunayɛ akodu. 

 Ayiyɛ mu nsɛmpɔ a mefa no, mekyerɛ ɔkwan a tete no na wɔfa so yɛ, ɛnnɛ ne 

nsakrae a aba mu. Nsunsuanso a nsakrae no de aba ne nea ebetumi asi daakye nso maka 

ne nyinaa ho asɛm wɔ saa ɔfa yi awiei.  

Mpɛnsɛmpɛsɛnmu a ɛwɔ ase ha yi gyina nsɛmmisa a edi kan wɔ ɔfa 1.4 no mu so. 

  

4.1.1 Nnawɔtwe da 

Ͻfawa yi kyerɛ ɔkwan a tete no na Akwamufo fa so di awufo nnawɔtwe. Afei 

mahwɛ ɔkwan a ɛnnɛ wodi nnawɔtwe da ne nsakrae a aba nnadi yi mu. Nsunsuanso a 

nsakrae no de aba de maka ho asɛm wɔ ɔfa yi awiei. 

Tete no sɛ obi wu a, na abusuafo nhyia nni nnawɔtwe. Saa bere no esiane sɛ 

friigyi a wɔde owufo hyɛ mu nni hɔ nti sɛ obi wu a, wosie no adekyee no ara. Ɛno akyiri 

ansa na abusua bɛyɛ nhyehyɛe apɛ da de ayɛ ayi no ankasa.  

Nsakrae a aba saa dɔteyieyɛ yi mu ɛnnɛ ne sɛ, sɛ onipa no wu wɔ fie, ayaresabea 

anaa akwanhyia mu a, wɔde no kɔhyɛ friigyi mu. Ɛno akyi abusua bɛtena ase hyɛ da di ne 

nnawɔtwe. Mpɛn pii no eyi taa yɛ nnawɔtwe da a onipa no de wui pɛpɛɛpɛ. Ansa na 

abusua behyia adi nnawɔtwe no, wɔto nkra frɛfrɛ abusuafo na afei wɔbɔ owufo no 

nnamfo nso amaneɛ.  

Eyi akyi wɔyɛ owufo no ho mfoni wɔ krataa so femfam kuro no mu. Mfoni yi, 

wɔyɛ no kɛse pa ara, mpɛn pii wɔtaa de mfoni yi fam beae a wɔde mfoni femfam wɔ kuro 

no mu, na wɔde bi nso fam ofi a wobedi nnawɔtwe no wɔ mu no mu.  

 

      

  Mfoni 4        Mfoni 5 

                                      (Mfoni a nhwehwɛmuni no twaa wɔ Akrade) 

                                    Mfoni 6 

                                              (Mfoni a nhwehwɛmuni no twaa wɔ Akrade) 

Mfoni 4, 5 ne 6 yɛ nnawɔtwe da mfoni a minyaa wɔ Akrade.  

Da a abusua ahyɛ de bedi nnawɔtwe no du so a, wɔbɔ pata (canopy) wɔ ofi a 

wɔredi dwuma no mu anaa paake so sɛnea mfoni 7 ne 8 da no adi no. Mfoni 7 ne 8 yɛ 

nnawɔtweda dwumadi a ɛkɔɔ so wɔ Gyakiti. Nnipa a wawu no yɛ otikyani a na ɔkyerɛ 

ade wɔ Gyakiti. Mfoni 8 nso yɛ okuani a ɔyɛ n‟ankasa abɛfuw nnawɔtwe a ɛkɔɔ wɔ 

Gyakiti.  

 

       

  Mfoni 7    Mfoni 8 

(Eyi yɛ mfoni a nhwehwɛmuni no twaa wɔ Gyakiti) 

Ԑnnɛ yi, abusua no bi tumi twa ntama di nnawɔtwe da no. Wɔhan agoru bi te sɛ 

kete anaa „spinners‟ anaa „live band‟ begyigye ɔmanfo ani. Adɔfo tumi bɛbɔ nsaa de boa 

abusua di nna no. Osei-Mensah, (1999: 268) kyerɛ sɛ esiane sɛnea ayiyɛ rekɔ so ɛnnɛ nti, 

abusuafo dodow no ara na wɔn ani di akyi sɛ adɔfo bɛba abɛyɛ wɔn adɔe wɔ sika fam.  

Ɛtaa da adi sɛ, nnawɔtwe da no wɔyɛ akyɛde kyɛ ma ɔmanfo a wobegyam abusua 

no. Saa bere no, obiara a ɔwɔ akyɛde ma abusua no nso tumi de ba. Wodi nnawɔtwe no a, 

na abusuafo de da a wɔahyɛ sɛ wɔde bɛyɛ wɔn dehye no ayi ato gua. 

Sɛ abusua no yɛ ntotoe nyinaa wie a, wɔsan yɛ owufo no mfoni foforo. Wɔkyerɛ 

n‟abusua panyin, abusua a ɔdɔm, mma dodow a ɔwoe ne wɔn din, mfe a odii, agya ne ɛna 

din, ɔbea anaa ɔbarima okunafo din (sɛ ɔwɔ hokafo a), beae a wɔbɛyɛ n‟awufosom, da a 

wɔde besie no ne baabi a wobesie no nyinaa to gua wɔ ayi se krataa a ne mfoni wɔ so no 

so. Nhyehyɛe biara a ɛfa owufo no ayi ho no, krataa yi so na wɔde to gua wɔ.  

         

  Mfoni 9    Mfoni 10 

                                 (Eyi yɛ mfoni a nhwehwɛmuni no twaa wɔ Akrade ne Akwamufie) 

Mfoni 9 ne 10 yɛ ayise krataa a minyaa wɔ Akrade ne Akwamufie. Na Mr. Henry 

Ernest Ahenkora yɛ Akwamuman nifahene.  

Tete no na anka krataa yi wɔyɛ no tuntum ne fitaa nanso ɛnnɛ ɛnte saa bio. Wɔde 

ahosu ahorow pii na ɛyɛ. Ɛno nti sɛ obi nam akyirikyriri koraa a, otumi hu owufo no 

mfoni wɔ krataa no so. Ԑnnɛ yi, sɛ abusua no wɔ sika o, wonni sika o, wɔyɛ bi esiane sɛ 

ɛno ne fe a aba a obiara di bi. 

Bio, tete no, sɛ abusua bi nya ayi a, wotu obusuani biako a n‟ani afi de nsa 

(schnapp) kɔse abusua panyin a ɔda abusua no ano, ɔhempɔn a ɔwɔ kuro no so anaa 

ankorankorɛ binom a wodi mu wɔ kuro no mu ayi.  Ԑnnɛ yi, ɔkwan a abusua fa so se ayi 

no nsakrae aba mu. Ɛne sɛ wɔyɛ kraataa ketewa bi (invitation card) de owufo no mfoni ne 

mfe a odii, da a wɔde besie no, baabi a wɔbɛdeda no ayɛ n‟awufosom ne baabi a wɔbɛkɔ 

ne nnaase asɔre gu krataa yi so. Afei wɔkyerɛw oniiko a wɔde krataa no rekɔma no din 

wɔ so sɛnea ɛwɔ mfoni 11 mu no. 

 

 

Mfoni 11 

 

4.1.2 Amu ho Asiesie  

Maame Amoafi Obobisa a wadi mfe aduonum abien (52) a ɔte Akrade kyerɛ sɛ, 

sɛnea ɔbea wo abɔfra foforo a wofi no tan no, saa ara pɛpɛɛpɛ na obi wu a wofi no tan. 

Enti mmea titiriw na wonim nneɛma a wɔde siesie mmofra ho ne wɔn a wɔawu nyinaa. 

University of Education,Winneba http://ir.uew.edu.gh



60 
 

Nneɛma a wɔde guare amu no nsewnom ne mmabea na ɛbɔ. Ɛne sɛ, owufo no wɔ ɔbabea 

a, ɔbɔ aguarede na sɛ mmarima nso wɔ mu a, wɔn yerenom bɔ wɔn aguarede. 

Nneɛma a wɔde bɔ aguarede no bi yɛ samina (geisha, sunlight, guardian, imperial lather), 

keysoap poma anan, detol biako, schnapp akɔtoa biako, Florida water biako, mpopaho 

abien, nku, danta, hyirew, krobo, kamfa ne nea ɛkeka ho. 

Wɔde nneɛma no ba a, abusua no mu mmea mpanyimfo (agya mma, anuanom 

mpanyimfo, owufo no maame) na ɛhwɛ nneɛma no. Wohwie nneɛma no gu kɛtɛ so 

mpanyimfo anim ma abusuafo ne ɔbaa panyin a abusua ayi no sɛ onnyigye kuna no nso 

hwɛ sɛ nneɛma no aso ana. Maame Abenadua a ɔte Akosombo kyerɛ sɛ ɛnnɛ abusua bi 

wɔ hɔ a, wɔakyerɛw nneɛma a wɔde bɔ aguarede no ato hɔ enti sɛ obi wu wɔ abusua no 

mu a, wɔma mmea anaa nsewnom begye krataa no kɔhwɛ so totɔ nneɛma no pɛpɛɛpɛ ba. 

Sɛ nneɛma a wɔde bɛba no nso anaa ebi nni mu a, wɔma wɔkɔtɔ bɛka ho.   

 

     

 

Mfoni 12    Mfoni 13 

     (Eyi yɛ mfoni a nhwehwɛmuni no twaa wɔ Akrade) 

Mfoni 12 yɛ asewbea biako a ɔso aguarede de rekɔkyerɛ mpanyimfo na 13 yɛ abusua 

mpanyimfo a wɔahyia rehwɛ sɛ aguarede a nsewnom de aba no.  

Sɛ bere so na wɔrebeguare amu no a, wɔde nsu si ogya so ma ehuru yiye. Saa 

nsuhyew yi wɔmfa nsunwin mfra mu. Ansa na wɔde nsu begu owufo no ho aguare no no, 

wodi kan yiyi ne ho nwi nyinaa bubu ne mmɔwerɔ kyekyere wɔ ntamagow mu. Ne ho 

nneɛma a woyi no, wɔde to n‟adaka no mu ma ɔde kɔ. Saa ara pɛpɛɛpɛ nso na Maame 

Afia Agyakwabea a wadi mfe aduosɔn anum (75) a ɔte Akwamufie nso kae. Ͻkyerɛ sɛ 

saa nneɛma no de enni sɛ ɛka asaase yi so na enni sɛ onipa foforo biara de n‟ani hu ka 

wɔn a wosiesie amu no ho. Sɛ mpo wɔn a wobeguare amu no werɛ fi na wɔamfa nneɛma 

no anhyɛ owufo no adaka mu ankosie no a, bere biara a wobehu saa nneɛma no, wɔto nsa 

frɛ abusua panyin ma wɔkɔ nna no so koyi mpae srɛ amu no tu amoa ketewa bi wɔ nna no 

nkyɛn de hyɛ hɔ.  

Owufo no na anaa n‟agya tumi guare no. Saa ara na ne nana nso tumi guare no. 

Ansa na wobeguare no no, ne ba biako sɛ ɔyɛ ɔbea anaa ɔbarima di kan tu nsuhyew no bi 

gu ne so mprɛnsa ka se; 

  Ɛyɛ me Asomasi 
  Na meretu nsu agu wo so  
  Na wɔaguare wo 

 Owie a nea ɔrebeguare amu no nso tumi ka nsɛm yi bi ansa na waguare no.  

Woguare no a wofi ase fi ne ti mu na wɔatwitiw ne ho nyinaa.  

Woguare no wie a, wɔpopa ne ho. Ansa na wɔde mpopaho bɛpopa ne ho no, wodi 

kan de bó!sã (eyi yɛ kwaadudua a ɛka bere a wɔapempan kwaadu no afi ho nyinaa na 

wɔaboro) popa ne ho nyinaa ma ne ho wo ansa na wɔde mpopaho apopa ne ho. Sonantew 

sapɔw ne bó!sã a wɔde guaree no no, wɔntow nkyene mmom wɔde gu n‟adaka mu ma  

ɔde kɔ. Sɛ wɔde mpopaho abien na ɛtoo amu no aguarede mu a, wɔde biako na ɛpopa ne 

ho (sɛ owufo no yɛ ɔbea a). Sɛ owufo no yɛ ɔbarima a, abien no wɔde biako popa ne ho 

na wɔde biako a aka no akata n‟anim sɛnea ɔbarima panyin biara fi aguare ba a ɔyɛ 

pɛpɛɛpɛ. Wɔmma ne so mfa mmɔ ne mu mmom wɔde kata n‟anim kɛkɛ. Sɛ ɔyɛ ɔbarima a 

wɔmo no danta anaa amoasen. Sɛ ɔyɛ ɔbea a, wosina ahene foforo gu n‟asen de mo no 

amoasen. Wɔmo no amoasen hyɛ no twakoto wie a, wɔsan mo no danta. Afei wɔbɔ no 

pawda, sra no nkuto, nunu ne tiri nwi mu. Maame Abenadua a ɔte Akosombo a wadi mfe 

aduonum asia (56) kyerɛ sɛ, nea ɔresiesie amu no ho di kan bɔ dekode a ɔde rebesiesie 

amu no ho kyerɛ no. Afei ɔsan di kan de dekode no bi yɛ ne ho ansa na ɔde ayɛ amu no 

ho. Sɛ ebia, pawda na ɔde rebɛbɔ amu no a, odi kan de bi yɛ ne nsa ho, saa ara nso na afe 

a ɔde benunu amu ne ti mu no, odi kan de nunu ne tiri nwi mu ansa na ɔde ayɛ amu no. 

Ɔtoaa so kyerɛ sɛ, nea enti a nea ɔresiesie amu no ho yɛ eyi ne sɛ, ɛma owufo no hu sɛ 

wɔkae no sɛ ɔka abusua no ho na ɛnyɛ sɛ wawu nti wasɛe. 

Wowie a, wɔde ntaare dedaw a ɛho renhia bio hyehyɛ no na wɔde ataare a mma 

atɔ no hyɛ no. Nneɛma a wɔde siesie amu no ho bi ka a, wɔde gu n‟adaka no mu ma ɔde 

kɔ. Sɛ owufo no yɛ ɔbea na ɔwɔ kaba ne sliiti anaa ntama bi a wɔabubu ano a, wosiansian 

ne nyinaa yiyi nhama no fi mu. Sɛ mpo ntama no yɛ foforo a, wɔayiyi nhama no afi mu 

no wɔsan horo ne nyinaa hata ma ɛwo ansa na wɔakyekyere wɔ tete duku (wodasobɔ) mu 

ma no de akɔ. Maame Abenadua san ka kaa ho sɛ, ahwehwɛ de wɔmfa mma owufo nkɔ 

asamando na eyi de wantumi akyerɛ me ase efisɛ ose ɛyɛ amanne a ɔbɛtoe. Wowie eyi a, 

wɔdan amu no ma wɔn a wɔdeda amu no ma wodi wɔn dwuma.  

Tete no sɛ obi guare funu wie a, ɔde ɛpo nsu na ɛhohoro ne nsa. Afei ɔde abɛwura 

(hwɛ mfoni 14 a ɛwɔ ase ha) gu asanka mu sɔ ogya gu so hyew de pun ne ho. Saa kwan 

yi so na oniiko no fa de yi fi biara a ɛbɛka ne ho bere a waguare funu no awie. Tete no na 

wɔtaa hyew eyi wɔ ofi kwan no ano pɛɛ. Ne dwumadi ne sɛ, mfare a eyi no pam sunsum 

bɔne biara a ɛbɛba fie hɔ. 

 

Mfoni 14 

 

Nsakrae a aba amu ho asiesie ɛnnɛ ne sɛ, esiane mɔkyere a aba nti, abusuafo 

binom ma wɔn a wɔyɛ adwuma wɔ mɔkyere hɔ no guare amu no na wɔba fie a wɔabɛnoa 

nsu apopa ne ho bio. Ebinom mpo wɔ hɔ a, wɔde amu no fi mɔkyere ba a wɔampopa ne 

ho bio. Afei amu ho asiesie ɛnnɛ no nyɛ mpanyimfo nkutoo adwuma mmom mmerante 

ne mmabaawa nyinaa de wɔn ho awura ne yɛ mu esiane asetena a emu ayɛ den nti.  

 

4.1.3 Amu ho Asiesie ne ne Deda 

Tete no, sɛ wosi dan a wogyaw dan biako a wɔfrɛ hɔ se pato. Pato no mu na 

wogyaw bamma kɛse. Saa pato yi mu na mpanyimfo taa tena fa adwen. Ɛhɔ na na wɔtena 

di asɛm. Ɛhɔ ara nso na sɛ obi wu a, wɔdeda no ansa na wɔakosie no. Eyi nti na Akanfo 

wɔ asɛm bi sɛ “ɔda bamma so” no. Afei nso asɛm “watwa n‟ani ahwɛ ban” fi amu a 

wɔdeda no bamma so mu. Afei tete no wɔde „bommo‟ anaa nwentama sensɛn pato mu de 

siesie hɔ. Bio, sɛ owufo no tumi sii dan a, wɔdeda no wɔ mu. Saa bere no na wɔnneda 

amu wɔ abɔnten na na wɔmma mmofra ho kwan nkɔhwɛ amu no. 

Akyiri a anibue bae no, na wɔdeda nnipa wɔ dade mpa so. Ansa na wɔbɛdeda obi 

wɔ dade mpa so no, wɔde kuntu a ebi yɛ bommo, kasa anaa nsaa sɛnea yehu no wɔ mfoni 

15 ne 16 mu pii (bɛyɛ 20) sesɛw mpa no so.  

 

     

Mfoni 15 - Bommo   Mfoni 16 – Kasa 

        (Mfoni a nhwehwɛmuni no twaa wɔ Akrade) 

Nea ɛwɔ amu ho asiesie mu ne sɛ, abusua no guare no sɛnea onipa no kɔ aguare a 

ɔyɛ ne ho na wɔn a wosiesie amu ho nso de ne sɛ wosiesie no sɛnea onipa no te ase na 

ɔrepue a, ɔbɛyɛ ne ho pɛpɛɛpɛ. Wɔde no to fundaka mu de sumii hyɛ ne ti ase ansa na 

wɔasiesie ne ho. Sɛ wɔde no ba beae a wosiesie amu no ho a, abusua no mmɛyɛ amanne 

biara bio mmom ɛkɔba sɛ onipa no fi adehyebusua mu a, ɔhempɔn no tumi bɛyɛ amanne 

biara a ɛsɛ sɛ ɔyɛ ansa na wɔakata no so.  

Ɛnnɛ nnipa binom de amu ho asieisie ayɛ adwuma a wɔyɛ de pɛ sika gu wɔn 

kotoku mu. Nnipa yi nso wɔ nneɛma a wogye ansa na wɔasiesie amu bi ho, mmom 

egyina nea ɔreyɛ adwuma no so. Sɛ abusuafo no guare amu no yɛ ne ho biribiara wie a, 

wɔde no ma wɔn a wosiesie amu no ho ma wosiesie no kama. Ansa na wɔbɛyɛ eyi no 

wodi kan yi apae. Nea oyi apae no ka nsɛm bi te sɛ; 

  Asomasi mesrɛ wo 
  Ɛnyɛ sɛ yɛpɛ sɛ obi hwɛ w‟adegyaw so 
  Mmom abusua no mu biara ntumi nyɛ 
  Na yɛpɛ sɛ wosiesie wo ho kama  
  Enti yɛsrɛ wo tew w‟anim 
  Na wonsiesie wo ho mma yɛn 
  Na animguase biara amma yɛn so. 

Etumi ba sɛ amu no bi bo tumi fuw abusua no sɛ wɔanka ankyerɛ no na wɔama 

obi abɛhwɛ n‟adegyaw so. Sɛ woyɛ eyi wie de a, wotumi de no (amu) ma wɔn ma 

wosiesie ne ho. 

Aberante Kakra a wadi mfe aduonu anum (27) a ɔdeda amu kyerɛ sɛ ɛnnɛ nsakrae 

pii na aba amu deda mu. Ɔkyerɛ sɛ, sɛ abusuafo siesie wɔn dehye no ho wie na wɔdan 

amu no ma wɔn a wɔn mmɛyɛ amanne biara wɔ hɔ bio. Ɔde toaa so sɛ, wɔrebɛdeda amu 

no a, wodi kan bɔ mpae de „gloves‟ hyehyɛ wɔn nsa sɛnea nsanyare biara nsaa wɔn. 

Wɔde amu no to mpa mu a, wɔde ne ntaare dedaw a abusuafo no de brɛɛ wɔn fi ase 

hyehyɛ no. Ɛno akyi wɔde aduhuam (Florida Water) yɛ n‟anim tew asaawa de popa 

aduhuam no nyinaa wɔ n‟anim. Aduhuam no yi fi biara a ɛwɔ amu n„anim na ɛsan pam 

ahonhom bɔne biara a ɛbɛba ne ho. Sɛ n‟anim baabi abobɔ atɔ mu a wɔde akapɛ tew 

asaawa de hyehyɛ mmeae yi nyinaa ma ɛhɔ san ma so. Sɛ ɔyɛ ɔbarima a wɔntaa nsiesie 

n‟anim sɛnea wɔyɛ mmea no. Sɛ ɔyɛ ɔbea a, wɔka n‟ano san twi n‟anim hyɛ no abɛɛfo 

nwi (wiigi). Sɛ ɔyɛ ɔbarima na n‟ani akyi nwi ayɛ fitaa a wɔde „mashka‟ (eyi yɛɛ nku 

tuntum bi a amusiesiefo de siesie amu ho) to n‟ani akyi ma ɛyɛ tuntum. Ansa na abusuafo 

no de amu no bɛbrɛ wɔn a wosiesie ne ho no, wodi kan de asaawa hyehyɛ ne hwenem ne 

n‟asom. Wɔde ade pia saa asaawa no to nipadua no mu na wɔde foforo hyehyɛ hɔ de 

„mashka‟ no bi yeyɛ so ma ɛyɛ tuntum. 

Ɛno akyi wɔde kɛtɛ a wɔde no too so guaree no no fa ne ho (sɛ ɔyɛ ɔbea a) na sɛ 

ɔyɛ ɔbarima a wɔbobɔw de hyɛ ne nan ma ne nan yɛ teaa pɛpɛɛpɛ. Wɔyɛ ɛno wie na kwan 

da ne ho baabi a wɔde nkrataa hyehyɛ hɔ sɛnea obi gyina akyi rehwɛ no a ɔrenhu sɛ 

ataare a ɛhyɛ amu no so sen no. Wowie a wɔde n‟ataare a abusua de abrɛ wɔn sɛ wɔn mfa 

nhyɛ no hyɛ no. Afei wɔde „gloves‟ hyehyɛ ne nsa, sɛ abusua no de kawa bi nso bae a, 

wɔde hyɛ no. Wɔsan de asonkaa ne kɔnmuade hyehyɛ no.  

Ɛba sɛ onipa no wɔ ahode pa ara a, wotumi fa ne ntama foforo abien anaa abiɛsa 

ne nneɛma a wɔde guaree no bi te sɛ samina, pɔwda, pieto, nku, afe ne sapɔw gu 

wodasobɔ dukuu (eyi yɛ duku a tete no na mmea ne maafo no taa bɔ) mu ma ɔde kɔ. 

Ahwehwɛ de wɔmfa mma owufo nkɔ asamando. Sɛ owufo no yɛ ɔbea na ɔwɔ kaba ne 

siliiti anaa ntama bi a wɔabubu ano no a, wosiansian ne nyinaa yiyi nhama no fi mu ansa 

na wɔde ama no akɔ. Sɛ mpo ntama no yɛ foforo a ɛhyɛ adaka mu a woyi horo hata ne 

nyinaa kama ansa na wɔde ama no akɔ. Wɔde ntaare no nyinaa gu sliiti ahama no bi so 

kyekyere de bɔ ne mu. 

Aberante Kwaku deda amu wɔ Gyakiti na ɔkyerɛ sɛ, ɛnyɛ nneɛma a wɔde deda 

amu nyinaa na ɛyɛ nea abusua de bae sɛ wɔmfa nsiesie wɔn dehye no, mmom wɔpɛ a 

wotumi de wɔn nneɛma ka ho deda amu no ma ɛyɛ fɛ nanso sɛ abusuafo rebɛto adaka no 

mu a, woyiyi nneɛma biara a ɛyɛ wɔn de fi amu no ho.  

Kakra kyerɛ sɛ ansa na ɔbɛdeda amu no, ogye nneɛma de pata ne kra. Saa nneɛma 

yi ne samina huam „Geishia‟ samina asia (6), „milk‟ asia (6), nsa dɔkɔdɔkɔ (malt) adaka 

(crate) biako (1), aduhuam (Florida water) biako (1), ntama sin asia biako (eyi tumi yɛ 

ntama biara), nkesua adaka biako, kente ntama sin asia ne apɔnkye. Kente ne apɔnkye no 

de wɔtaa gye bere a wokosiesie ɔhene amu ho.  

Nsakrae a aba amu deda wɔ Akwamufo ayiyɛ mu ɛnnɛ ne sɛ, wɔntaa nneda wɔn 

amu wɔ pato mu bio. Mpɛn pii no wɔdeda wɔn wɔ paake so na wɔde ntama atwa baabi a 

wɔadeda amu no wɔ ho sɛnea ɛwɔ mfoni 17 mu no. Afei ɛnnɛ wɔn a wɔdeda amu no ntaa 

mfa ahosu kɔkɔɔ ne tuntum a Akanman mu no yenim sɛ ɛkyerɛ anibere ne awerɛhow nni 

dwuma no bio. Kakra kyerɛ sɛ, mpɛn pii no, abusuafo no ara na wɔkyerɛ ahosu a wɔmfa 

nsiesie baabi a wɔbɛdeda amu no. 

 

 

Mfoni 17 

         (Mfoni a nhwehwɛmuni no twaa wɔ Gyakiti) 

 

Nsakrae biako nso a aba Akwamufo ayiyɛ mu ɛnnɛ ne sɛ, wɔdeda wɔn amu wɔ ahwehwɛ 

mu. Mfoni 18, 19, 20, 21 ne 22 yɛ amu a wɔadeda wɔn wɔ ahwehwɛ mu. 

Mfoni 18 

                      (Eyi yɛ mfoni a nhwehwɛmuni no twaa wɔ Akrade) 

 

 

Mfoni 19 

                      (Eyi yɛ mfoni a nhwehwɛmuni no twaa wɔ Gyakiti) 

Amu a wɔadeda no wɔ mfoni 19 mu no yɛ Maame Comfort Oduro a anuanom ne adɔfo 

taa frɛ no Auntie Bea. Odii mfe 49.  

Mfoni 20 

                      (Eyi yɛ mfoni a nhwehwɛmuni no twaa wɔ Akrade) 

Amu a wɔadeda no wɔ mfoni 20 mu no yɛ Maame Mary Antwi a anuanom ne adɔfo taa 

frɛ no Adwoa Brago. Odii mfe 58. 

 

 

Mfoni 21 

                      (Eyi yɛ mfoni a nhwehwɛmuni no twaa wɔ Aboasa) 

Amu a wɔadeda no wɔ mfoni 21 mu no yɛ Ɔpanyin Samuel Kwaku Abayie a odii mfe 72. 

Mfoni 22 

                      (Eyi yɛ mfoni a nhwehwɛmuni no twaa wɔ Nnudu) 

Amu a wɔadeda no wɔ mfoni 22 mu no yɛ Maame Abena Fosuaa a odii mfe 45 wɔ 

Nnudu.  

Nsakrae bio a ɛnnɛ aba Akwamufo amu deda mu ne sɛ, wɔdeda amu no a, wotumi 

de no tena ase, gyina hɔ, kotow hɔ, tweri hɔ n.a. Ebi nso wɔ hɔ a wotumi deda no ma ɛda 

adwuma a bere ɔte ase no na ɔyɛ. Eyi bi ne obi a wɔadeda no a okura sekan (a ɛkyerɛ sɛ 

na onipa no yɛ okuafo), ɔte moto so a ɛkyerɛ sɛ ɔyɛ „okada‟ drɔbani, ɔte hɔ kura baboro 

wɔ ne nsam a ɛkyerɛ sɛ ɔyɛ ɔsɔfo, ɔte mahyin a wɔde pam ade akyi a ɛkyerɛ sɛ ɔyɛ 

adepamni, okura hama a ɛkyerɛ sɛ ɔyɛ kapentani, ɔte ɛhyɛn mu a ɛkyerɛ sɛ ɔyɛ drɔbani ne 

nea ɛkeka ho. 

Mfoni 23 

(Eyi yɛ mfoni a nhwehwɛmuni no twaa wɔ Gyakiti) 

Amu a wɔadeda no wɔ mfoni 23 mu no yɛ Maame Agyekumwaa Afriyie a odii mfe 52. 

Na ɔyɛ asafo panyin wɔ Pentecost asɔre (English Assembly) a ɛwɔ Gyakiti.  

 

 

Mfoni 24 

                                           (Eyi yɛ mfoni a nhwehwɛmuni no twaa wɔ Aboasa) 

Amu a wɔadeda no wɔ mfoni 24 mu no yɛ Ɔpanyin Samuel Kwaku Abayie a odii 

mfe 72. Na ɔyɛ adwuma wɔ kɔɔto. Aberante Kwaku a ɔrededa amu wɔ mfoni yi mu kyerɛ 

sɛ, ɔno ankasa na ɔde ntaare no siesie amu no ho sɛnea ɛbɛyɛ a ɛbɛyɛ ɔmanfo a ɛbɛba 

abɛhwɛ no fɛ. 

 

4.1.4 Ayiase Afade 

Ɔpanyin Akwasi Atua a wadi mfe 78 a ɔte Nnudu kyerɛ sɛ, tete no, na Akanfo de 

ntama tuntum anaa kɔkɔɔ na ɛkɔ ayiase. Eyi nti sɛ obi tɔ birisi ne kɔbene biako biako a, 

otumi de kɔ ayiase bɛyɛ mfe abiɛsa ansa na watɔ foforo. Saa asɛm koro yi ara na Nana 

Akua Akotoaa a wadi mfe 74 a ɔte Akwamufie nso ka kyerɛɛ me. Ɔde kaa ho sɛ, mmea 

de na wɔtaa tɔ birisi ne kɔbene yi abien abien sɛnea ɛbɛyɛ a wobetumi asesa mu. Afei tete 

no, sɛ obi wu atɔfo wu a, abusua a owufo no fi mu ntwa ntama nkɔyɛ n‟ayi mmom nea 

obusuani biara wɔ no ɛno na ɔhyɛ ba hɔ na adɔfo nso a wobegyam abusua no nso tumi 

hyɛ atare tuntum anaa fitaa biara. 

Akanman mu, ansa na obi befura ntama anaa bɛhyɛ ataare bi no na ɔwɔ beae a ɔde 

rekɔ sɛ ebia aguabɔ titiriw bi ase, ayeforo, asɔre, aseda anaa ayiase. Afade a onipa no pɛ 

sɛ ɔfa de kɔ beae a ɔrekɔ no gyina oniiko no so na afade ko nso ahosu di akoten paa ara. 

Akanfo amammerɛ mu no afade a n‟ahosu yɛ tuntum (birisi), kɔkɔɔ (kɔbene) ne fitaa na 

wɔfa de kɔ ayiase. 

Ntama tuntum ne afade a Akanfo de yɛ ayi. Tuntum no tumi kyerɛ sɛ esum aduru 

ateasefo na kɔkɔɔ no nso kyerɛ sɛ abusua no ani abere. Ɛnyɛ ntama a sɛ obi ani gye a 

ofura anaa ɔhyɛ. Mpo sɛ edin a ɛda ntama no so nyɛ awerɛhow koraa a, oniiko no rempɛ 

sɛ obefura akɔ beae a anigye wɔ. Ɛkɔba sɛ onipa no fura ntama no kɔ beae a anigye rekɔ 

so no a, na twa ara na etwa sɛ ɔde kɔ hɔ (ebia na oniiko no rekodi dwuma soronko bi). Sɛ 

onipa a wawu no wɔ yere anaa kunu a, okunafo no bɛyɛ tuntum afe biako kosi sɛ obefi 

kunayɛ no mu ansa na wafura ntama a ani da hɔ a ɔpɛ.  

Ntama no bi wɔ hɔ a nsɛnkyerɛnne deda mu na ebi nso wɔ hɔ a ɛyɛ tumm a 

nsɛnkyerɛnne biara nneda mu. Nea nsɛnkyerɛnne deda mu no wɔfrɛ no kuntunkuni, ɛna 

nea nsɛnkyerɛnne biara nna mu no so wɔfrɛ no birisi (Agyei-Sakyi, 2016: 82-83).  

Kɔbene yɛ ntama a n‟ahosu yɛ kɔkɔɔ nkutoo a ahosu foforo biara mfra mu. Tete 

no sɛ obi fi mu a, saa ntama yi na ɛma yehu wɔn a wɔyɛ ayi mma ankasa. Ayi mma 

(okunafo bea anaa ɔbarima, abusua, mma, maame papa, ne nsewnom) no fura kɔbene wɔ 

ase na wɔde kuntunkuni no aba soro. Mmea no fura ntama tuntum na wɔde kɔbene no abɔ 

wɔn mu na mmarima no nso atutu kɔbene agu so. Sɛ nea wawu no wɔ yere a, ɔno nso 

fura birisi na ɔde kɔbene no abɔ ne mu sɛnea ɛwɔ mfoni 25 mu no.  

 

 

       Mfoni 25 

   (Mfoni a nhwehwɛmuni no twaa wɔ Akrade) 

Ԑnnɛ yi, ntama ahorow aba gua so a abusuafo tɔ de yɛ wɔn ayi. Ne nyinaa yɛ 

ntama a n‟ahosu yɛ tuntum ne kɔkɔɔ. Ebi wɔ hɔ a kɔkɔɔ no dɔɔso sen tuntum no na ebi 

nso wɔ hɔ a, tuntum no dɔɔso sen kɔkɔɔ no. Saa ntama yi taa wowɔ edin. Ebi ne: wo wu 

yi atwa yɛn nsono mu, yennya wo so bio, ofie gya adum, suro nipa, wiase bɛn ni, yɛn 

dunsin abu, owu sɛe fie, owu amma nea wabrɛ anni, ne nea ɛkeka ho. 

     

                Mfoni 26    Mfoni 27 

                   Wo wu yi atwa yɛn nsono mu           Yennya wo so bio 

                (Adjei-Sakyi, 2016:86) 

                   

                Mfoni 28         Mfoni 29 

              Suro nipa       Wiase bԑn nie 

                 (Adjei-Sakyi, 2016:88) 

 Tete no sɛ abusua bi nya ayi a, ntama tuntum, kɔkɔɔ anaa dɔtesu/kokobini biara a 

abusuafo wɔ dedaw no ɛno ara na wofura de yɛ ayi no, sɛ owufo no wuu atɔfowu anaa 

owupa nanso nnansa yi ɛnte saa. Sɛ ayi ba a, abusuafo twa ayi ntama abien anaa abiɛsa de 

yɛ ayi no.  

 Nea aba Akwamufo ayiyɛ mu ɛnnɛ nso ne sɛ abusua no ma mma twa wɔn ntama, 

abusua no nso twa wɔn ntama, wɔfaasenom nso twa wɔn de na anuanom nso tumi twa 

wɔn de. Ntama yi, wɔwɔ nea wobetwa afura/ahyɛ no Memeneda ne nea wobefura/ahyɛ 

no Kwasida. Nnansa yi ntama a abusuafo taa tɔ yɛ ayi yɛ nea ahosu tuntum ne kɔkɔɔ adi 

afra sɛnea yehu wɔ mfoni 30 ne 31 mu. 

 

      

   Mfoni 30         Mfoni 31 

         (Mfoni a nhwehwɛmuni no twaa wɔ Aboasa) 

Wɔn a wɔwɔ mfoni 30 mu yɛ owufo no mma na wɔn wɔwɔ mfoni 31 mu nso yɛ owufo 

no nuanom. 

Mfoni 32 

      (Mfoni a nhwehwɛmuni no twaa wɔ Akrade) 

Wɔn a wɔwɔ mfoni 32 mu no yɛ owufo no mma.  

 Sɛ obi befura ntama fitaa a tuntum wɔ mu a, na beae titiriw a ɔde rekɔ yɛ ayi anaa 

aseda (sɛ ebia wawo). Sɛ obi nyin bɔ aberewa anaa akwakora na owu a, Akanfo gyedi ne 

sɛ ɔrekɔhome enti ɛsɛ sɛ abusua no de anigye gyaw no kwan fɛfɛ. Ɛno nti tete no sɛ 

ɔpanyin bi di mfe bɛyɛ aduɔson (70) mee a, wɔde ntama fitaa na ɛyɛ n‟ayi nanso nnansa 

yi ɛnte saa, wofura ntama fitaa de kɔ mmɔfra koraa ayi. Eyi da nkyɛn a, Kwasida na 

abusuafo kɔda ase. Saa bere no wofura ntama a abusua atwa sɛ wobefura no Kwasida. 

Ntama yi, abusua tumi twa wɔn de, mma, nananom na nsewnom nyinaa tumi twa wɔn de.  

Ɛwɔ mu sɛ ntama no yɛ fitaa de nanso edin a ɛdeda so yɛ nea ɛyɛ awerɛhow anaa 

awerɛkyekye na ebi nso yɛ nea ɛhyɛ animuonyam (Agyei-Sakyi, 2016:89). Ntama yi bi 

ne: woamma yɛante asɛm pa ɛnnɛ, mma ne abusua hyɛ wo anuonyam, nku me fie nkosu 

me abɔnten, owu antweri ɔbiako mforo, asɛm aba fie, abusua ahwere ade ne nea ɛkeka 

ho.  

  Mfoni 33           Mfoni 34 

        Woamma yԑante asԑm pa ɛnnԑ       Mma ne Abusua hyԑ wo animuonyam 

                (Adjei-Sakyi, 2016:90) 

 

           

  Mfoni 35     Mfoni 36 

       Asɛm aba Fie   Owu antweri ɔbiako mforo 

             (Adjei-Sakyi, 2016:92) 

   Mfoni 37         Mfoni 38 

(Mfoni a nhwehwɛmuni no twaa wɔ Akrade) 

Wɔn a wɔwɔ mfoni 37 ne 38 mu a wɔfura ntama koro yɛ owufo no wɔfaasenom.  

 

         

   Mfoni 39    Mfoni 40 

(Mfoni a nhwehwɛmuni no twaa wɔ Akrade) 

Wɔn a wɔwɔ mfoni 39 ne 40 mu a wofura ntama koro yɛ abusuafo.  

   Mfoni 41    Mfoni 42 

(Mfoni a nhwehwɛmuni no twaa wɔ Akrade) 

Wɔn a wɔwɔ mfoni 41 ne 42 mu yɛ kuromma no bi a wonim owufo no. Esiane sɛ ɛnnɛ yi 

Kwasida na wofura ntama fitaa kɔ ayiase nti, wɔafa wɔn afade a ɛno nso yɛ fitaa a tuntum 

wɔ mu nanso ɛnyɛ abusua ntama a wotwaa no bi.  

Tete no na mmea de duku bɔ wɔn ti ansa na wɔakɔ ayiase nanso ɛnnɛ yi esiane sɛ 

wɔn mu dodow no ara pɛ sɛ wɔfa wɔn ho kɔ ayiase nti wɔhyɛ wiigi a wɔmmɔ so duku 

koraa. Mpaboa a wɔhyɛ nso nkyerɛ sɛ wɔrekɔ ayiase (hwɛ mfoni 40). 

 

4.1.5 Funnaka 

Ɔpanyin Ahenkan a wadi mfe 78 a ɔte Akwamufie kyerɛ sɛ, tete no, sɛ obi wu a, 

na wonsie no wɔ fam na mmom adukrom. Akyiri, mpanyimfo tenaa ase hui sɛ odompo 

(wuram Kraman) kɔfa amu no we. Ɛno nti, wogyae adukrom a na wɔde amu kɔto no. 

Ɛbaa saa no, sɛ obi wu a, mpanyimfo sɔ ogya wɔ abɔnten de amu no to hɔ na mmarima a 

ɛwɔ abusua ne kuro no mu twa kanko wɔ amu no ho de wɔmafun pempem fam to dwom 

yɛ dede a wɔnna kɔpem adekyee. Ɔkyerɛ sɛ, ɛnam dwumadi yi so na ɛde ɛpɛ a wosi wɔ 

amu ho bae.  

Ɔde toaa so sɛ, esiane sɛ ateasefo rentumi mfa amu no nto fie anaa ɔdan mu 

mproɔw nti, mmarima a wɔwɔ fie no kotwa onyina dua na wɔabɔ mu tokuro de amu no 

ahyɛ mu akɔhyɛ fam. Nea enti a na wɔde onyina dua di dwuma yi ne sɛ ɛyɛ dua bi a ɛyɛ 

mmerɛw yiye. Ɔtoaa so sɛ, mpanyimfo hui sɛ amu a wɔde wɔn hyɛ fam no boa a ɛmma 

mmoa nkotu wɔn nwe. Asɛm koro yi ara na Ɔpanyin Adu a wadi mfe 79 a ɔte 

Akwamufie nso kae nanso ɔno de ɔkyerɛɛ mu sɛ, tete no na ɛnyɛ abusua biara na wotumi 

nya onyina dua no bi sie wɔn dehye. Ɛno nti ɔmanfo tumi kotwa dua bi te sɛ wawa na 

wɔatwitwa mu abobɔ ayɛ adaka de amu no ato mu.  

Edidi mu sa ara na kapentafo fii ase sɛ wɔreyɛ fundaka (Ɔpanyin Adu de eyi toaa ne kasa 

so).  

Nsakrae a aba ɛnɛ yi ne sɛ abusua bi tumi kɔtɔ fundaka a ɛsom wɔn bo besie wɔn 

dehye. Ԑnnɛ no ɛba sɛ onipa a wawu no yɛ papahweakwaaa koraa a, abusua a ɔda mu no 

nhwɛ nkosie no saa ara kɛkɛ mmom wɔtɔ fundaka a abusua no nsa bɛso so de sie no.  

Wɔfa Akotua a ɔyɛ kapentani wɔ Akrade a wadi mfe 43 kyerɛ sɛ, tete no na nnipa 

ntaa nwu ɛno nti fundaka nyɛ ade a wubehu sɛ wɔayɛ a esisi hɔ nanso ɛnnɛ ɛnte saa. 

Asɛm koro yi ara na Nana Yaw a wadi mfe 35 a ɔte Akrade nso kae. 

Kapentafo a me ne wɔn twetwee nkɔmmɔ kyerɛe sɛ dua ne sɛnea wɔbɛyɛ fundaka 

no na ɛbɛkyerɛ bo a wɔde bɛtɔn. Fundaka no bi bo yɛ sidi mpem du (GhȻ 1000.00) kosi 

mpem abien (GhȻ 2000.00). Kapentafo no bi de edin atoto fundaka a wɔyɛ so. Edin yi 

yɛ; fa bɛwɔ so, aben wɔ ha, efie ne fie, mankɔ no yiye, fa ɔdɔ bɛbɔ ɔdɔ mu, sɛ-asa ne nea 

ɛkeka ho.  

 

University of Education,Winneba http://ir.uew.edu.gh



81 
 

        

Mfoni 43       Mfoni 44 

              (Mfoni a nhwehwɛmuni no twaa wɔ Nnudu) 

                

             Mfoni 45 

           (Mfoni a nhwehwɛmuni no twaa wɔ Aboasa) 

Fundaka ahorow pii na aba Akwamuman ne ɔman Ghana nyinaa mu a abusuafo tɔ 

de sie wɔn adehye. Fundaka ahorow yi nni edin pɔtee a ɛdeda so mmom dekode a 

wobesen fundaka no ama asɛ no na ɛkyerɛ edin a wɔde bɛto so. Ebi tumi gyina hɔ ma 

biribi anaa adwuma bi a owufo no te ase no na odi. Fundaka yi bi yɛ mpaboa, kapentafo 

sradaa, bodobodo, kaa/lɔɔre, ɛnam, kamera, asɔredan, wimhyɛn, nsatoa, ɔkorow, aborobɛ, 

otuo, kookoo, telefon, anomaa, mako ne nea ɛkeka ho pii. Wɔfa Akotua kyerɛ sɛ fundaka 

a wɔyɛ no sei gye bere bɛyɛ bosome abien de kɔ abiɛsa so enti wɔtaa gye bo kɛse, na sɛ 

abusua bi pɛ fundaka yi bi ntɛm so (sɛ ebia wɔmfa nnawɔtwe abien anaa abiɛsa nyɛ mma 

wɔn) a, wɔma abusua no tua bo a ɛwɔ soro sen nea wɔayɛ asi hɔ dedaw.  

Ɛda adi wɔ abɛɛfo kwantempɔn „easytrackghana.com‟ so sɛ, fundaka a wɔyɛ no 

sei hyɛɛ ase wɔ Teshie a ɛyɛ borɔn wɔ Nkran na Ɔpanyin Seth Kane Kwei na odii kan sɛ 

ɔreyɛ fundaka yi bi wɔ afe 1940. Nnansa yi fundaka a wɔyɛ no saa kwan yi so atu atese 

wɔ ɔman Ghana nyinaa a Akwamuman ka ho. 

 

        

Mfoni 46         Mfoni 47 

        (Mfoni a nhwehwɛmuni no twaa wɔ Gyakiti) 

Mfoni 46 ne 47 yɛ fundaka a wɔayɛ no te sɛ mpaboa a abusua tɔe de siee wɔn dehye.  

Mfoni 48     Mfoni 49 

           (Eyi yɛ mfoni a nhwehwɛmuni no twaa wɔ Aboasa) 

Mfoni 48 ne 49 yɛ fundaka a wɔayɛ no te sɛ asɔredan a abusua tɔe de siee wɔn dehye.  

 

     

  Mfoni 50      Mfoni 51 

   (Mfoni a nhwehwɛmuni no twaa wɔ Nnudu ne Akrade) 

Mfoni 50 ne 51 yɛ fundaka a wɔayɛ no te sɛ kookoo ne asradaa a abusua tɔe de 

siee wɔn dehye (mfoni 50).  

4.1.6 Funnaka Soafo 

Maame Afua Agyakwabea kyerɛ sɛ, tete no, sɛ obi wu wɔ wuram a, nea ɔbɛkɔ 

akohu no bɛbɔ Ɔmanhene a ɔwɔ kuro no so amanneɛ na ɔhene no nso bɔ ɔpanyin a ɔda 

asafokuw a ɛwɔ kuro no mu amanneɛ na ɔne n‟asafomma kɔ wuram hɔ kɔfa amu no ba 

fie. Wɔde onipa no to ahomankaa mu. Ɛne sɛ, wɔfa kuntu anaa mmarima ntama po. 

Wotwa dua a ɛne ntama no tenten bɛyɛ pɛ na emu yɛ den. Wɔbɔ ntama no pɔw wɔ ne 

tenten mu. Wɔkyekyere dua no wɔ anofanu no sɛnea ɛbɛyɛ a wɔde onipa no to mu a 

wobetumi asoa no. Wɔbɔ pɔw no wie a, wɔde onipa no to mu ma mmarima baanu soa 

owufo no wɔ ahomankaa no mu de no ba fie. Wɔde no ba fie a, wɔbɔ dawuru na wɔde 

nea aba no to kuromma no anim na afei abusua a wɔn dehye afi mu saa no bɛfa wɔn 

dehye no kɔ fie. Asɛm koro yi ara na Maame Amoafi Obobisa nso ka kyerɛɛ me. 

Maame Afua Agyakwabea san de toaa so sɛ, tete bere no, sɛ wɔde amu rekɔ 

amusie a asafomma na ɛsoa no kɔ. Nea enti ne sɛ amusie yɛ beae bi a ɛhɔ yɛ hu na 

asafomma nso yɛ mmarima a wɔwɔ akokoduru a wobetumi awura hɔ. Ɛnyɛ baabi a wɔma 

mmofra ho kwan wura hɔ koraa.  

Ԑnnɛ yi esiane mmara ne apolisifo nti, sɛ obi wu wɔ wuram na obi kohu a, odi kan 

bɛbɔ apolisifo amanneɛ ma wɔkɔfa amu no kɔ mɔkyere. Nkuraase bi nso wɔ hɔ a, nea 

ɔbɛkɔ wuram akohu nea asi no di kan bɛbɔ Ɔmanhene amanne ma ɔno nso tu asafomma 

kɔ wuram hɔ kɔhwɛ amu no. Ɛno akyi ansa na wɔakɔbɔ apolisifo amanneɛ.  

Ɛtɔ mmere bi na sɛ owufo no wɔ nananom a wɔyɛ mmarima a, wotumi soa wɔn 

amu no kɔ amusie. Afei sɛ owufo no yɛ aberante na ɔwɔ nnamfo a ɔne wɔn kɔ nna kra 

nna a, wotumi srɛ abusua no soa amu no kɔ amusie. Eyi da nkyɛn a anuanom nso tumi 

soa wɔn nua a watɔ so na saa ara nso na mma tumi soa wɔn na anaa agya a wawu kɔ 

amusie nanso ɛnnɛ dwumadi yi akɔ fam koraa a ɛto mpo retwa.  

Nsakrae a aba kwan a wɔfa so de amu kɔ amusie mu no ne sɛ, abusuafo taa de 

amu no to lɔɔre mu sɛ wɔbɛkɔ akosie no wɔ kuro a ɔte mu anaa kuro a ofi so. Lɔɔre a 

wɔde amu to mu kɔ amusie no gu ahorow na ne nyinaa gyina nea abusua no nsa bɛso so. 

      

   Mfoni 52        Mfoni 53 

       (Mfoni a nhwehwɛmuni no twaa wɔ Akrade) 

 

               

        Mfoni 54 

                                            (Mfoni a nhwehwɛmuni no twaa wɔ Akwamufie) 

Mfoni 55 

         (Mfoni a nhwehwɛmuni no twaa wɔ Nnudu) 

Bɛyɛ mfe anum (5) ni ɔmanfo binom nso de amu a wɔsoa kɔ amusie ayɛ wɔn 

adwuma a wɔyɛ no kwan soronko so koraa. Eyi ne fundaka soafo. Saa nnipa yi yɛ 

mmerante (eyi gyina sɛnea mihuu wɔ me nhwehwɛmu no so) nkutoo a wɔn honam sisi 

wɔn honam so na wɔafa kwan foforo so koraa soa fundaka a amu da mu de saw wɔ ayiase 

ma ɛyɛ ɔmanfo nyinaa fɛ ansa na wɔde no akɔ asɔredan mu anaa asi amusie kwan so. 

Wɔsoa fundaka no a, wɔmfa nsi wɔn ti so mmom wɔn mmati. Ansa na wɔde amu no besi 

amusie kwan so no, sɛ ɔyɛ ɔhempɔn a ɔte n‟apakan mu a, anka ɔbɛka se asaw a wɔde no 

resaw no ye enti obesi fam.  

Kuw biara wɔ ɔpanyin a odi wɔn anim a ɔkyerɛ wɔn nea wɔnyɛ. Ɔno na sɛ dwom 

no rekɔ so a, odi kan yi asaw no na wɔn a wɔsoa fundaka no nso ahwɛ so asaw saa 

pɛpɛɛpɛ. Baabiara a ɔpanyin no de asaw no bɛfa no, wɔde amu no saw fa hɔ sa ara. 

                 Mfoni 56     Mfoni 57 

                                         (Mfoni a nhwehwɛmuni no twaa wɔ Gyakiti) 

 

     

                           Mfoni 58     Mfoni 59 

                                     (Mfoni a nhwehwɛmuni no twaa wɔ Akrade) 

Mfoni 60           Mfoni 61 

                   (Mfoni a nhwehwɛmuni no twaa wɔ Gyakiti) 

Frank Ofei a ɔsoa fundaka de saw kyerɛ sɛ, sɛ wɔkɔ baabi a wɔadeda amu no a, 

wotwa fundaka no ho hyia de wɔn nsa toto wɔn nsa yam bɔ mpae srɛ mmoa wɔ nea 

wɔrekɔyɛ no ho (hwɛ mfoni 60). Ɛno akyi wɔde wɔn nsa toto fundaka no so (hwɛ mfoni 

61) kankye kankye srɛ amu no ka se; 

  Asomasi yɛsrɛ wo 
  Adwuma na yɛreyɛ 
  W‟abusuafo abɛfa yɛn sɛ yemmedi bi mma wɔn 
  Enti ɛnyɛ yɛn pɛ na yɛde rebɛyɛ wo saa 
  Mmom abusua a woda mu no na ama yɛn ho kwan 
  Enti yɛsrɛ wo da adaka no mu dinn ma yɛn 
  Na yɛn ne w‟abusua no nyinaa anim angu ase.   

(Frank Ofei, Atimpoku) 

Wɔka eyi nyinaa wie ansa na wɔama amu no so.  

Ade biako a ɛnnɛ yi ɛnsesae bere a wɔde amu rekɔ amusie ɛne, anuanom, adɔfo ne 

abusuafo a wotu di akyi kɔ amusie kɔhwɛ baabi a wobesie owufo anaa wɔn dehye no.  

  Mfoni  62    Mfoni 63 

(Mfoni a nhwehwɛmuni no twaa wɔ Akrade) 

Nsakrae bio nso ne sɛ, sɛ abusuafo kɔfa amu no fi mɔkyere reba a, wɔde lɔɔre 

ahorow di lɔɔre a amu no da mu no akyi ne anim te sɛ sɛnea ɔmanpanyin rekɔ baabi a, 

wogye no tataa pɛpɛɛpɛ. Ɛno nka mfua, wɔreba a, wɔde „vidio kamera‟ si ne so hyirenn 

twa mfoni fi mɔkyere hɔ kɔpem sɛ wobedu ofi a wɔrekɔdeda no wɔ mu (van der Geest, 

2006:486).   

 

      

  Mfoni 64        Mfoni 65 

(Mfoni a nhwehwɛmuni no twaa wɔ Akrade) 

Bio, edu ayi da no a abusuafo kɔfa obi de „vidio kamera‟ betwa dwumadi biara abɛkɔ so 

wɔ ayi no ase (van der Geest, 2006:486). Wotumi de „vidio‟ a wɔatwa no mane abusuafo 

a wɔwɔ amanɔnne a wɔantumi amma ayi no bi. Afei abusuafo no tumi hyia hwɛ sɛnea ayi 

no kɔɔ so ne nea esii wɔ ase nyinaa.  

 

    

  Mfoni 66        Mfoni 67 

(Mfoni a nhwehwɛmuni no twaa wɔ Gyakiti ne Akrade) 

 

4.1.7 Damoa 

Oxford (2008) kyerɛ damoa mu sɛ, ɛyɛ dankora anaa amena a wotu wɔ asaase ani 

a wɔde onipa a wawu ne ne ho nneɛma gu mu. Sɛnea Green (1998) ada no adi wɔ Adu-

Gyamfi (2010:28) mu kyerɛ sɛ, Madagaskafo sie wɔn amu wɔ damoa (amena) mu.  

Saa ara nso na dwumadi yi bi kɔ so wɔ ɔman Ghana mu.  

Tete no na amoa a wotu sie amu wɔ mu no, wɔnka mu sɛmɛnte. Afei wɔde onipa 

no to mu a, wɔka anwea gu no so ma ɛbɔ nkofie. Ebi wɔ hɔ a, wɔkyerɛw owufo no din, da 

a wɔwoo no, mfe a odii ne da a ɔde wui wɔ bɔɔdo so asi ne damoa no so sɛnea sɛ 

obusuani biara kɔ amusie hɔ nsrahwɛ a, obehu beae a, wosiee wɔn dehye no. Afei wɔde 

nhwiren gugu damoa no so. Saa bere no Ɔmanhene a ɔda kuro no ano na ɔma asafomma 

kotu amoa no. 

 

    

                         Mfoni  68     

(Mfoni a nhwehwɛmuni no twaa wɔ Akwamufie) 

Ԑnnɛ nsakrae aba damoa a wɔyɛ sie amu wɔ mu. Wotu amoa no a, wɔka mu 

sɛmɛnte ansa na wɔde amu no ato mu. Afei damoa yi, wɔpɛ obiara a obetumi adi dwuma 

no na wɔde ahyɛ ne nsa.   

 

        Mfoni 69 
(Mfoni a nhwehwɛmuni no twaa wɔ Akrade) 

Efi afe 1990 besi ɛnnɛ nsakrae pii na aba damoa a wotu wɔ amusie ne sɛnea 

abusuafo binom hyɛ wɔn dehye damoa nso. Ɛtɔɔ mmere bi na abusuafo binom yɛ 

„Terrazo‟ wɔ damoa no so de hyɛ wɔn dehye nso.  

 

     

  Mfoni 70    Mfoni 71 

(Mfoni a nhwehwɛmuni no twaa wɔ Akrade) 

Damoa 70 yɛ Maame Salomey Budu a na wɔfrɛ no Awurafua damoa a wosiee no 

afe 2000. Damoa 71 yɛ Maame Mabel Arthur a na wɔfrɛ no Maame Fante damoa a 

wosiee no afe 1992 mu. Wɔde „Terrazo‟ na ɛyɛɛ damoa yi. 

Damoa 72 yɛ Very Rev. Joseph Gladstone Williams a wosiee no afe 2001 damoa. Damoa 

76 yɛ Maame Agnes Agyiriwa a wosiee no afe 1999 damoa.  

  Mfoni 72    Mfoni 73 

      (Mfoni a nhwehwɛmuni no twaa wɔ Akrade) 

Ԑnnɛ yi, suahunu ne anibuei nti „Terrazo‟ a na wɔyɛ wɔ damoa so no asesa. 

Abusuafo dodow no ara na ɛyɛ „Tiles‟ wɔ so. Agya Apraku a wadi mfe 40 a ɔte Akrade a 

ɔyɛ „Tiles‟ ne „Terrazo‟ adwuma wɔ Akrade kyerɛ sɛ, ɛnnɛ abusuafo binom da so yɛ 

„Terrazo‟ wɔ wɔn dehye damoa so de nanso ne dwumadi no akɔ fam a ɛnte sɛ kan no.  

Agya Apraku de toaa so sɛ, ogye fi Ghana sika apem biako (GHȻ 1000.00) kosi sidi 

apem biako ne anum (GHȻ 1500.00).  

      

  Mfoni 74    Mfoni 75 

     (Mfoni a nhwehwɛmuni no twaa wɔ Akrade) 

Damoa 74 yɛ Alfred Owusu Ansah damoa na nea ɛwɔ mfoni 75 yɛ Rev Bernard 

Essuman damoa. Afe 2010 mu na wosiee owufo a ɔwɔ mfoni 74 mu na afe 2013 na 

wosiee nea ɔwɔ mfoni 75 mu. Wɔayɛ owufo no ohoni afam damoa no so wɔ mfoni 74 

mu.  

    

   Mfoni 76    Mfoni 77 

    (Mfoni a nhwehwɛmuni no twaa wɔ Akrade) 

Damoa 76 yɛ Maame Charity York damoa na damoa 77 yɛ Samuel Agyei 

Ampofo. Wosiee nea ɔwɔ mfoni 76 mu afe 2015 na wosiee nea ɔwɔ mfoni 77 mu afe 

2014.  

 

Mfoni 78 

                 (Mfoni a nhwehwɛmuni no twaa wɔ Akrade) 

Damoa 78 yɛ Seth Theophilus Adu-Asah (damoa a ɛwɔ benkum) ne Maame Irene 

Elsie Adu-Asah (damoa a ɛwɔ nifa). Wosiee nea ɔwɔ benkum (ɔbarima) no afe 2014 na 

wosiee nea ɔwɔ nifa (ɔbea) no afe 2010.  

Ansa na abusua betumi ayɛ eyi (tiles) wɔ wɔn dehye damoa so no, gye sɛ afe aso. 

Nea ɛba ne sɛ, sɛ wokosie amu no a, wɔnka dɔte ngu amu no so nnyaw hɔ saa ara, mmom 

wɔka damoa no so sɛmɛnte na wɔakyerɛw owufo no ho nsɛm (ne din, da a wɔde woo no, 

mfe a odii ne da a ɔde wui) nyinaa wɔ bɔɔdo so asi damoa no atifi sɛnea afe so na wɔkɔ 

amusie hɔ a, wobehu wɔn dehye no. Sɛ afe so na abusua no wɔ sika a, wotumi yɛ „tiles‟ 

no sɛ wonni sika nso a wogya damoa no saa ara mmom wɔde nhwiren kogu so bere ano 

bere ano.  

 

              

                                      Mfoni 79     

           (Mfoni a nhwehwɛmuni no twaa wɔ Akrade) 

Awufo a ɛwɔ mfoni 79 mu yɛ Joseph K. Adjei, Evelyn Williams (nea ɛtɔ so 

abiɛsa), Maame Comfort Bruce (nea ɛtɔ so anan) ne Maame Beatrice Ofosua Smith (nea 

etwa to) damoa. Mitwaa mfoni yi wɔ Basere amusie a ɛwɔ Akrade. Wosiee Joseph K. 

Adjei afe 2010, Evelyn Williams afe 2010, Maame Comfort Bruce afe 2012 ne Maame 

Beatrice Ofosua Smith afe 2013. Agya Opoku a ɔhwɛ Baserefo amusie so wɔ Akrade 

kyerɛ sɛ sei na abusuafo di kan yɛ damoa no na sɛ afe so a, wɔabɛyɛ „tiles‟ anaa „terrazo‟ 

wɔ so nanso esiane sɛ abusua no nni sika a, wɔde bedi saa dwuma no nti, wɔagyaw no saa 

ara nanso afe so a wɔde nhwiren begugu so. 

 

 4.1.8 Agoru ahorow a wodi wɔ Ayiase 

Tete no agorukuw a abusuafo kɔfa wɔn kɔ ayiase kogoru gye ɔmanfo ani bi ne 

kete, adowa, nnwonkoro ne nea ɛkeka ho. Saa agoru yi na wɔtaa goru wɔ mpɔtam anaa 

kuro no so. Nkyene ne nneɛma ahorow bi a wɔde goru bi yɛ donno, atumpan, apirede, 

twenesin, etwie, bɔmaa, nnawuruta, firikyiwa, atɛntɛbɛn, mmɛntia, penpensiwa ne 

nkonta. Agofomma no ntaa nhyɛ mpaboa na ntama nkutoo nso na wofura.  

 

    

  Mfoni 80        Mfoni 81 

          (Mfoni a nhwehwɛmuni no twaa wɔ Aboasa ne Akwamufie) 

Ɛwɔ mu sɛ agorukuw yi wɔ hɔ de nanso wɔn dwumadi akɔ fam. Ԑnnɛ yi sɛ abusua 

nya ayi a, agorukuw a wɔn ani gye ho titiriw a wɔkɔfa wɔn begoru wɔ ayi ase ne „live 

band‟, „brass band‟ anaa mfiri a wɔbɔ dwom mpaawa so fa mu (spinners). Mpɛn pii no 

„Brass band‟ a abusuafo kɔfa wɔn no di dwuma abien. Ɛne sɛ, abusua no tumi ma wɔde 

dwom kogye amu no taataa fi mɔkyere ba fie. Wɔba nso a, wɔsan begoru wɔ ayi no ase. 

Agorukuw yi bi tumi goru fi Memeneda a wɔreyɛ ano no nkutoo na ebi nso wɔ hɔ a, 

wotumi goru Kwasida nso ka ho. Eyi nyinaa gyina ntotoe a abusua no ne wɔn bɛyɛ so.  

 

     

  Mfoni 82    Mfoni 83 

     (Mfoni a nhwehwɛmuni no twaa wɔ Akrade ne Gyakiti) 

 Agorukuw a ɛwɔ mfoni 82 ne 83 yɛ „live band‟ a wɔn din de „Abiss Band‟ a wofi 

Nkran (Tesano) (mfoni 82) ne „Mighty Fingers International Band‟ a wofi Nkran (Lapaz) 

(mfoni 83).   

Mfoni 84 

             (Mfoni a nhwehwɛmuni no twaa wɔ Akrade) 

Afiri a ɛwɔ mfoni 84 yɛ nea wɔbɔ dwom mpaawa so fa mu (spinners).  

Ԑnnɛ yi abusua bi tumi fa agorukuw ahorow abien anaa abiɛsa wɔ ayi biako ase. Wotumi 

fa „live band‟, „brass band‟ ne mfiri a wɔbɔ dwom fa mu (spinners). Ebinom nso tumi fa 

„spinners‟ ne kete na ebinom nso tumi fa „live band‟ nkutoo.  

 

 

Mfoni 85 

           (Mfoni a nhwehwɛmuni no twaa wɔ Akwamufie) 

Agorukuw a ɛwɔ mfoni yɛ „brass band‟ a edin a ɛda wɔn so ne „Young Professionals‟ a 

wofi Atimpoku. 

Tete no, ansa na wɔn a ɛkɔɔ amusie bewura fie no, wɔsaw nsu de nyanya gu 

yaawa anaa apampawa mu de si ofie no kwan ano ma obiara a ɔkɔɔ amusie hɔ tu bi 

hohoro ne nsa ansa na wawura ofie. Nea enti a wɔyɛ eyi ne sɛ, ɛpamo sunsum bɔne biara 

a ebia edii obi akyi fii amusie hɔ baa fie. Ԑnnɛ yi saa dwumadi yi nyinaa ayera esiane 

Kristosom ne nhomasua nti. Wɔn a ɛnnɛ wɔyɛ nso asakra mu. Wɔde nsu gu rɔba bokiti 

mu na wɔde abɛɛfo ade a wɔde popa nsa asi nkyɛn ma obiara a ɔkɔɔ amusie hɔ bi 

abehwie bi de ahohoro ne nsa. Saa bokiti yi mpo wɔmfa nsi ofi kwan no ano mmom ofi 

no nkyɛn baabi anaa ofi no mfinimfini. Nnipa no bi wɔ hɔ a, wonni dwuma no mpo. 

  

 

Mfoni 86 

 (Mfoni a nhwehwɛmuni no twaa wɔ Akrade) 

Dwumadi biako nso a ɛtaa kɔ so wɔ Akanfo ayiase yɛ nkyia. Ɔkwan yi so na 

adɔfo, abusuafo ne anuanom nam da ɔmanfo a wɔbɛbɔ nsawa ase na afei nso wɔde kyerɛ 

obu ma adikanfo a wɔaba ayi no ase. Ɛwɔ mu sɛ nneɛma pii asesa wɔ ɛnnɛ ayiyɛ mu de 

nanso ɔkwan a wɔfa so kyia fi nifa kɔ benkum so de, ɛnsakrae sɛnea ɛwɔ mfoni 91 ne 92 

mu no.  

 

     

                           Mfoni 87     

          (Mfoni a nhwehwɛmuni no twaa wɔ Akrade) 

 

 4.1.9 Adabɔw 

Adabɔw yɛ dwumadi a ɛkɔ so wɔ ayiase. Ɛyɛ nneɛma a nsewnom (ɔbea anaa 

ɔbarima) hyehyɛ wɔ apampawa mu kɔ guam kɔkyerɛ ɔmanfo. Sɛ ɔbarima n‟agya anaa ne 

na wu na ɔbarima no aware a, ne yere di dwuma yi ma ne kunu. Saa ara nso na sɛ ɔbea no 

agya anaa na wu a, ɔbarima no di dwuma yi ma no. Ɛwɔ mu sɛ ɛyɛ nsewnom dwumadi de 

nanso sɛ ɛto ɔbarima no a, ɛnyɛ ɔno na ɔsoa nneɛma no kɔ guam mmom ne nua mmea. 

Eyi nti bere biara mmea nkutoo na wuhu wɔn sɛ wodi saa dwuma yi wɔ ayiase.  

Tete no na adabɔw nyɛ ɔhyɛ wɔ Akwamuman mu. Ԑne sɛ, sɛ ɔbarima anaa ɔbea a 

n‟agya anaa ne na wu na ɔbiako (ɔyere anaa okunu) pɛ a, ɔma wɔyɛ ma no. Sɛ wɔn mu 

biara mpɛ a, ɔbea anaa ɔbarima no nhyɛ ne hokafo sɛ ɔnyɛ mma no. Adabɔw dwumadi 

akɔyɛ te sɛ nnɔboa kyerɛ sɛ, sɛ ɔbea no pɛ a, ɔma ɔbarima no yɛ ma no. Sa ara nso na 

ɔbea no yɛ bere ɔbarima n‟agya anaa ne na atɔ. 

Tete no sɛ ɔbarima no asew wu na wɔrekosi adabɔw a, nneɛma bi a ɔtɔ yɛ ne yere 

ayi ntama (nea abusua no atwa sɛ wobefura no Memeneda ne Kwasida), kyalewɔte, 

oguan, bankye anaa mankani, gyeene, mako, ntoosi/amoo, ntɔrewa a wobetumi de anoa 

aduan, nsa apeteshie tumpan ne schnapp. Wotumi nso de sika kakra ka ho. Nea enti a 

wɔde sika ka ho ne sɛ, ebia na ɔbea no ahɔho a ɛbɛba no bi nni mogyanam. Enti wotumi 

yi saa sika no bi de kɔtɔ nsumunam noa aduan ma oniiko no.  

Dwumadi biako a tete no ɛwɔ adabɔw si ho a ɛne ɛnnɛ de no nsakrae aba mu na 

adi aboa ɔmanfo ne sɛ, kan no na obiara yɛ ne de. Enti sɛ agya no wɔ mma mmea baanum 

na wɔn nyinaa aware a, wɔn kununom bedi dwuma no. Sɛ mmea no yɛ anum a, nguan 

anum na wɔde bɛba ofie hɔ. Eyi yɛ ka a na mmarima no bɔ paa ara. Saa dwumadi yi fa de 

ɛnnɛ wonni bio mmom nsewnom mmarima no bɔ mu yɛ biribiara biako. Wɔbɔ mu tɔ 

oguan biako, schnapp ne apeteshie akɔtoa mmiako mmiako ka ho. Mmom ayi ntama a 

abusua no twa de, okunu biara tɔ ne yere de ma no.  

Ԑnnɛ yi nsakrae aba nneɛma a wɔde si adabɔw mu. Ɛne sɛ nneɛma ahorow pii wɔ 

hɔ a kan no na wɔmfa nka ho nkɔyɛ ɔyɛkyerɛ no nanso ɛnnɛ wɔde ka ho kɔ guam. 

Nneɛma yi bi ne „liquid soap‟, „toilet roll‟, „match stick‟, nsu, amannɔne nsa ahorow (sɛ 

abusuafo no bi wɔ amannɔne a, wɔde nsa no bɛyɛ ɔyɛkyerɛ yi), miliduku a efi amannɔne, 

milo, „milk‟, asikire, ntere ne nea ɛkeka ho. Wɔhyehyɛ nneɛma yi wɔ bɔbrapa bokiti mu 

na ɛba gua no mu. 

Ansa na wɔde nneɛma no bɛba no, wodi kan bɔ dawuru wɔ ayi no ase ma obiara a 

ɔwɔ hɔ no yɛ aso gyen n‟ani hwɛ dwumadi a ɛbɛkɔ so no na wɔn a wɔsoa nneɛma no ato 

santene biako aba gua no mu. 

 

     

  Mfoni 88    Mfoni 89 

(Mfoni a nhwehwɛmuni no twaa wɔ Akrade) 

Ɛwɔ mu sɛ nsewnom na edi dwuma yi de nanso mpɛn pii no sɛ nneɛma a wɔde kɔkyerɛ no dɔɔso 

sɛnea yehu wɔ mfoni 88, 89 ne 90 mu a, wotumi fa mmaayewa a ɛwɔ abusua no mu bi ka ho soa 

nneɛma no. 

Wɔreba a obusuani biako di wɔn anim (otumi yɛ ɔbea anaa ɔbariama) de wɔn kyerɛ gua 

no. Ɔto ne nsa kyiakyia mpanyimfo a ɛtete anim wɔ gua no mu na wɔn a wantumi amfa ne nsa 

anto wɔn nsa yam ankyia wɔn no, ɔma ne nsa so kyia wɔn nyinaa. Wɔn a wɔso nneɛma no nso 

tumi to wɔn nsa kyia baguamfo no bi. Wɔde santene no kogyina gua no nyinaa anim na wɔabobɔ 

nneɛma no so akyerɛ ɔmanfo ne nea enti a wɔde nneɛma no bae.  

Mfoni 90 

   (Mfoni a nhwehwɛmuni no twaa wɔ Akrade) 

 

 

Mfoni 91 

  (Mfoni a nhwehwɛmuni no twaa wɔ Akrade) 

  Mfoni 92       Mfoni 93 

    (Mfoni a nhwehwɛmuni no twaa wɔ Aboasa ne Gyakiti) 

Ԑnnɛ nnipa binom nso ahu sɛ ɛnyɛ abusua (nsewnom) nyinaa na wɔwɔ sika a 

wotumi de kɔtotɔ nneɛma yɛ amanne no. Ɛno nti ebinom de ayɛ adwuma a nea wɔyɛ ne sɛ 

wɔatotɔ nneɛma yi bi agu hɔ a wɔde ma nkurɔfo gye ho sika de kɔyɛ wɔn ɔyɛkyerɛ no san 

de ba.  

 

 4.1.10 Aduan ne Nsa 

 Tete no, sɛ obi wu wɔ ofi bi mu a, na wɔnsɔ ogya wɔ hɔ. Ɛne sɛ na wodi abuada 

bere a wɔreyɛ dɔteyie no. Ade a wɔde yɛ ayi no yɛ bese a ayiasefo no we. Na bese no boa 

ma ɔkɔm nne wɔn. Eyi nti sɛ obi wu a, na ɛyɛ asɛnkɛse, efisɛ ato bese we. Afei nso obi hu 

sɛ nnipa a wɔreyɛ ayi no to abese no. Eyi kyerɛ sɛ bese a wɔrewe no ama wɔn ano ayɛ 

kɔkɔɔ, a ɛkyerɛ sɛ anibere aba, asɛm ato wɔn. Tete no de na ayiyɛ yɛ akɔnkyene bere. Nsa 

a na wɔnom yɛ nsafufu nkutoo. Sɛ abusuafo no tena amu no ho kosi bere a wɔbɛkɔ akosie 

no a, wɔn nyinaa na ekosie no. Kuromma ne adɔfo a wɔtete benbɛn abusua a ade atɔ wɔn 

ani noa nnuan de kɔma wɔn ma wodi ansa na wɔaguare. Ade kye a, wɔkɔda afipamfo ne 

adɔfo nyinaa ase. Sɛ wɔreda ase a, wɔka se: woama maguare.  

Akyiri yi a nnipa redɔɔso na akwantufo tu kwan kɔ ayi no, na ehia sɛ nsakrae ba 

mu. Obi tu kwan tenten kɔ ayi a, ehia sɛ nnipa a wɔreba wɔn ayi no ma wɔn aduan di de 

te wɔn brɛ so. Aduan a wɔbɛyɛ wɔ ayi ase no, wɔde gu nkyɛnsee mu ma adɔfo no didi wɔ 

hɔ ara. Afei eduu mmere bi na wɔde aduan no gu „take away‟ mu ma wɔn a wontumi 

nnidi wɔ ayi no ase de kɔ fie. Afei saa bere no na nsa a wɔde som ahɔho yɛ nsafufu, 

apeteshie ne pitoo.  

Ԑnnɛ nsakrae aba nsa ne sɛnea wɔsom ahɔho wɔ ayi ase mu. M‟adamfo Joe 

Nkrampan na ɔkaa n‟asɛm bi se; adwuma a akatua nni mu no, adidi na ɛwɔ mu. Ԑnnɛ 

obiara a ɔkɔ ayiase hwɛ sɛ abusua no bɛhwɛ ama wɔn aduan papa adi ama wɔn nsa papa 

bi nso anom.  

Dwumadi biako nso a ɛnnɛ aba na ɛkɔ so pa ara wɔ ayiase ne „serve yourself‟. 

Ansa na abusuafo ne adɔfo bɛkɔ akosie amu aba no na wɔn a wɔyɛ aduan no si hɔ dedaw. 

Ɛnyɛ aduan biako anaa abien mmom anan de kɔ ne nsia so. Ebi yɛ ɔmo, banku, waakye, 

apampransa, ɔmotuo, bayerɛ anaa borɔde ampesi, fufu ne nea ɛkeka ho. Obiara a ɔkɔ ayi 

no ase hwɛ sɛ obenya aduan no bi adi. Obi mpo wɔ hɔ a, ɛnyɛ ayi no nti na ɔkɔ mmom 

aduan a obenya adi nti. Sɛ nnipa no du aduan no ho a, ɔkyerɛ aduan a ɔpɛ na woti ma no 

pɛpɛɛpɛ. Abusuafo binom tumi yɛ „serve youself‟ no Memeneda ne Kwasida nyinaa. 

Etumi ba sɛ ebinom mpo yɛ Kwasida no „dinner‟. Mfoni 100, 101, 102 ne 103 yɛ „serve 

youself‟ a ɛkɔɔ so Memeneda na mfoni 104 ne 105 yɛ nea ɛkɔɔ so Kwasida. 

University of Education,Winneba http://ir.uew.edu.gh



106 
 

                

Mfoni  94    Mfoni 95 

                         (Mfoni a nhwehwɛmuni no twaa wɔ Akrade) 

 

                 

  Mfoni 96          Mfoni 97 

                                            (Mfoni a nhwehwɛmuni no twaa wɔ Akrade) 

                                     Mfoni 98               Mfoni 99 

                                      (Mfoni a nhwehwɛmuni no twaa wɔ Akrade) 

 

            

                          Mfoni 100 

                                        (Mfoni a nhwehwɛmuni no twaa wɔ Akwamufie) 

Ԑnnɛ yi ayiyɛ abɛyɛ dwumadi bi a ɔmanfo ani gye ho pa ara efisɛ saa bere no na wokogye 

wɔn ani.  

Ade biako nso a ɛnnɛ abewura Akwamufo ayiyɛ mu yɛ nneɛma a abusuafo de kyɛ 

adɔfo a wobegyam wɔn ayi no. Nneɛma a wɔbɛyɛ akyɛ no wɔde owufo no mfoni fam 

akyɛde no ho. Nneɛma yi bi tumi yɛ rɔba nkyɛnsee (bowls), kyerɛwdua (pen), bonsua 

(cup), miliduku (handkerchief) ne nea ɛkeka ho. Nsu nso a wɔbɛkyɛ wɔ ayi no ase, 

wotumi de owufo no mfoni femfam ho saa ara. Mpɛn pii akyɛde bi wɔ hɔ a ansa na obi 

benya bi no gye sɛ wakɔbɔ nsawa. 

 

                   

                           Mfoni 101     

             (Mfoni a nhwehwɛmuni no twaa wɔ Akrade) 

                     Mfoni 102     

                                (Mfoni a nhwehwɛmuni no twaa wɔ Akrade) 

Ԑnnɛ yi sɛ ayi biara kɔ so Akwamuman mu a, wɔyɛ krataa a wɔakyerɛw sɛnea 

dwumadi no bɛkɔ so wɔ asɔredan mu nyinaa wɔ so (Brochure). Emu na abusuafo (mma, 

nsewnom, anuanom, okunu anaa ɔyere), kuw a owufo no dɔm ne ankorankorɛ binom 

akyerɛw adansesɛm biara a wonim fa owufo no ho wɔ mu. Afei emu nso na wɔakyerɛw 

owufo no ho nsɛm nyinaa (Hwɛ Nkekaho D-R) wɔ.   

Bio, tete no na yaawa kyɛnsee na abusuafo de si guam gye nsawabɔde gu mu 

nanso ɛnnɛ adaka a wɔde ahwehwɛ ayɛ na wɔde gye nsawabɔde.  

Mfoni 103 

   (Mfoni a nhwehwɛmuni no twaa wɔ Akrade) 

Ԑnnɛ yi, nnipa binom ahu sɛ sika aba ayiyɛ mu enti wɔagye asaase yantam asisi 

adan wɔ so agye ho ban de adankora no bi ayɛ mɔkyere, asɔredan, san tontɔn funnaka 

agyaw beae a sɛ abusuafo no pɛ a wobetumi agye hɔ ayɛ wɔn ayi sɛnea ɛwɔ mfoni ɛwɔ 

mfoni 104 mu no. 

 

Mfoni 104 

            (Mfoni a nhwehwɛmuni no twaa wɔ Akosombo) 

 4.1.11 Kunayɛ 

 Kunayɛ yɛ amammerɛ a Akanfo yɛ ma okunafo (ɔbea anaa ɔbarima) a ne yere 

anaa ne kunu awu. Ɛwɔ mu sɛ kunayɛ amammerɛ no fa mmea ne mmarima ho de nanso 

mmea titiriw na Akanman mu no wɔde wɔn fa amanne no mu.  Ɛyɛ owu nkutoo na sɛ esi 

wɔ abusua bi mu a bere a ɔbea bi kunu awu wɔma ɔbea no fa saa amanne no mu. Wɔyɛ 

amanne no ma ɔbea no sɛnea ɛbɛyɛ na ɛbɛtew ne ho na asan apam ɔbarima no sasa biara 

a ɛbɛhaw no afi ne ho (Oduyoye, 1995). Wɔyɛ amanne no nso de kyerɛ ɔdɔ a ɔbea no wɔ  

ma ne kunu a wawu no. Oduyoye, 1995:149 ada no adi wɔ van der Geest (2006:69) mu 

sɛ, sɛ ɔbea no tumi fa amanne a wɔde no bɛfa mu wie a, otumi ware foforo. 

Maame Amoafi Obobisa kyerɛ sɛ kan no sɛ ɔbea ne ne kunu te na ɔbarima no wu 

a, ɔkɔbɔ ɔbarima no abusuafo amanne. Ɛno akyi ɔbarima no abusuafo kɔto ɔdan a wɔte no 

mu ma ɔbea no kɔtena n‟awofo nkyɛn. Sɛ ɔbea no kɔ hɔ a, wɔma no ɔdan foforo a obiara 

nna mu na wɔde kɛtɛ foforo a obiara nnaa so da kɔto ɔdan no mu ma no.  

Otumi ne ɔbarima anaa n‟abusuafo no bi da ɔdan no mu. Afei nso wɔma mmea 

mpanyinfo baanu bɛda ne nkyɛn. Eyi no ɛsɛ sɛ okunafo (ɔbea) no da mmea mpanyimfo yi 

ntam na enni sɛ ɔda ne yafunu anaa ayaya mmom ɛsɛ sɛ ɔda ne nkyɛn mu so. Asamoah-

Hassan (n.d) kyerɛ sɛ Fanteman mu no, wɔma ɔbea no ne funu no da ɔdan biako mu.  

Maame Amoafi san de toaa so sɛ, da biara ɔbea okunafo no de nsunwin sɛ awɔw 

wɔ mu anaa enni mu guare mprɛnsa wɔ nsubɔnten ano. Asamoah-Hassan (n.d: 10) nso 

kyerɛ sɛ Fanteman mu no, wɔma ɔbea no guare wɔ mfikyiri kɔpem sɛ wobesie ne kunu 

no na afei wasesa mfikyiri a oguare no akoguare wɔ nsu ano. Nea wɔyɛ bio nso ne sɛ 

wɔma ɔbea okunafo no kye kɔm ansa na wɔasie ne kunu no. Maame Amoafi ne Maame 

Comfort Obeng Kwayisibea a ɔte Nnudu kyerɛ sɛ, sɛ mpo ɔbea no bedidi a enni sɛ ɛyɛ 

aduan a emu yɛ duru na ɛsɛ sɛ odidi pɛnkoro da biara. Ɛyɛ akyiwade sɛ obedi aduan a 

emu yɛ duru te sɛ fufu. Akwamuman mu, aduan a ɔbea okunafo no tumi di bere a ɔreyɛ 

kuna ara bi ne bayerɛ a wɔakyew anaa nkesua a wɔanoa ne mako. Obiara nni ho kwan sɛ 

nkyɛnsee ne bonsua a ɔbea okunafo no didi, nom mu nsu no obi foforo fa nom mu nsu 

anaa didi mu ka ne ho. Afei mmea mpanyimfo a wɔhwɛ no de no fa amanne no mu 

nkutoo na wotumi de aduan ne nsu kɔma no wɔ ɔdan a ɔda mu no mu. Ɔbarima no 

abusuafo na ɛbɔ n‟aduan ho ka nyinaa. 

Maame Comfort Obeng Kwayisibea san de toaa so kyerɛe sɛ, sɛ ɔbarima no wu a, 

animanim hɔ ara wɔkyekyere ɔbo, safe ne nyanya ahaban wɔ miliduku mu bɔ ne sisi. 

Wɔyɛ eyi sɛnea ɛbɛyɛ na ɛbɛpam ɔbarima no sasa afi ne ho na afei ɔne no mmɛda (Osei-

Mensah, 1999:262). Asɛm koro yi ara na Maame Amoafi Obobisa nso kae. Afei ataare a 

na ɔhyɛ a ne kunu no de wui no, ɔbɛhyɛ ɛno ara kɔpem sɛ da a wɔde bɛyɛ ayi no bedu so. 

Da a wɔde besiesie amu no ho du so a, wɔma ɔbea no de aguarede bi te sɛ samina 

(ahenasaw anaa sonantew), mpopaho, pawda, nku, danta, „florida water‟ ne ntaare a 

woguare no wie a, wɔde besiesie ne ho nyinaa ba. Saa bere yi, na wadi kan de kɛtɛ ne 

sumii a wɔde no bɛto so kɔ dedaw. Enni sɛ ɔbea no hyɛ mpaboa, asonkaa ne konmuade 

biara na afei enni sɛ okyia obiara nsam gye sɛ mmea ne mmarima akunafo nkutoo. 

Ɛsɛ sɛ anɔpa biara ofi kɛtɛ so a, osu ne kunu no bɔ no abodin. Afei nso enni sɛ ɔyɛ 

hwee anɔpa bere no, mmom ɔtena ase ma ɔmanfo bɛma no yaakɔ ne hyɛden. Sɛ ɔwɔ 

abɔnten a, mmea mpanyimfo no hwɛ sɛ ɔntena akongua so, mmom ɔtena kɛtɛ so sam ne 

nan wɔ n‟anim. Afei nso enni sɛ ɔne obiara tena ase di nkɔmmɔ. Sɛ n‟ani kum awia koraa 

a, enni sɛ ɔda.  

Ansa na wɔde amu no bɛkɔ gua mu no, wɔde asaawa hyehyɛ amu no hwenem, ani 

ase, n‟asom, n‟anom ne mmea ahorow bi ma ne ho yɛ hu na wɔma ɔbea okunafo no 

nkutoo kɔhwɛ ne kunu amu no. Saa bere no wɔmma obi nka ne ho nkɔ na ɛtɔ mmere bi 

nso a, wɔto n‟akyi pon mu ma odi mmere kakra wɔ ɔdan no mu. Wɔde amu no ba 

abɔnten a wɔma ɔbea no ne n‟abusuafo bɛhwɛ no su no. Ɛtɔ mmere bi nso a, ɔbea no 

nkutoo tumi tena amu no ho su no. Ɛba sɛ ne (ɔbea okunafo) su mu no nnisu biara ammfi 

n‟ani ase amma a, ɔbarima no abusuafo no nya adwen bi sɛ onim ɔbarima no wu ho bi. 

Ansa na ɔbea no bɛba guam abesu ne kunu no, mmea mpanyimfo no hwɛ sɛ ɔbɛsesa 

n‟ataare a ɔhyɛ no ahyɛ tuntum. Tuntum a ɔbɛyɛ fi saa bere no toa mu saa ara afe biako 

ansa na obetumi asesa ahyɛ ataare foforo biara a ɔpɛ.  

Asamoah-Hassan (n.d: 12) kyerɛ sɛ Akanman mmeae bi wɔ hɔ a, wɔma ɔbea no 

kɔ amusie hɔ kotu anwea gu ne kunu adaka so na sɛ wofi amusie hɔ reba a, wɔmma ɔnkɔ 

fie mmom wɔde no kɔ nsu ano a enni sɛ ɔhwɛ n‟akyi. Wodu mpoano hɔ a, wɔde no wura 

ɛpo no mu na wɔatwe no apue saa mprɛnsa. Efi saa bere rekɔ no, sɛ nsu tɔ o, nsu antɔ o, 

ɔbɛkɔ akoguare mpoano hɔ bosome abiɛsa. Sɛ ɔkɔ nso a, enni sɛ ɔde samina nguare. Ɔkɔ 

a, ɔde anwea di kan twiw ne ho ansa na ɔde ɛpo nsu no bi ahohoro ne ho. Afei ɔde nsu pa 

san hohoro ɛpo nsu no fi ne ho. Sɛ ataare a ɔhyɛ no ayɛ fi a, ɔhoro wɔ nsu no ano na ɛba 

sɛ osu tɔ a, ogyina hɔ de ne nsa bobɔ ne bo so twɛn ma ataare no wo. Sɛ ataare no anwo 

na ɔrekɔ fie a, ɔhyɛ no saa ara de ba fie ma ɛwo wɔ ne ho.  

Sɛ bere so na wɔrekosie amu no a, Maame Amoafi Obobisa kyerɛ sɛ, wɔmma 

ɔbea no nnu amusie hɔ. Afei wɔde abo abien a wɔaka biako ho fitaa ne biako nso ho 

tuntum gu kuku mu soa no bere a wɔrekɔ amusie hɔ. Sɛ wodu amusie kwan no ano a, 

wɔma ogyina hɔ tow kuku no kyene. Ansa na ɔbɛtow kuku no akyene no, mmea 

mpanyimfo a ɛhwɛɛ no faa amanne no mu di kan yi ɔbo a wɔaka ho tuntum no ma ɔtow 

kyene na woyi nea wɔaka ho fitaa no ma okura. Sɛ ɔtow kuku no kyene a, ɔde nea (ɔbo) 

wɔaka ho fitaa no tu mmirika kɔ fie a ɔnhwɛ n‟akyi. 

Ayiyɛ no akyiri, wɔnoa aduan (nea nkyene nni mu) ma ɔbea okunafo no ne ne 

nnamfo de aduan no bi kɔma ne kunu no (wɔde aduan no kogu owufo no nna so) wɔ 

amusie. Wɔkɔ a, ɛhɔ na ɔde kohu baabi a wosiee ne kunu no.   

Ayiyɛ no akyiri adaduanan, odiadefo no tumi bisa ɔbea okunafo no nsam aware. 

Sɛ ɔpene so a, wɔyɛ amanne srɛ kwan fi ɔbarima (owufo) no hɔ esiane sɛ ɛyɛ mmusu sɛ 

Akwamufo (Akanfo) amammerɛ mu no obi bɛware ne nua barima yere anaa wɔfa yere. 

Sɛ wɔyɛ eyi wie a, ɔbea panyin a ɔhwɛ sɛ ɔbea okunafo no bɛfa ntetee no mu yi miliduku 

a wɔde bɔɔ ne sisi no ma ɔde ne ho (otumi ware foforo). Ɛba saa a, ɔbea no betumi ne ne 

kunu ketewa no akɔtena ofi biako mu.  

Rattray (1972: 173-174) ada no adi wɔ Asamoah-Hassan (n.d: 14) mu sɛ, sɛ ɔbea 

okunafo no ampene ne kunu ketewa aware no so a, ɛnde wɔma ɔhyɛ ataare tuntum no afe 

biako. Afe biako akyiri no, oyi ataare/ntama tuntum no na onya kwan ware ɔbarima 

foforo biara a ɔpɛ (sɛ ɔpɛ a).  

Ԑnnɛ yi, nsakrae a aba kunayɛ mu ne sɛ Kristosom ne nhomasua abɛsesa nnipa 

asetena mu wɔ Akwamuman ne Akanman mmeae bi mu enti ɛmma dwumadi yi nkɔ so 

bio. Sɛ ɔbea okunafo no pɛ a, ɔma ne ho kwan ma wɔde no fa amanne no mu. Nanso 

abusuafo dodow no ara na ahu sɛ ɔyaw a wɔde ɔbea no fa mu no ntumi nsan mfa ɔbarima 

no mma asaase yi so bio enti wɔagyae.  

Kristosom nso kyerɛ sɛ ɔsaman nni wiase nanso ahonhomfi/bɔne nkutoo na 

wotumi koyi ɔbarima a wawu anim de behunahuna ɔbea no. 

Nea nhomasua nso de abepii so nso ne sɛ, ɛnnɛ mmea awarefo dodow no ara na 

wɔakɔ sukuu ansa na wɔrebɛware enti wɔwɔ suahunu na nhoma kenkan nso ama wɔahu 

sɛnea wiase nneɛma bi tete fa wɔ onipa asetena mu. Ɛno nti wotumi bisa kunayɛ ho nsɛm 

pɛ nhumu a abusuafo nnya anoyi papa biara mma wɔn. Eyi nti wɔagyaw ato hɔ a wonni 

dwuma yi bio.  

Mmea binom nso a wɔyɛ aban ne ankorankorɛ adwuma nso ntumi nnyaw wɔn 

nnwuma hɔ mmɛtena fie esiane sɛ wɔde wɔn bɛfa kunayɛ amanne mu nti. Ade biako nso 

a ama kunayɛ to atwa wɔ Akwamuman mu ne sɛ, mmea akunafo binom wɔ hɔ a, wɔamfa 

wɔn amfa kunayɛ amanne no mu nanso wɔte hɔ di wɔn dwuma a biribiara ntoo wɔn.  

Ԑnnɛ nso ɛnyɛ nhyɛ sɛ ɔbea okunafo no bɛware ne kunu ketewa na aboa ma watoa so 

ahwɛ ne nua panyin mma (sɛ ɔwoo mma de a) mmom, ɔbarima biara a ɔbea no pɛ no, 

otumi kɔware no.  

Ԑnnɛ yi, mmea akunafo binom ntumi ntena ase ntwɛn bosome asia mpo na 

wɔakɔfa ɔbarima dedaw. Bio ntama/ataare tuntum a kan na mmea akunafo hyɛ afe biako 

no Kristosom nti ebinom ntumi nhyɛ afe biako mpo na wɔasesa. 

Mmea kuw ahorow bi te sɛ „International Federation of Women Lawyers 

(FIDA)‟, National Council for Women and Development (NCWD)‟ ne 31st December 

Women‟s Movement‟ aba abegyina adi ama mmea faahodi a nnɛ saa amanne ahorow yi 

to regu so twa wɔ Ɔman Ghana mu. Wɔnam wɔn nkyerɛkyerɛ so akyerɛkyerɛ mmea ama 

wɔahu sɛ amanne a wɔde wɔn fa mu no de ɔhaw ahorow pii na ɛberɛ wɔn nnipadua ne 

wɔn apɔwmuden. 

Mpɛnsɛmpɛsɛmu a ɛwɔ ase ha yi gyina nsɛmmisa a ɛtɔ so abien wɔ ɔfa 1.4 no mu 

so.  

 4.2 Nsunsuanso a Nsakrae no de aba 

Nsakrae a ɛba dwumadi biara mu no wɔ ne nnepa ne bɔne a ɛde ba. Ɔfa yi kasa fa 

nsunsuanso a ayi mu nsakrae no de aba abusua, mma ne okunafo ne ɔman no nyinaa so. 

Medi kan aka nnepa a ɛwɔ ɛnnɛ ayiyɛ ho ansa na makasa afa ne fa nea enye ho.   

 

4.2.1 Nnepa a ɛwɔ Ԑnnɛ Ayiyɛ mu 

Ayi no ho dawubɔ: Tete no na obi a, wosi kyene so de to nkra anaa yɛde yɛn ano 

bobɔ adɔfo amanneɛ sɛnea ɛbɛyɛ na ayi da no wɔbɛba abɛboa abusua no. Esiane sɛ yɛde 

kyene na ɛbɔ amanneɛ nti na ɛnyɛ nnipa no nyinaa na ɛte owu no nkra na wɔaba abɛboa 

abusuafo ayi da no. Esiane sɛ na ɛnyɛ nnipa dodow no na wotumi ba ayi da no nti na 

ɛmma abusuafo nnya sika a wɔde begyaw abusua anaa owufo no mma. Yɛhwɛ ɛnnɛ ayiyɛ 

a, ansa na ayi no bɛkɔ so no, abusuafo no to nkra fa TV, radio, abɛɛfo kwantempɔn so, 

krataa so mfoni ma adɔfo a ɛwɔ akyirikyiri nyinaa aso te. Ɛwɔ mu sɛ saa kwan yi yɛ 

sikasɛm de nanso wɔnam so ma ɔmanfo a wɔwɔ akyirikyiri nyinaa aso te bɛboa ma ayi no 

yɛ kɔ so. 

 Amu no kora: Tete no sɛ obi wu a, na wɔwɔ kwan ahorow a wɔfa so kora amu 

no sɛnea ɛbɛyɛ a ɛnsɛe kosi sɛ wɔbɛyɛ n‟ayi nanso na ɛnte sɛ ɛnnɛ bere yi a wotumi de 

amu hyɛ firiigyi mu nna pii a ɛnsɛe no. Esiane firiigyi a yetumi de amu hyɛ mu ma ɛkyɛ 

nti, abusuafo a ɛwɔ fie no tumi twɛn ma abusuafo ne adɔfo a wɔwɔ akwantu mu ne 

akyikyi nyinaa ba fie ansa na wɔato wɔn boa se ayɛ owufo no ayi. 

Afade: Tete no na wontwa ntama koro nnyɛ owufo no ayi nanso ɛnnɛ sɛ obi wu a, 

abusua hyɛ da twa ntama de yɛ ayi no. Esiane ntama koro a wɔfura de yɛ ayi no nti, ɛma 

ayiyɛ no yɛ fɛ san yɛ ahomka. Bio, saa ntama twa yi boa ma wɔn a wɔtɔn ne wɔn a 

wɔpam saa ntama yi nso nya sika ne adwuma yɛ. Wɔde saa sika yi bi boa wɔn abusua ne 

ɔman no mpuntu. 

Ayiyɛ ho sikasɛm: Tete no sɛ obi wu a, na ɛyɛ abusuafo no ara na wotiti wɔn 

mmɔwerɛw mu pɛ sika de yɛ owufo no ayi. Sɛ ɛkɔba sɛ abusua no nni sika a, ɛmmoa 

mma ayiyɛ no nkɔ so sɛnea ɛsɛ na ɛfata. Ԑnnɛ yi, ɛkɔba sɛ abusuafo nni sika a wɔde bɛyɛ 

ayi no a, sikakorabea ahorow bi wɔ hɔ a ɛnnɛ wɔatwa sika bi a wɔde boa abusuafo ma 

wɔde yɛ ayi na wowie a, wɔabetua. Saa mmoa sonowonko yi yi animguase a anka ɛbɛba 

abusua a wonya sika nyɛ wɔn ayi no fi hɔ. Eyi sikasɛm ho ɔhaw fi abusua no so na ɛsan 

nso boa ma abusua tumi yɛ owufo no ayi kama de gya no kwan.  

 

4.2.2 Nnebɔne a ɛwɔ Ԑnnɛ Ayiyɛ mu 

Nnepa a ɛnnɛ ayiyɛ ho nsakrae de ba nyinaa akyi no, ɛsan nso wɔ nsunsuanso 

bɔne anaa nnebɔne a ɛde brɛ nnipa. Mɛfa saa bere yi apɛnsɛmpɛnsɛm nnebɔne no bi mu. 

Amu ho asiesie ne ne deda: Tete no na mma ne sewaanom na wosiesie amu ho 

san deda no. Na ɛka biara nhyɛ da nni mu. Nea wɔyɛ ara ne sɛ wogye nkesua ne oguan de 

pata wɔn kra efisɛ dwuma a wodi no yɛ honhom mu adwuma. Saa bere no, sɛ obi wu a na 

sɛ ɛyɛ nsanyare bi na ekumm no a, obiara nte ho asɛm. Ԑnnɛ yi, esiane sɛ abusuafo fa obi 

ma obedi dwuma no nti, sɛ yare bi na ekum owufo no a, otumi kɔka ho asɛm ma ɔmanfo 

hu yare a ekumm owufo no na ɛnam so ma abɔntensofo hu yare a ɛda abusua no mu.  

Afei tete no na abusuafo de wɔn kente na esiesie amu ho nanso ɛnnɛ esiane sɛ 

amu ho asiesie abɛyɛ adwuma a nnipa binom yɛ gye sika nti, wonni dwuma no bio. 

Abusua tumi yi sika twitwiridii de kɔhan saa nkorɔfo yi. Afei nso nnipa a wodi dwuma yi 

dodow no ara na ɛyɛ mmerante anaa mmabaawa. Ɛno nti sɛ oniiko no ano yɛ hare a, ɛma 

owufo no tumi haw no wɔ sunsum fam. Esiane sɛ abusua kɔfa obi besiesie wɔn amu ho 

nti, wotumi bɔ ka yiye a efi Ghana sidi mpem anan (GhȻ 4,000) ne akyiri. Bio, wɔn a 

wobesiesie amu no ho san gye aduan ne nsa. Sika a wɔsɛe wɔ ayi no ho tumi ma ayi no 

yɛ ka ma abusuafo tua. Ebinom mpo tumi kɔtɔn abusua anaa owufo no agyapade bi kotua 

saa ka no. Ɛba saa a, owufo no mma ne okunafo na wɔyɛ mmɔbɔ. 

Amu ho asiesie ayɛ “gua so hantan, ofie awerɛhow”. Ɛne sɛ, ɔmanfo bɛba abehu 

sɛ wɔadeda amu no fɛfɛɛfɛ nanso wobewie no na ɛka abɛtɔ hɔ ama abusua, mma ne 

okunafo ho akyere wɔn. 

Tete a na wɔdeda amu wɔ bamma so no na ɛka biara nni mu nanso ɛnnɛ 

wɔhyehyɛ nneɛma kuntan de owufo no to so. Afei wotumi sesa owufo no ho mprɛnsa. 

Eyi nyinaa de ka ba. Afei ɛnnɛ wɔn a wosiesie amu ho tumi deda no wɔ akwan bebree so. 

Wotumi de no gyina hɔ, tena ase, tweri hɔ ne nea ɛkeka ho. Eyi nyinaa de ka bɛto abusua 

no so. 

Ayiase Afade: Tete no na wɔde birisi ne kɔbene na ɛkɔ ayiase nti na wɔnsɛe sika 

pii wɔ ntama ho. Ԑnnɛ yi, abusuafo tumi yi sika twa ntama koro (osikani o, ohiani o, ɛsɛ 

sɛ ɔtɔ bi). Mma tumi twa wɔn ayiase ntama, wɔfaasenom tumi twa wɔn de na anuanom 

ne nananom nso tumi twa wɔn de. Ɛwɔ mu sɛ eyi de adwuma brɛ ɔmanfo, ne titiriw 

adepamfo ne wɔn a wɔtɔn ntama de nanso ɛde ka bɛto abusuafo no so.  

Ԑnnɛ yi, ayiase ntama ho hia nnipa binom sen wɔn mma sukuu fiisi ne nhoma a 

wɔde besua ade. Afei ayiase afade a ɛnnɛ ɔmanfo ne abusua de yɛ ayi no, mma ayi nnyɛ 

awerɛhow bio. Mmom ayɛ sɛ ntama, mpaboa ne ti nwi ho oyikyerɛ (hena na ne kaba ne 

ne siliiti yɛ fɛ, hena na ne ti nwi „style‟ yɛ fɛ) na abusuafo ne ɔmanfo kɔ. Sika a ɔde 

bedidi no na ɔde akɔtɔ ntama. Ɛnam eyi so ma mmɔfra bebree sukuukɔ asɛe esiane ayiase 

afade a abusuafo fa ne ne mpɛmpɛnso a abedu (onipa no mpɛ animguase) ɛnnɛ nti. Ɛnam 

eyi so ama wɔn a wɔyɛ ntama no nso ama ayiase ntama bo ayɛ den sen ntaare nkae no 

efisɛ bo biara a wɔde bɛto ntama no so no, onipa no bɛtɔ akɔyɛ ayi no.  

Tete no na anka birisi ne kɔbene no sɛ obi bɛhyɛ no dodow a, na ayi aba fie nanso 

ɛnnɛ ntama tuntum ne kɔkɔɔ ayɛ nea ɔmanfo hyɛ gye wɔn ani. Ԑnnɛ dwomtowfo dodow 

no ara na wɔhyɛ ntaare tuntum de to wɔn nnwom wɔ asɔredan mu. Ɛnam eyi so ma birisi 

ntama a ne su no kyerɛ sɛ esum adu obi no ɛnte saa bio efisɛ abɛyɛ ntama a obiara hyɛ kɔ 

baabi a ɔpɛ. 

Fundaka: Fundaka bo ayɛ den sen asaase mpo. Ebi bo hyɛ ase fi Ghana sidi 

mpem anan (GhȻ 4, 000) kosi sidi mpem aduanan (GhȻ 40, 000). Ebi mpo wɔ hɔ a 

wɔkra fundaka no fi amanɔnne. Eyi da nkyɛn a, abusuafo pere sɛ wɔbɛtɔ adaka a ne bo yɛ 

den na ɛyɛ fɛ nso de asie wɔn dehye no na ama abusua no agye din wɔ kuro a wɔwɔ so no 

mu. 

Nnipa binom nso afa ho renya sika pii bere a abusua rehwere wɔn agyapade. 

Kapentafo tumi de dua anaa ahwehwɛ yɛ fundaka ahorow bebree. Wɔtumi yɛ funnaka yi 

bi te sɛ; mpaboa, asɔredan, bodobodo, baaboro ne nea ɛkeka ho. Nnaka no bi mpo wɔ hɔ 

a, wobubu sɛe no ansa na wɔde ahyɛ fam asie owufo no efisɛ abusuafo no suro sɛ ebia na 

akorɔmfo akotu akɔtɔn. Fundaka a wɔyɛ no saa kwan yi nyinaa so no yɛ ka a ɛbɛda 

abusua no so. So abusua no nim sɛ wɔbɛsɛe adaka no ansa na wɔde ahyɛ fam a, adɛn nti 

na wɔbɔ ka kɔtɔ na wɔmfa sika no nhwɛ abusuafo binom a wontumi nhwɛ wɔn mma? 

Fundaka Soafo: Tete no na ɔmanfo a wɔwɔ abusua no nkutoo mu na ɛsoa amu kɔ 

amusie. Ԑnnɛ de wɔahyɛ da atete nnipa a wɔsoa de gye sika wɔ ayi ase. Saa nnipa yi tete 

Nkran ne nkurow akɛse mu. Mpɛn pii no, wɔhyɛ ataare koro (wɔn afade yɛ koro ebi yɛ 

kootu ne kyɛw). Abusuafo binom tumi kɔhan asraafo anaa polisifo ma wobedi dwuma no. 

Wotumi bɔ ka fi Ghana sidi mpem abien (GhȻ 2000) de kɔ Ghana sidi mpem abiɛsa 

(GhȻ 3000) wɔ nnipa a wɔbɛsoa adaka no ho. Eyi da nkyɛn a, wɔsan ma saa nnipa yi 

aduan ne nsa na ɛtɔ mmere bi mpo a ɛsɛ sɛ abusua no kɔhan ahɔhogyebea ma wɔn da na 

ade kye a wɔasan atoa wɔn adwuma so. 

Bio, hyɛn a wɔde amu to mu (ambulance) nso gye Ghana sika a ne bo som sidi 

apem (GhȻ 1000) kɔ sidi mpem anan (GhȻ 4000). Eyi nyinaa de ka bɛto abusua, mma ne 

okunafo no so.  

Damoa: Tete no na ofie mmerante anaa borɔn so mmerante na na wɔbɔ nna a na 

ɛka biara nni mu. Ԑnnɛ yi, wɔhan nnipa ma wɔkɔbɔ nna no na abusua no atua wɔn ka. 

Bio, tete no na wosie obi a mfe du (10) akyi koraa wotumi kosie onipa (owufo) foforo wɔ 

saa beae koro hɔ ara, ɛno nti na wɔbɔ asaase ho ban yiye.  

Ԑnnɛ yi, abusuafo de „tiles‟, sɛmɛnte ne „terrazzo‟ na ɛhyehyɛ damoa. Onipa a ɔyɛ 

„tiles‟ anaa „terrazo‟ no gye sika na nea ɔbɛyɛ owufo no mfoni afam „tiles‟ anaa „terrazo‟ 

no so nso gye sika. Eyi nyinaa yɛ ka a abusua no bɔ. Yɛhwɛ sɛnea dwumadi yi rekɔ so 

nnɛ a ɛbɛyɛ kakra no asaase ho bɛyɛ den ma anhwɛ a yenya baabi nsie amu mpo.  

Ԑnnɛ amusie trɛw ara na ɛretrɛw na asaase a wɔde yɛ kua no reyɛ ketewa. Ɛda adi 

pefee sɛ ɛbɛyɛ kakara no asaase a wɔde bɛyɛ kua no bɛyɛ ketewa na ɛnam so ma aduan 

ho bɛyɛ den na ɛde ɔkɔm nso na ɛbɛba ɔman yi mu anaa ɔmanfo so. Ԑnnɛ yi, abusuafo 

bɛyɛ damoa awie no na ka a wɔabɔ bɛyɛ Ghana sidi mpem du (GhȻ 10,000). Abusuafo 

binom mpo tumi si dan wɔ damoa no so nanso tete no na abusuafo de mankani nhwiren 

na esi damoa no so de hyɛ wɔn dehye no damoa nso.  

Agoru ahorow a Abusua fa: Tete no na borɔn a onipa no wɔ so agoru na na 

wodi wɔ ayiase. Afei nso, na mpanyimfo nkutoo na wɔkɔ ayiase nanso esiane agoru a ɛba 

ayiase ɛnnɛ nti, mmofra dodow no ara a ebi yɛ asukuufo tumi kɔ ayiase kogye wɔn ani. 

Ɛnam eyi so ma mmofra sua ɔbrabɔne bi te sɛ nsanom, mperewanyinsɛm, nnurubɔne nom 

ne nea ɛkeka ho (obi tumi saw wɔ ayiase kosi anadwo). Tete no sɛ ayi ba a na awerɛhow 

kɛse na aba nanso esiane agoru ahorow a epue wɔ ayiase ɛnnɛ nti, ɛmma ayi no nyɛ 

awerɛhow bio mmom anigye ne ahosɛpɛ na ɛba fie. Sika a abusuafo de bɛhwɛ ahiafo ne 

mmofra a ehia mmoa wɔ abusua no mu no na wɔde ne nyinaa akɔhyɛ ayiyɛ mu. 

Ԑnnɛ abusuafo redi nnawɔtwe a wɔfa agoru, wɔdeda amu no a wɔfa agoru, wɔreyɛ 

ayi no ankasa a wɔfa agoru. Ebinom tumi fa agoru abien anaa nea ɛboro saa. Agofomma 

biara a abusua bɛfa wɔn no, wotua wɔn ka, ma wɔn aduan ne nsa nso. Eyi da nkyɛn a 

abusuafo tumi san bɔ ka kɔhan ahɔhogyebea ma wɔn da na wɔatumi atoa wɔn adwuma 

so. Eyi nyinaa de ka bɛto abusua no so. 

Aduan ne nsa: Tete no na wɔde bese ne nsafufu na ɛyɛ ayi nanso ɛnnɛ abusuafo 

bɔ ka noa aduan ahorow de som ahɔhow ne kuromma nyinaa. Abusuafo bi tumi kɔfa 

nnipa a wonim aduan noa yiye ma wɔbɛnoa aduan de som ahɔho wɔ ayi da no. Abusua bi 

nso tumi bɔ ka yɛ „serve yourself‟ ma ɔmanfo bedidi gye wɔn ani a ebinom mpo mmɔ 

nsawa. Eyi da nkyɛn a abusua bi tumi ma aduan anɔpa, awia ne anwummere na Kwasida 

nso wɔanoa anɔpa ne awia aduan ama ahɔhow. Nnipa bi tumi bɔ ka wɔ aduan ho fi Ghana 

sidi mpem anum (GhȻ 5000) de kosi sidi mpem aduonu (GhȻ 20, 000). Eyi nyinaa yɛ ka 

a abusua bɔ wɔ ayiyɛ ho a ɛtɔ mmere bi a wonya so mfaso.  

Ne korakora no, sɛ yɛhwɛ sika a yɛde hyɛ ayiyɛ mu fi da a onipa no awu, yɛde no 

bɛhyɛ firiigyi mu, adi ne nnawɔtwe da, akoyi no, abɛdeda asie no na wɔasan ayɛ n‟ayi a, 

ɛyɛ sika bebree. Eyi nti ayi ba fie a, na ɛka aba. Ebinom tumi si ofi foforo ansa na wɔayɛ 

wɔn dehye no ayi. Abusua bi nso tumi siesie ɔdan dedaw ho ma ɛyɛ te sɛ foforo ansa na 

wɔayɛ ayi no. Abusuafo nam ayi so tumi hwere sika ne agyapade bebree. Sika a wɔde 

bɛboa abusua ne ahiafo no na wɔahwere ne nyinaa wɔ ayiyɛ ho.  

Sɛ yɛde ɛka a ɛnnɛ ayiyɛ de bɛto abusua, mma ne okunafo so to nkyɛn a, ɔhaw 

foforo a ɛnnɛ ayiyɛ ho nsunsuanso tumi de ba no bi ne owu, yare, dɛmdi, awomawu, 

dammɔ ne nea ɛkeka ho. Yare ahorow aba a nnipa ntumi nhu ne farebae. Ebi ne Ebola. 

Bere a wokosie obi no, kaa nkwanhyia tumi sisi ma nnipa binom tumi fa so di dɛm, 

apemfo tumi fa so pompɔn. Eyi nti mede m‟adwenkyerɛ ato gua wɔ ɔfa a ɛtɔ so anum 

mu. Makyerɛ kwan a yebetumi afa so ama ayiyɛ ho ka aba fam koraa. 

Mpɛnsɛmpɛsɛmu a ɛwɔ ase ha yi gyina nsɛmmisa a ɛtɔ so abiɛsa wɔ ɔfa 1.4 no mu 

so.  

 

 4.3 Ayiyɛ Daakye 

Kyerɛw Kronkron aka se, ebedu bere bi no ɔpɛ mmere bɛdan osutɔ bere na afei 

nso ɛbɛtɔ mmere bi no obi renkɔ obi ayi ase efisɛ bere a obi reyɛ n‟abusuani bi ayi no, 

ɔrennya bere nkɔ ne yɔnko de. Seisei nso kyerɛw kronkron nsɛm a ɔkae no, saa ara na 

ɛresisi. 

Tete no sɛ obi wu wɔ abusua bi mu a, wɔn a wonim na wɔn a wonnim owufo no 

nyinaa tumi su no ne titiriw mmea mpanyimfo a wɔne owufo no te baabi faako nanso 

ɛnnɛ ɛnte saa. Abusuafo a wɔn dehye atɔ binom wɔ hɔ mpo a wɔpɛ a, na wosu.  

Bio, tete no na sɛ ɔmanfo kɔ ayiase a, wɔtena hɔ kɔpem sɛ wobetu apɔn nanso 

ɛnnɛ ɛnte saa. Nkurɔfo nnwuma a wɔyɛ nti wɔba ayiase a, wɔnkyɛ. Ԑnnɛ onipa biako tumi 

kɔ ayi anum (5) anaa asia (6) ase dakoro pɛ. Sɛ yɛhwɛ nneyɛe a afi ase yi a, daakye nnipa 

rensɛe bere wɔ ayiase bio. 

Nea ebetumi asi daakye bio nso ne sɛ, nnipa binom a wɔwɔ sika begye ayi ayɛ. 

Ɛne sɛ, sɛ yɛhwɛ sɛnea Ԑnnɛ ɔmanfo ani gye ayiyɛ ho kɔbɔ bosea bɛyɛ ayi a, daakye biara 

wɔn a wɔwɔ sika tumi bɔ bosea begye ayi no ayɛ anya ho mfaso. 

Ԑnnɛ yi, obiara pɛ sɛ ɔtɔ asaase si dan wɔ so, yɛ agyapade gyaw n‟abusua ne ne 

mma. Eyi nti ama asaase ho ayɛ den. Amusie mpo ɛnnɛ nnipa binom atotɔ hɔ nsaase 

nyinaa asisi dan wɔ so. Esiane sɛ nsaase afi ase reyɛ den ɛnnɛ nti, ebinom nso atotɔ 

nsaase yi bi agye ho ban ato hɔ a wosie wɔ abusuafo wɔ so. Eyi kyerɛ sɛ daakye biara 

nsaase ho bɛyɛ den na ɛnam so ma ɔmanfo bɛhyew wɔn amu wɔ ofi a wɔtete mu esiane sɛ 

wɔrennya asaase nsie wɔn adehye wɔ so. 

Ԑnnɛ yi, ayiyɛ ho ka bɔ bebree nti etumi san mmɔfra. Kyerɛ sɛ, bere a abɔfra bi 

repɛ sika akɔ sukuu no abusua anaa awofo tumi ka kyerɛ abɔfra no sɛ sika nni hɔ nanso sɛ 

ayi ba fie a, awofo no benya sika akɔtɔ ntama a abusua retwa sɛ mpo bosea na ɛbɔkɔ 

akɔpɛ a, ɔbɛkɔ. Eyi nti daakye mmofra dodow no ara na wɔn nhomasua bɛka akyi anaa 

ɛbɛsɛe koraa. 

Mpanyimfo buu bɛ bi sɛ: „Abusua dɔ funu‟ a, wɔmmoa, efisɛ ɛnnɛ nnipa ani gye 

sɛ wɔbɛkɔ ayi sen sɛ wɔbɛkɔ ayeforohyia ase. Sɛ Memeneda du na wohwɛ nnipa a egyina 

sitehyɛn repɛ hyɛn akɔ ayi a, wɔdɔɔso yiye na ahokeka ne ahoboaboa a wɔyɛ de kɔ no ma 

wuhu sɛ nnipa ani gye ayiyɛ ho ɛnnɛ pa ara. 

4.4 Muabɔ 

Ɔfa yi akasa afa dwumadi yi mpɛnsɛmpɛnsɛmu ho. Emu na yɛahu kwan a tete no 

na Akwamufo fa so yɛ wɔn ayi ne nsakrae ahorow a abewurawura ayiyɛ no mu. Yɛahu 

kwan a tete no na wɔfa so siesie amu ho ne ne nneda ne sɛnea ɛnnɛ nso wodi dwuma no 

fa. Afei yɛahu sɛ kan no na wɔde amu to mpa mu nanso ɛnnɛ abusua bi tumi ma wɔde 

wɔn amu no tena ase, tweri hɔ, kotow hɔ, gyina hɔ ne nea ɛkeka ho. Bio, ada adi wɔ ɔfa 

yi mu ne sɛ, ɛnnɛ abusuafo binom deda wɔn amu wɔ ahwehwɛ mu. Yɛahu nso sɛ, ɛnnɛ 

fundaka ahorow bebree na aba a abusuafo tɔ de sie wɔn dehye. Ebi yɛ nea wɔde ahwehwɛ 

nkutoo na ayɛ. Ebi nso yɛ nea wɔde dua ayɛ a wɔagyina adwuma anaa dekode a onipa no 

pɛ pa so ayɛ ho fundaka.  

Eyi da nkyɛn a, yɛahu sɛ ɛnnɛ mmusua bɔ ka wɔ ayiyɛ mu pa ara. Ntama ahorow 

pii na abusuafo (mma, nsewnom, wɔfaasenom, anuanom) twa de yɛ wɔn ayi. Yehuu sɛ 

abusuafo tumi twa ayi ntama bɛyɛ abien de kɔ ne mmiɛnsa so yɛ ayi biako. Afei „take 

away‟ ne „serve yourself‟ nso ɛnnɛ ɛkɔ so pa ara wɔ ayi ase. Agorukuw bi te sɛ „live 

band‟ ne „brass band‟ nso nyɛ na wɔ ɛnnɛ ayiase koraa.  

Yehuu bio sɛ abusuafo bɔ ka kɔyɛ damena ahorow ma wɔn adehye. Afei yɛahu sɛ 

ɛnnɛ adabɔw si wɔ Akwamuman mu no asesa kyerɛ sɛ nneɛma a wɔde bɛkyerɛ wɔ gua 

mu no asesa koraa. Bio ɛnnɛ akɔyɛ nhyɛ nso sɛ abusua biara di wɔn dehye a watɔ 

nnawɔtwe.  

Ne korakora no, ɔfa yi akyerɛkyerɛ nsunsuanso a nsakrae a aba ayiyɛ wɔ 

Akwamuman mu de aba abusua, mma ne okunafo so. Ɛno da nkyɛn a, dwumadi yi akasa 

afa nea daakye biara ebetumi asi wɔ ayiyɛ mu. Ɔfa a ɛtoa so no kasa fa dwumadi yi 

tɔfabɔ ne adwenkyerɛ ho 

ƆFA ANUM 

AWIEI: MUABϽ NE ADWENKYERԐ 

 

 5.0 Nnianim 

  Ͻfa yi de dwumadi yi muabͻ ne adwenkyerԑ to gua. Ԑde atifisԑm titire a akͻ so wͻ 

dwumadi yi mu nyinaa to gua. Makyԑ ͻfa yi mu abien, dwumadi yi nyinaa muabͻ ne 

adwenkyerԑ ahorow a mewͻ fa dwumadi yi ho. 

 

5.1  Nea ɛdaa adi wͻ Nhwehwԑmu yi mu 

 Me nhwehwԑmu yi mu no, ԑdaa adi sԑ nsakrae ahorow pii na aba Akwamufo ayiyɛ 

mu. Ebi yɛ nsakrae a aba amanne a wɔyɛ wɔ ayiyɛ mu na ebi nso yɛ dwumadi a ɛkɔ so 

wɔ ayiyɛ no ase. Ɛdaa adi sɛ nnawɔtweda a ɛnnɛ mmusua di no, wɔde pɛ sika to hɔ a 

wɔde bɛyɛ ayi no enti wɔntaa nnyɛ nnuan sɛnea anka kan ɛte no. Afei abusua a wɔwɔ sika 

tumi twa ayi ntama, yɛ nnuan ahorow, nom nsa, bɔ dwom gye wɔn ani san kyɛ ade. Ɛnnɛ 

nnawɔtweda dwumadi a ɛkɔ so no te sɛ sɛnea wɔreyɛ ayi no ankasa. Afei saa bere no, 

wɔde owufo no mfoni besi gua no mfinimfini de nhwiren gugu ho. Nea ɛdaa adi bio wɔ 

nhwehwɛmu yi mu fa nnawɔtweda ho ne sɛ, abusuafo redi saa da yi a, wɔyɛ owufo no 

mfoni kɛse biako fam kuro a ɔwɔ mu na wotumi nso de bi fam ofi a ɔte mu. Nnawɔtweda 

a abusua ahyia ayɛ ayi no ho ntotoe nyinaa awie no, ansa na wɔbɛsan akɔyɛ owufo no 

mfoni nketewa de afemfam kuro a ɔwɔ mu ne mmeae mmeae ahorow pii.  

 Dwumadi yi asan ada no adi bio sɛ, amu ho asiesie ne ne nneda nyɛ mmerewa ne 

nkwakora dwumadi bio mmom, mmerante ne mmabaawa. Nea ada adi wɔ amu nneda mu 

ne sɛ, abusua a wɔwɔ sika anaa abusuafo binom wɔ amanɔne taa deda wɔn amu wɔ 

„glass‟ mu. Eyi abɛyɛ dwumadi a wɔtaa yɛ de hyɛ owufo no, sɛ ɛyɛ wɔn agya anaa ɛna 

aninuonyam. Afei ada adi bio sɛ, wɔredada amu ɛnnɛ a, wɔn a wɔdeda no tumi de funu 

no gyina hɔ, tena ase, tweri hɔ ne nea ɛkeka ho a ne nyinaa gyina sɛnea abusua no pɛ so.  

 Ɛsan daa adi wɔ nhwehwɛmu yi mu sɛ, abusua a ade atɔ wɔn ani twa ntama ahorow 

yɛ wɔn ayi. Abusua tumi twa wɔn ntama, mma twa wɔn de, nananom, nsewnom ne 

anuanom nyinaa twa wɔn ntama.  

 Dwumadi yi san daa no adi sɛ, fundaka ahorow pii na aba a abusua tɔ de sie wɔn 

dehye. Kapentafo tumi gyina dwuma a owufo no di, biribi a ɔpɛ pa ara ne nea ɛkeka ho so 

yɛ fundaka ma abusua bɛtɔ de sie wɔn dehye. Yehui sɛ, fundaka no bi tumi yɛ mpaboa, 

kookoo, subonto, brodo, ɛhyɛn, nam, kamera, asɔredan, wimhyɛn, nsatoa, aborobɛ, tuo ne 

ahorow pii.  

 Afei ɛsan daa adi wɔ dwumadi yi mu sɛ nnipa binom afa ɔkwan foforo so a wɔsoa 

fundaka de kɔ amusie. Saa nkurɔfo yi yɛ mmerante a wɔn honam sisi wɔn honam so a 

wɔsoa fundaka no de saw yi nkonyaa ahorow wɔ ayiase ansa na wɔde amu no asi amusie 

kwan so. Yehui sɛ wonni dwuma no kɛkɛ mmom wɔkɔ fundaka no ho a, wɔbɔ mpae san 

srɛ amu no wɔ dwuma a wɔde no rebedi ho. Eyi da nkyɛn a, ɛhyɛn ahorow pii nso wɔ hɔ 

a abusua no kɔfa de wɔn amu to mu kɔ amusie. Abusua a wonni sika a wɔde bɛkɔ akɔfa 

ɛhyɛn a wɔde amu to mu kɔ amusie no, wɔfa ɛhyɛn biara a wɔn ho bɛso so de no (amu) to 

mu kɔ.   

 Bio ɛsan daa adi wɔ dwumadi yi mu sɛ, mpɛn pii no abusua a biribi wɔ wɔn nsam 

no rekɔfa wɔn amu fi mɔkyere aba a, wɔde ahyɛn di hyɛn a amu no da mu anim gye no 

taataa ba fie. Afei wɔde amu no reba a wotwa „vidio‟. Dwumadi biako nso a ɛdaa adi wɔ 

nhwehwɛmu yi mu ne sɛ, ayiyɛ biara a ɛkɔ so wɔ Akwamuman mu no, wotwa „vidio‟ ne 

mfoni fa dwumadi biara ɛbɔkɔ so wɔ ayi no ase.  

 Agorukuw ahorow pii na aba a abusua tumi kɔfa wɔn begyegye anuanom ne adɔfo 

ani wɔ ayi no ase. Agorukuw yi bi ne „live band‟, kete, adowa ne „brass band‟. Abusua bi 

tumi fa agorukuw abien ne abiɛsa ba ayi no ase. Yehui sɛ „brass band‟ no taa di amu no 

anim fi mɔkyere ba fie. Yehui bio sɛ, wɔn a wogoru kete ne adowa no ntaa nhyɛ mpaboa 

na wofura ntama na edi wɔn dwuma no. 

 Nea ɛsan daa adi wɔ nhwehwɛmu yi mu ne sɛ, nsakrae ahorow pii na aba adabɔw si 

mu. Nneɛma ahorow pii wɔ hɔ a wɔde ka nneɛma a wɔde kɔkyerɛ wɔ guam no ho. Afei 

wɔhyehyɛ nneɛma no wɔ bokiti mu. Afei nnipa binom nso ahyehyɛ nneɛma yi bi a wɔde 

fɛm nkurɔfo yɛ wɔn ayi gye sika.  

 Bio, aduan ne akyɛde a ɛkɔ so wɔ ayiyɛ ase akɔyɛ biribi a akɔyɛ Akwamufo ne 

Akanfo nyinaa amanne. Ɛdaa adi wɔ nhwehwɛmu yi mu sɛ, abusua bi tumi yɛ aduan 

(serve youself) ne akyɛde ahorow pii. Wɔn a wɔwɔ sika no (mpɛn pii wɔn a abusuafo no 

bi wɔ amanɔne) wotumi yɛ „serve yourself‟ Memeneda ne Kwasida nyinaa. Afei akyɛde 

ahorow pii na wɔyɛ de owufo no mfoni fam so kyɛ ɔmanfo.  

 Dwumadi yi ada no adi sɛ, kunayɛ amanne a wɔyɛ ma mmea no nkɔ so bio esiane 

nyamesom, nhomasua ne nneɛma ahorow pii nti. Yehui nso sɛ tete no na mmea a wɔkɔ 

awo tɔ anaa apemfo wu a, wɔnyɛ wɔn ayi papa biara nanso nhwehwɛmu yi ada no adi sɛ 

ɛnte saa nnɛ. Wɔyɛ ayi pa ma mmea a ɛkɔ saa tebea yi mu sɛnea wɔyɛ ma akorankorɛ 

biara a watɔ. Afei ada adi wɔ nhwenhwɛmu yi mu sɛ, sɛnea anka ahemfo ayiyɛ te no, 

ɛnyɛ hu saa nnɛ bio. Afei sɛnea anka wɔbɔ ahemfo wu ho dawuru no nnɛ ɛnte saa, wɔmfa 

nsuma nkyɛ bio. Afei nnipa a wokum de ka ahemfo ho sie wɔn no, nhwehwɛmu yi ada no 

adi sɛ nnɛ ɛnkɔ so bio, mmom mmoa na wɔde wɔn yɛ saa amanne no.  

 Dwumadi yi ada no adi sɛ nsunsuanso papa ne bɔne nyinaa na nsakrae a aba ayiyɛ 

mu de aba Akwamufo so. Nsunsuanso papa yi bi ne sɛ, aboa ma ebinom anya adwuma 

reyɛ na asan de ɔhaw abɛtoto mmusuafo binom so a ama asan mmɔfra binom sukuu mpo.  

 Ne korakora no nhwehwɛmu yi ada no adi sɛ, daakye biara ɔmanfo a ɛwɔ sika bɛtɔ 

ayi ayɛ anya ɛso mfaso. Afei daakye nsaase ho a ɛbɛyɛ den nti ɔmanfo besie wɔn amu wɔ 

ofi a wɔtete mu. Afei yehui sɛ daakye biara ɔmanfo bɛhyew wɔn amu na ebinom nso 

bɛtotɔ nsaase ato hɔ de asie wɔn amu nea ɛkeka ho. 

 

5.2  Adwenkyerԑ 

 Ayiyɛ wɔ ɔman Ghana mu abɛyɛ dwumadi bi a nnɛ ɔmanfo ani gye ho pa ara. Nna 

abiɛsa a efi Fida kosi Kwasida na Akanfo abusua biara de si hɔ yɛ ayi. Nnipa binom nso 

tumi tu kwan kɔ kwan tenten kodi nna yi hwɛ sɛ abusua a ade atɔ wɔn ani no bɛsom wɔn 

sɛnea yɛn amammerɛ te no.   

 So ɔkwan foforo bi wɔ hɔ a ateasefo betumi afa so akae abusuafo ne adɔfo a wɔawu 

anaa ɛyɛ bere a ɔmanfo pɛ sɛ wogyina so gye wɔn ani wɔ akwannuasa nyinaa so? Adɔfo a 

wokogyam abusua a ade atɔ wɔn ani no hwehwɛ sɛ wɔbɛyɛ ayi a ebi nsii da nanso 

wɔnnwen ɔkwan a abusua no bɛfa so atua ka a ɛbɛba ayiyɛ no ho. Ɛnam eyi so ma nnɛ 

ɛka twitwiridii na etumi bɛda abusua so. Bere adu a ɛsɛ sɛ ɛka beberee a abusua bɔ wɔ 

ayiyɛ ho no yetwa so. 

  M‟adwen mu no ɔkwan foforo wɔ hɔ a yebetumi afa so de sika a yɛtow gu wɔ 

ayiyɛ mu no ayɛ. Eyi bi ne sɛ, yebetumi de sika yi bi akɔboa wɔn a wohia mmoa na yɛde 

bi nso ahwɛ abusuafo binom a wonni sika mma sukuu. Eyi da nkyɛn a, yebetumi de sika 

yi bi asisi adan ahan de dwetire a ebefi mu aba aboa afoforo mmom ɛnyɛ fundaka akɛse, 

nnuan (serve yourself), nsa ahorow, twa ntama/tɔ ntaare foforo ne nea ɛkeka ho na ehia. 

 Ghanafo dodow no ara na wogye Kristosom di. Ɛno nti merebisa se: adɛn nti na 

asɔre mpanyimfo nhwɛ nka eyi ho asɛm? Ɛyɛ ampa nso sɛ Kristosom kasa tia 

aguamammɔ, anibere, nsanom ne adidi mmoroso nanso eyi yɛ nneyɛe a ne dodow no ara 

kɔ so bere a ayi aba abusua bi mu.  

 Sɛ Akristofo gyedi ne sɛ onipa wu a ne kra kɔ soro de a, adɛn nti na wɔbɔ ka yɛ 

fundaka a ɛsom bo na ne bo nso yɛ den sie wɔn adehye? Ɛnnɛ asɔre ahorow bi wɔ hɔ a 

wɔabra ntama foforo a abusua twa yɛ ayi wɔ Ghana nkuro bi so. Ɔhene a ɔwɔ Nkwayɛso 

a abra wɔ kuro no mu sɛ mma abusua biara ntwa ntama foforo nyɛ ayi. Afei nso wahyɛ sɛ 

mma abusua biara nnyɛ aduan mmɛkyɛ wɔ guam ayi da no. Wasan ahyɛ wɔ kuro no mu 

sɛ, esiane sɛ abusua no nyɛ aduan nti, mmarima bɔ nsawa sidi num (GhȻ 5.00) na mmea 

nso bɔ nsawa sidi abien (GhȻ 2.00). Obiara nni ho kwan sɛ ɔbɔ nsawa wɔ gua no mu ma 

ɛboro sika a watwa ato hɔ no. Sɛ obi kɔbɔ nsawa ma ɛboro saa ntwamma yi so a, wɔbɔ no 

ka. Mmom obi pɛ sɛ ɔbɔ nsawa kɛse a, gye sɛ ɔde kɔma obusuani no wɔ fie. 

 Migye midi sɛ, sɛ Amanhene a aka wɔ ɔman Ghana mu de wɔn nan si fam yɛ 

nhyehyɛe a Nkwayɛso Manhene ayɛ yi bi a, ɛbɛboa atew ka a nnɛ ɛmene abusua wɔ ayiyɛ 

mu no so. 

 Mpanyimfo se, sɛ wo werɛ fi wo kurom hene abɛn a, woyera wɔ aguabɔ ase ɛno nti 

yɛnhwɛ na yɛnkae sɛ ɔman Ghana wɔ amammerɛ na sɛnea ɛbɛyɛ na daakye bi nkyirimma 

begyina yɛn amammerɛ ne amanne so agye ɔman yi asi hɔ nti, misusuw sɛ yɛn nsan nkɔfa 

yɛn tete kwan a na yɛfa so sie amu.  

 Ɛnyԑ biribiara na mitumi de too gua me nhwehwɛmu yi mu enti sԑnea ԑbԑyԑ na 

nimdeԑ a ԑfa Akanfo ayiyɛ ho betumi akͻ anim nti, misusuw sԑ animdefo a wͻyԑ 

nhwehwԑmu fa Akanfo amammerԑ ho no nnane wͻn ani mmԑhwԑ dwumadi yi na wͻmfa 

nea mantumi amfa anto gua no mpue. 

 

5.3 Muabɔ 

 Ͻfa yi ahwɛ dwumadi yi muabɔ na ɛde adwenkyerɛ a nhwehwɛmuni no susuw wɔ 

ayiyɛ ho wɔ Akwamuman ne ɔman Ghana nyinaa ato gua. Ɛde atifisɛm titire a ada adi wɔ 

dwumadi yi mu nyinaa muabɔ nso ato gua. 

NKEKAHO A 

            Asaase Mfoni a ɛkyerɛ Mantam a Akwamufo wɔ 

Asaase Mfoni 1 

 

 

      Beae a efi: www.Google Maps World Gazetteer & Google Route Planner.html 

 

 

 

 

 

Eastern Region  

Lake Volta 

NKEKAHO B 

  Asaase Mfoni a ɛkyerɛ Mmeae a meyɛɛ Nhwehwɛmu no wɔ 

Asaase Mfoni 2 

 

 

Baabi a asaase mfoni yi fi: Geography Department; Remote Sensing and GIS Laboratory, 

University of Ghana, legon. 

 

◙ 

Akrade ◙ 

fie ◙ 
◙ 

◙ 

◙ 

● 

● 

● 

● ● 

● 
● 

University of Education,Winneba http://ir.uew.edu.gh



135 
 

NKEKAHO D 

AYIYƐ HO DAWUBƆ HO NHOMA 

 

 

 

Dwumadi no Nhyehyɛe wɔ Asɔredan mu 

Owufo no ho Asɛm 

 

 

Okunu Adansedi wɔ ne Yere ho 

Mma Adansedi wɔ wɔn Maame ho 

 

 

Mma nenanom Adansedi wɔ wɔn Nana bea ho 

Owufo no Mfoni a ɔne Nnipa binom twae wɔ ne Dwumadi bi a ɔkɔɔ ase 

 

 

Nsewnom Adansedi fa wɔn Asew bea ho 

Nsewnom Mfoni 

 

 

Ebenezer Basere Asɔre Mmaakuw Adansedi wɔ owufo no ho 

Ebenezer Basere Asɔre Adansedi wɔ owufo no ho 

 

 

Asɔredwom a wɔde di dwuma wɔ owufo no Awufosom bere 

 

University of Education,Winneba http://ir.uew.edu.gh



141 
 

 

Nnipa binom a owufo no ne wɔn twaa mfoni bere a ɔte ase 

Awufosom nhoma no akyi 

